
य एष स्वप्ने महीयमानश्च रव्येष आत्मेति ।
तद्यत्रेतत् सुप्तः समस्त संप्रसन्नः स्वप्नं न
विजानात्मेष आत्मेति ।।
(छान्दोग्य उपनिषद् 8।1।10,11)

स्वप्न में जो अपने गौरव के साथ व्यक्त होता है वह आत्मा है। प्रगाढ़ निद्रा में आनन्दित होता हुआ जो उस स्वप्न से भी बढ़कर शाश्वत है। उसका कभी अन्त नहीं होता।
सपनों में सन्निहित जीवन-सत्य
*******

‘‘दि अण्डर स्टैंडिग आफ ड्रीम्स एण्ड देय एन्फलूएन्सेस आन दि हिस्ट्री आफ मैन’’ हाथर्न बुक्स न्यूयार्क द्वारा प्रकाशित पुस्तक में एडाल्फ हिटलर के एक स्वप्न का जिक्र है जो उसने फ्रांसीसी मोर्चे के समय 1917 में देखा था। उसने देखा कि उसके आस-पास की मिट्टी भरभरा कर बैठ गई है, वह तथा उसके साथी पिघले हुए लोहे में दब गये हैं। हिटलर बचकर भाग निकले किन्तु तभी बम विस्फोट होता है—उसी के साथ हिटलर की नींद टूट गयी। हिटलर अभी उठकर खड़े ही हुए थे कि सचमुच एक तेज धमाका हुआ, जिससे आस-पास की मिट्टी भरभरा कर ढह पड़ी और खन्दकों में छिपे उसके तमाम सैनिक बन्दूकों सहित दब कर मर गये। स्वप्न और दृश्य का यह सादृश्य हिटलर आजीवन नहीं भूले।
स्वप्नों में भविष्य के इस प्रकार के दर्शन की समीक्षा करने बैठते हैं तो यह स्पष्ट हो जाता है कि चेतना मनुष्य शरीर में रहती है वह विश्व ब्रह्माण्ड के विस्तार जितनी असीम है और उसके द्वारा हम बीज रूप से विद्यमान अदृश्य के वास्तविक दृश्य चलचित्र की भांति देख और समझ सकते हैं। यह बात चेतना के स्तर पर आधारित है। इसीलिये भारतीय मनीषी भौतिक जगत के विकास की अपेक्षा अतीन्द्रिय चेतना के विकास पर अधिक बल देते हैं। हिन्दू धर्म और दर्शन का समस्त कलेवर इसी तथ्य पर आधारित रहा है और उसका सदियों से लाभ लिया जाता रहा है।
‘‘वुस्साद साल के खुसखी महीने के छठवें दिन गुरुवार की रात मैंने सपना देखा कि एक खूबसूरत जवान से मैं मजाक कर रहा हूं उस समय मुझे भीतर ही भीतर यह भी आश्चर्य हो रहा था कि मैं किसी से मजाक का आदी नहीं हूं फिर ऐसा क्यों कर रहा हूं तभी उस जवान ने निर्वस्त्र होकर दिखाया कि वह तो औरत है। मुझे उस घड़ी अहसास हुआ कि मराठे औरत वेष में हैं। मुझे लगा कि मैंने इसी से मजाक किया। उसी साल के उसी महीने के आठवें रोज मैंने मराठों पर हमला किया तो वे औरतों की तरह भाग निकले और मेरे स्वप्न का एहसास पक्का हो गया।’’ इस तरह सैकड़ों स्वप्न टीपू की मूल नींध किताब में हैं उनकी हकीकत के वाक्य भी हैं। यह सब एकाग्रता द्वारा चित्त की प्रखरता के लाभों की ओर भी संकेत करते हैं। मन को किसी एक ध्येय की ओर लगाया जा सके तो उस सम्बंध की अनेकों जानकारियां स्वतः ही मिलती चली जाती हैं।
अपने स्वप्नों पर टीपू सुल्तान को आश्चर्य हुआ करता था सो वह प्रतिदिन अपने स्वप्न डायरी में नोट किया करता था उनके सच हुए स्वप्नों के कुछ विवरण इस प्रकार हैं।
‘‘शनिवार 24 तारीख रात को मैंने सपना देखा। एक वृद्ध पुरुष मेरे कांच का एक पत्थर लिये मेरे पास आये हैं और वह पत्थर मेरे हाथ में देकर कहते हैं सेलम के पास जो पहाड़ी है उसमें इस कांच की खान है यह कांच मैं वहीं से लाया हूं। इतना सुनते मेरी नींद खुल गई।
टीपू सुल्तान ने अपने एक विश्वास पात्र को सेलग भेजकर पता लगवाया तो ज्ञात हुआ कि सचमुच उस पहाड़ी पर कांच का भण्डार भरा पड़ा है। इन घटनाओं से इस बात की भी पुष्टि होती है कि समीपवर्ती लोगों को जिस तरह बातचीत और भौतिक आदान-प्रदान के द्वारा प्रभावित और लाभान्वित किया जा सकता है उसी तरह चेतना के विकास के द्वारा बिना साधना भी आदान-प्रदान के सूत्र खुले हुए हैं।
वापी (गुजरात) के पास सलवास नाम का एक गांव है वहां बाबूलाल शाह नाम के एक प्रतिष्ठित अनाज के व्यापारी हैं सन् 1973 की घटना है। उनका पुत्र जयन्ती हैदराबाद मेडिकल कॉलेज का छात्र था। एक रात वह सिनेमा देखकर लौट रहा था तभी कुछ डाकुओं ने उसका अपहरण कर लिया और बाबूलाल शाह को पत्र लिखा—यदि बच्चे को जीवित देखना चाहते हैं तो अमुक स्थान पर 50 हजार रुपये पहुंचाने की व्यवस्था करें। श्री शाहजी बहुत दुःखी हुये और मित्रों की सलाह से वे एक सन्त के पास गये और आप बीती सुनाकर बच्चे की जीवन रक्षा की प्रार्थना की। स्वामी जी ने उन्हें आश्वस्त किया और कहा तुम लोग जाओ जयन्ती 19 जुलाई को स्वतः घर पहुंच जायेगा।
जिस दिन स्वामी जी ने आश्वासन दिया वह 17 जुलाई थी। उस रात डकैत जयन्ती को लेकर एक गुफा में पहुंचे। जयन्ती बेहद घबड़ाया हुआ था साथ ही दस दिन का थका हुआ था। तीन बन्दूकधारी डकैतों के बीच उसका भी बिस्तर लगाया गया। थका होने के कारण जयन्ती को नींद आ गई। उसने स्वप्न में देखा कोई साधु कह रहे हैं ‘‘डकैत सो गये हैं तुम यहां से भाग निकलो’’ साथ ही उसकी नींद भी टूट गई, पर उसकी उठने की हिम्मत न हुई। सहमी अवस्था में उसे फिर नींद आ गई तब उसने फिर वैसा ही स्वप्न देखा। इस बार उसे विश्वास हो गया कि कोई शक्ति उसके साथ है और उसकी मदद कर रहा है उसने आंखें घुमाकर देखा सचमुच डकैत गहरी नींद में सो रहे थे। जयन्ती उठकर गुफा के बाहर आया और वहां से भाग निकला सीधे स्टेशन पहुंचा गाड़ी बिल्कुल तैयार थी उसमें सवार होकर तह ठीक 19 जुलाई को घर आ गया। इस स्वप्न ने न केवल बालक जयन्ती की जीवन रक्षा की अपितु उसे विश्वास भी हो गया कि अतीन्द्रिय जगत वस्तुतः दिव्य आत्माओं का निवास स्थल है उस आश्रय स्थल पर पहुंच कर न केवल अपनी आत्मिक क्षमतायें प्रखर की जा सकती हैं अपितु उच्च आत्माओं का स्नेह सान्निध्य भी पाया जा सकता है।
स्वप्नों का, स्थान विशेष से भी सम्बन्ध होता है। इस सम्बंध में डॉ. फिशर द्वारा उल्लखित एक स्त्री का स्वप्न बहुत महत्व रखता है वह स्त्री जब एक विशेष स्थान पर सोती तो उसे सदैव यही स्वप्न आता कि कोई व्यक्ति एक हाथ में छुरी लिये दूसरे से उसकी गर्दन दबोच रहा है। पता लगाने पर ज्ञात हुआ कि उस स्थान पर सचमुच ही एक व्यक्ति ने एक युवती का इतना गला दबाया था जिससे वह लगभग मौत के समीप जा पहुंची थी। स्थान विशेष में मानव विद्युत के कम्पन चिरकाल तक बने रहते हैं। कब्रिस्तान की भयानकता और देव-मन्दिरों की पवित्रता इसके साक्ष्य के रूप में लिये जा सकते हैं।
16 फरवरी 1975 के धर्मयुग अंक में स्वप्नों की समीक्षा करते हुये एक अन्धे का उदाहरण दिया गया है अन्धे से पूछा गया कि क्या तुम्हें स्वप्न दिखाई देते हैं इस पर उसने उत्तर दिया मुझे खुली आंख से भी जो वस्तुयें दिखाई नहीं देती वह स्वप्न में दिखाई देती हैं। इससे फ्रायड की इस धारणा का खण्डन होता है कि मनुष्य दिन भर जो देखता और सोचता-विचारता है वही दृश्य मस्तिष्क के अन्तराल में बस जाते और स्वप्न के रूप में दिखाई देने लगते हैं। निश्चय ही यह तथ्य यह बताता है कि स्वप्नों का सम्बन्ध काल की सीमा से परे अतीन्द्रिय जगत से है अर्थात् चिरकाल से चले आ रहे भूत से लेकर अनन्त काल तक चलने वाले भविष्य जिस अतीन्द्रिय चेतना में सन्निहित हैं स्वप्न काल में मानवीय चेतना उसका स्पर्श करने लगती है। इसका एक स्पष्ट उदाहरण भी इसी अंक में एक बालक द्वारा देखे गये स्वप्न की समीक्षा से है बच्चे ने पहले न तो काश्मीर देखा था न नैनीताल किन्तु उसने बताया मैंने हरा-भरा मैदान कल-कल करती नदियां ऊंचे बर्फीले पर्वत शिखर देखे, कुछ ही क्षणों में पट-परिवर्तन हुआ और मेरे सामने जिस मैदान का दृश्य था वह मेरे विद्यालय का था। मेरे अध्यापक महोदय हाथ में डण्डा लिये मेरी ओर बढ़ रहे थे तभी मेरी नींद टूट गई।’’ इससे एक बात स्वप्नों की क्रमिक गहराई का भी बोध होता है। स्पर्श या निद्रा जितनी प्रगाढ़ होगी स्वप्न उतने ही सार्थक, सत्य और मार्मिक होंगे। सामयिक स्वप्न उथले स्तर पर अर्थात् जागृत अवस्था के अन करीब होते प्रतीत होते हैं, पर यह तभी सम्भव है जब अपना अन्तःकरण पवित्र और निर्मल हो। निकाई किये हुये खेतों की फसल में एक ही तरह के पौधे दिखाई देते हैं वे अच्छी तरह विकसित होते और फलते-फूलते भी हैं। पर यदि खेत खर-पतवार से भरा हुआ हो तो उसमें क्या फसल बोई गई है, न तो इसी बात का पता चल पाता है और न ही उस खेत के पौधे ताकतवर होते हैं, ये कमजोर पौधे कैसी फसल देंगे इसका भी सहज ही अनुमान किया जा सकता है। मन जितना अधिक उच्च-चिन्तन उच्च संस्कारों से ओत-प्रोत शान्त और निर्मल होगा स्वप्न उतने ही स्पष्ट और सार्थक होंगे।
जब मन सो जाता है तो वह अपने ही संकल्प विकल्प से अभीष्ट वस्तुओं के निर्माण की क्षमता से ओत-प्रोत होता है। सुख-दुःख की सामान्य परिस्थिति भी जागृत जगत की तरह ही उस स्थिति में भी जुड़ी रहती है। जिस तरह जागृत में जीव के संस्कार उसे आत्मिक प्रसन्नता और आह्लाद प्रदान करते और निश्चिन्त भविष्य की रूप रेखा बनाते रहते हैं उसी तरह संयत और पवित्र मन में भी जो स्वप्न आयेंगे वे भविष्य की उज्ज्वल सम्भावनाओं के प्रतीक होंगे।
भगवान महावीर के जन्म से पूर्व रानी त्रिशला ने 14 मार्मिक स्वप्न देखे थे प्रथम में हाथी द्वितीय में बैल तृतीय में सिंह, चतुर्थ में लक्ष्मी, पंचम में सुवास्ति पुष्पों की माला, षष्टम में पूर्ण चन्द्र, सप्तम में सूर्य दर्शन, अष्टम जल भरे मंगल कलश, नवम नीले स्वच्छ जल वाला सरोवर, दशम लहलहाता सागर, एकादश सिंहासन, द्वादश देव विमान, त्रयोदश रत्नराशि, चतुर्दश तेजस्वी अग्नि।
स्वप्न का फलितार्थ मर्मज्ञों ने इस प्रकार किया—हाथी सहायक साथी धैर्य-मर्यादा और बड़प्पन का प्रतीक है उसके पेट में प्रविष्ट होने का तात्पर्य प्रलम्ब बाहु पुत्र जन्म का द्योतक है वह महान् धर्मात्मा अनन्त शक्ति का स्वामी, मोक्ष प्राप्त करने वाला, यशस्वी, अनासक्त ज्ञानी, सुख-शान्ति का उपदेष्टा, महान् गुणों वाला, शान्त और गम्भीर, त्रिकालज्ञ, देवात्मा और महान् होगा। भगवान महावीर का जीवन इस स्वप्न का पर्याय था इसमें सन्देह नहीं। उपरोक्त सभी प्रतीकों का अर्थ मर्मज्ञों ने उन-उन वस्तुओं के गुण प्रभाव आदि की दृष्टि से निकाला जो उपयुक्त ही सिद्ध हुआ। अपने स्वप्नों की समीक्षा करते समय देखी गई वस्तुओं की उपयोगिता उनकी महत्ता और गुणों के विश्लेषण के रूप में किया जा सके तो बहुत सारे अस्पष्ट स्वप्नों के अर्थ भी निकाल सकते और उनसे अपने जीवन को संवार सकते हैं।
बुखार आने से पहले अंगड़ाई आने लगती है। कै होने से पहले जी मिचलाना है। फल आने से पहले फूल आता है। प्रसव होने से पहले पेट में दर्द होता है यह पूर्वाभास है। कोई घटना अपने दृश्य में आने से पहले ही अन्तरिक्ष में विकसित होने लगती है। शरीर यकायक ही बीमार नहीं हो जाता रोग कीटाणु काफी समय पहले देह में प्रवेश कर चुके होते हैं। भले ही सामान्य व्यक्ति को ज्ञान न हो पर विशेषज्ञ रक्त आदि की परीक्षा कर उस सम्भावित रोग के कुछ ही समय में प्रकट होने की पूर्व घोषणा कर सकते हैं। अस्त-व्यस्त स्वभाव के व्यक्ति के सम्बन्ध में यह भविष्यवाणी सहज ही की जा सकती है कि वह असफल रहेगा। चोर और डाकुओं में से अधिकांश को जेल भुगतनी पड़ती है। इन कार्यों में लगे हुए व्यक्तियों के अन्धकार भरे भविष्य की यदि कोई भविष्य वाणी करता है तो सम्भावना यही रही कि वह पूर्व कथन प्रायः सही ही निकलेगा।
सटोरियों का व्यवसाय आर्थिक सम्भावनाओं के सही अन्दाज लगाने पर ही निर्भर रहता है। दूरदर्शी राजनीतिज्ञ भावी राजनैतिक हलचलों का बहुत कुछ अनुमान लगा लेते हैं। पैनी दृष्टि और तीखी सूझ-बूझ वर्तमान घटना क्रम के आधार पर भावी निष्कर्ष निकालने में प्रायः खरी ही उतरती है। यह स्थूल जगत की बात हुई। ठीक इसी तरह सूक्ष्म जगत में जो होने जा रहा है उसका आधार पहले से ही बन चुका होता है। उसे जो व्यक्ति या मन समझ सके उसके लिए भविष्य वाणियां करना—भावी सम्भावनाओं को समझना कुछ कठिन नहीं होता। भविष्य के घटना क्रम की झांकी करने वाले सपने प्रायः उसी आधार पर आते हैं। अनेक अलौकिकताओं से भरा-पूरा मानवी अचेतन यदि थोड़ा परिष्कृत हो तो सूक्ष्म जगत में हो रही हलचलों और उनके फलस्वरूप निकट भविष्य में घटित होने वाली बातों का पूर्वाभास प्राप्त कर सकता है भविष्यवाणी कर सकता है।
कुछ दिव्य स्वप्न ऐसे भी होते हैं जो भावी घटना क्रम का स्पष्ट संकेत देते हैं। अभी जो सपना देखा गया—वह उस समय तो अटपटा और असम्भव लगता था पर कुछ ही समय में यह आश्चर्य पूर्वक देखा गया कि वह स्वप्न में देखा गया दृश्य आगे चलकर एक वास्तविकता बन गया। ऐसा वर्तमान स्थिति के बारे में भी होता है। दूरस्थ दो व्यक्ति यदि उनमें घनिष्ठता और आत्मीयता की समुचित मात्रा विद्यमान हो तो ऐसे आत्मीय बिना किसी पत्र, तार या सन्देश के अनायास ही पारस्परिक स्थिति जान लेते हैं। मृत्यु या आपत्ति जैसी अधिक महत्व पूर्ण घटनाओं के बारे में तो ऐसे आभास और भी अधिक सच निकलते हैं।
‘ट्रू एक्सपीरियन्सेज इन प्रोफेसी’ (भविष्य वाणी के सत्य अनुभव) नामक पुस्तक की लेखिका मार्टिन एबान ने ‘चार काले घोड़े’ नामक शीर्षक से अपने जीवन के उन चार स्वप्नों का वर्णन बड़े ही मार्मिक ढंग से प्रस्तुत किया है। वह इस तरह है—

मुझे अनेक बार अपने परिवार और परिचित मित्रों की मृत्यु का पूर्वाभास एक ही ढंग से हुआ है। पहला स्वप्न मुझे तब आया जब मैं छोटी बच्ची थी। मैंने देखा मैं एक ऐसी घोड़ा गाड़ी में सवार हूं, जिसमें चार काले घोड़े जुते हुए हैं। जैसे ही मैं गाड़ी में बैठी किसी अदृश्य शक्ति ने मुझे कुछ आदेश दिये। गाड़ी एक मकान के किनारे रुक गई मैं उसके पिछले भाग में गई। दो कमरों के बीच एक शयन कक्ष (बैड-रूम) पड़ता था, वहां पहुंचकर मुझे ऐसा लगा, कोई अधेड़ आयु (मिडिल एज्ड मैन) लेटा है, उसकी सांस से दुर्गन्ध निकल रही है, मैं चिल्लाई पर उस व्यक्ति पर उसका कोई असर नहीं हुआ। इसी बीच मुझे अनेक स्त्रियां दिखाई दीं। उन्होंने एक कम उम्र की प्रौढ़ा (शर्ट मिडिल एज्ड वूमन) को घेर रखा था और उसे धीरज बंधा रही थीं। इसके बाद नींद टूट गई और मैं समझ नहीं पाई कि यह सब क्या था पर उस स्वप्न का कुछ विशेष प्रभाव मेरे मन में था, क्योंकि नींद टूट जाने के बाद भी उसे मैं एकाएक भुला न सकी वह दृश्य बार-बार मस्तिष्क में उठता रहा और मैं उपेक्षा करती रही—अब सोचती हूं ऐसी उपेक्षाओं ने ही मनुष्य जीवन के अनेक आवश्यक आध्यात्मिक पहलुओं को गौण बना दिया है और उसी के फलस्वरूप मनुष्य जीवन सत्य से दूर हटता चला जा रहा है।
उन दिनों मैं टोरन्टों की एक मीटिंग में भाग लेने गई थी। दूसरे ही दिन मेरे कमरे की साथी (रूप मेट) आलेन्दा जोकि क्युबेक की निवासिनी थी, ने मुझे बुलाया और बताया कि उसके पिता बीमार हैं, उसके कुछ दिन बाद ही पिता की मृत्यु का समाचार भी आ गया बस इस घटना का पहला पटाक्षेप यहीं हो गया।
उसी वर्ष जुलाई में मैं क्यूबेक शहर गई। अचानक मेरी दृष्टि एक मकान पर स्थिर हो गई। मैंने देखा हूबहू वही मकान जिसे मैंने स्वप्न में देखा था। दो कमरे बीच में शयन-कक्ष, उसी कमरे में एक चित्र टंगा था, वो बिलकुल उसी आकृति का था, जैसा मैंने स्वप्न में देखा था, यह मकान ओलेन्दा का था और उसने ही बताया कि यह चित्र उसके पिता का है तो मैं स्तब्ध रह गई और सोचने लगी, क्या वह स्वप्न मुझे इसी घटना के पूर्वाभास के रूप में देखने को मिला था। यदि ऐसा ही था तो वह स्वप्न ओलेन्दा को क्यों नहीं दीखा? क्या मेरी मानसिक स्थिति धर्म-मुखी और पवित्र होने के कारण स्वप्न मुझे स्पष्ट दीखा और ओलेन्दा को न दीखा। यह प्रश्न सोचते-सोचते मैं एक गहराई में डूब जाती हूं और यह मानने लगती हूं कि इस संसार में सचमुच ही कोई सर्वव्यापी, सर्वदृष्टा शक्ति है, जब मनुष्य उसमें खो जाता है तो स्वयं भी वैसा ही अनुभव करने लगता है।
पूर्वाभास वाले सपने प्रायः रात्रि के अन्तिम प्रहर में ही आते हैं। तब तक शारीरिक, मानसिक थकान दूर हो लेती है ब्रह्ममुहूर्त की प्रभातकालीन ब्रह्मचेतना जीवन दायिनी वायु के साथ-साथ अदृश्य जगत की सूचनाओं का प्रवाह भी साथ ही लिये फिरती है। जिनका मन अपेक्षाकृत अधिक निर्मल है वे प्रायः ऐसे संकेतों को अनायास अनुभूतियों में अथवा स्वप्न संकेतों के रूप में समझ लेते हैं। जिन लोगों के बीच गहरी घनिष्ठता है उनकी तात्कालिक स्थिति का विवरण अपने मन दर्पण में दूरदर्शी टेलीविजन की तरह देखा और दूरभाषी टेलीफोन की तरह सुना जा सकता है। उस प्रकार के यथार्थ परिचय संकेत देने वाले स्वप्नों को दिव्य स्वप्न कहा जा सकता है।
सच होने वाले सपनों की संख्या कम नहीं है। ऐसी घटनाएं समस्त विश्व में देखने, सुनने को मिल सकती हैं जिनसे सिद्ध होता है स्वप्न मन का विनो ही नहीं वरन् उनमें भवतव्यताओं के संकेत भी रहते हैं।
प्रमाण ही प्रमाण
स्वप्नों में मिले आभास की सत्यता सिद्ध करने वाले अनेक प्रमाण उपलब्ध हैं।
लन्दन के एक नागरिक ए. जेरमन ने 10 नवम्बर 1947 की रात को सपना देखा कि लेसिस्टर नामक स्थान में होने वाली घुड़दौड़ में टुवेन्टी घोड़ा जीतने वाला है। वह सवेरे उठते ही घुड़दौड़ की इनामी टिकट बेचने वाली केम्बल कम्पनी के डायरक्टर श्री एम. वी केम्वेल से मिले और बीस नम्बर के घोड़े पर दांव लगाने के लिये उन्हें धन प्रस्तुत किया।
वास्तव में इतने घोड़े दौड़ने वाले नहीं थे। उन्होंने कह दिया बीस नम्बर का घोड़ा कोई नहीं है। निराश जेरमन अपना धन वापिस लेकर लौट आये।
घुड़दौड़ यथा समय हुई, और 17 नवम्बर के अखबारों में छपा कि—‘टुवेन्टी’—नामक घोड़ा जीता और उस पर दांव लगाने वालों को पुरस्कार मिले।
जेरमन सिर धुन कर रह गया। उसने सपने के शब्दों को यथावत् न समझकर उसका अर्थ ‘बीस’ लगाया और इस नम्बर को तलाश करने के चक्कर में घूमता रहा।
पैसा तो उसे नहीं मिला पर सपने की यथार्थता को प्रमाणित करते हुए केम्वल कम्पनी ने यह प्रकाशित कराया कि वस्तुतः जेरमन का सपना सही था और उसने उस नम्बर के बारे में बहुत पूछ-ताछ और बहुत झंझट किया था। पर घोड़े के नाम और नम्बर का भ्रम खड़ा हो जाने से वह टिकट प्राप्त न हो सका।
स्काटलेण्ड के एडन स्मिथ नामक किशोर को एक सपना कई बार आया कि उसके मकान के देहरे के सामने सत्रहवीं शताब्दी में पहने जाने वाली पोशाक पहने हुए कोई व्यक्ति खुदाई करता है। लड़के ने अपने घर में यह बात कही। खुदाई की गई तो तांबे के एक बर्तन में 80 स्वर्ण मुद्रायें निकलीं जो सत्रहवीं शताब्दी की थीं।
स्पेन के एक रेलवे कर्मचारी की तीन लड़कियां थीं। उनकी मां उन्हें बहुत चाहती थी और भरपूर प्यार करती थी, पर उन्हें एक बुरा सपना बार-बार दीख पड़ता था कि उनकी मां डायन हो गई है और उन्हें खाने को दौड़ती है। पहले तो वे लड़कियां इसे बताने में ही संकोच करती रहीं पर पीछे जब कई बार तीनों एक ही सपना एक ही समय देखने लगीं तो वे डर गईं और उन्होंने उसकी चर्चा की। ऐसा कोई प्रत्यक्ष कारण नहीं था, इसलिये उस स्वप्न को निरर्थक एवं ऊटपटांग माना गया पर कुछ समय बाद एक विचित्र बात हुई। उनकी मां पागल हो गई और एक रात उसने सोती हुई तीनों लड़कियों को बुरी तरह घायल कर दिया।
कैम्बल एण्ड कम्पनी रिचमांड सूरी के डाइरेक्टर श्री एम.बी. कैम्पवेल ने भी एक घटना का उद्धरण देते हुए यह स्वीकार किया कि स्वप्नों में कुछ सत्य है और उसका मनुष्य जीवन से गहन सम्बन्ध है उनके अनुसार ए.ए. जर्मन नामक एक लन्दन-वासी ने मुझे बताया कि लेसिस्टर की घुड़दौड़ में 20-20 नम्बर का घोड़ा प्रथम आयेगा, यह उसने स्वप्न में देखा है।
17 नवम्बर को जब अखबारों में उक्त घटना प्रकाशित हुई और साथ ही इस प्रतियोगिता के परिणाम जिसमें 20-20 नम्बर घोड़ा ही प्रथम आया था तो पाठक आश्चर्य में डूब गये। लोगों ने अनुभव किया स्वप्न निरर्थक ही नहीं होते। उनमें जीवन के अदृश्य भाग का दर्शन भी छिपा है।
श्री उदयकुमार वर्मा रूप में पढ़ने वाले भारतीय स्नातक तब ‘‘दोम अस्पीरान्तोव उनीवरसितेतस्काया ताशकंद 15’’ में रहते और ताशकंद में ही पढ़ते थे। जब भारत-पाकिस्तान समझौता वार्ता के लिये वहां श्री लाल बहादुर शास्त्री तत्कालीन भारत के प्रधान मंत्री पाकिस्तान के राष्ट्राध्यक्ष श्री अयूब और रूसी प्रधान मंत्री श्री कोसीगिन एकत्रित हुए थे। एक दिन श्री वर्मा के पड़ौस में रहने वाली एक सोवियत छात्रा उनके पास आई और बोली—आप हमें श्री शास्त्री जी के आज दर्शन करादें अन्यथा फिर उनके दर्शन न हो पायेंगे। उसने यह भी बताया कि मैंने स्वप्न में देखा है कि उनकी मृत्यु हो गई है। श्री वर्मा जी ने उस बात का बुरा माना। तो भी उन्होंने कुछ कहा नहीं था। उस दिन श्री शास्त्रीजी का प्राच्य भाषा संस्थान ताशकंद में भाषण था। श्री वर्मा जी उक्त छात्र के साथ वहां गये और शास्त्रीजी के दर्शन किये थे।
उसी रात श्री वर्मा जी ने स्वयं भी स्वप्न में देखा कि वे श्री शास्त्रीजी को विदा करने हवाई अड्डे पहुंचे वहां कोई छात्रा कह रही है शास्त्रीजी तो मर गये हैं क्या आप उनके शव को विदा करने आये हैं। उसके बाद नींद टूट गई। श्री वर्मा जी ने छात्रा को बुलाकर नाराजी प्रकट की और कहा—देखो तुम्हारी उन बातों का मेरे अवचेतन मन पर प्रभाव पड़ा और मैंने भी वैसा ही अशुभ स्वप्न रात में देखा। पर श्री वर्मा जी को यह नहीं मालूम था कि अवचेतन से भी अवचेतन कोई एक सत्ता जीवन प्रवाह के रूप में बाहर-भीतर सर्वत्र प्रवाहित हो रही है उसमें सारी अतीन्द्रिय क्षमताएं हैं और उसकी अनुभूतियां एकाएक गलत नहीं हो सकतीं।
सारा संसार जानता है कि 10 जनवरी 66 की उसी रात शास्त्रीजी का देहान्त हो गया। 11 को जब श्री वर्मा उन्हें काबुल प्रस्थान के लिये विदा करने जाने वाले थे तभी उन्हें समाचार मिला—शास्त्रीजी नहीं रहे तो वे स्तब्ध रह गये।
लिंकन का सपना
प्रातःकाल उठकर राष्ट्रपति अब्राह्मलिंकन ने प्रातः क्रियायें सम्पन्न कीं, नाश्ता किया और उसके बाद ही अपने राजोद्यान में भ्रमण पर जाने की अपेक्षा अपने जीवनी लेखक वार्ड लेमन को फोन करके तुरन्त ह्वाइट हाउस (अमरीका का राष्ट्रपति भवन) पहुंचने का आग्रह किया। उनकी गम्भीरता यह बता रही थी कि आज कुछ विशेष बात हुई है पर क्या? यह अभी तक भी अज्ञात था।
वार्ड-लेमन के आते ही राष्ट्रपति लिंकन ने पूछा—‘‘क्या आपको स्वप्नों की सच्चाई पर विश्वास है, यदि नहीं तो आइये और सुनिये मैंने आज एक विचित्र स्वप्न देखा है और मुझे न मालूम क्यों यह विश्वास सा हो गया है कि यह स्वप्न न होकर किसी देव-शक्ति का दिया हुआ सत्य-संदेश है’’ इसके बाद राष्ट्रपति उस रात को देखा वह ऐतिहासिक स्वप्न सुनाने लगे जो आज तक भी उनके जीवन प्रसंग में जुड़ा हुआ हर पाठक से प्रश्न किया करता है—स्वप्नों में सचाई का रहस्य क्या है स्वप्नों के माध्यम से भविष्य में घटित होने वाली सत्य-घटनाओं की सूचना कौन देता है?

राष्ट्रपति कहने लगे—मैं ह्वाइट हाउस के प्रत्येक कक्ष में घूमा पर मुझे सब कमरे खाली और सूनेपन से घिरे दिखाई दिये तभी पूर्वी भाग से कुछ लोगों के रोने की ध्वनि सुनाई दी मैं उधर पहुंचा तो देखा कि बहुत से लोग एक शव को घेरे खड़े रो रहे हैं इनमें मेरे परिवार के सभी लोग, मित्र स्वजन सम्बन्धी भी हैं और दूसरे राजनयिक भी। कौतूहल वश मैंने पूछा क्या बात है? यह शव किसका है?—एक आकृति ने मेरी ओर देखकर कहा—राष्ट्रपति की हत्या करदी गई है यह शव उन्हीं का है—यह आखिरी दृश्य था नींद टूट गई पर मुझे लगता है इस स्वप्न का मेरे जीवन से कोई घनिष्ठ सम्बन्ध है।
वार्ड लेमन ने घटना ‘‘शार्ट हेण्ड’’ में नोट तो कर ली पर राष्ट्रपति के इस अन्ध विश्वास जैसे प्रसंग पर वे हंसे बिना न रह सके। राष्ट्रपति लिंकन का ध्यान बंटाने के लिये वे इधर-उधर की बातें करते रहे पर लिंकन का मन उस दिन किन्हीं और बातों में लगा ही नहीं। इतिहास प्रसिद्ध घटना है कि इस स्वप्न के 3-4 दिन पश्चात् ही लिंकन की ठीक उन्हीं परिस्थितियों में हत्या करदी गई जैसी की उनने स्वप्न में देखी थी। तब से आज तक यह प्रसंग राष्ट्रपति के जीवन के साथ जुड़ा हुआ है पर आजतक भी उसकी कोई वैज्ञानिक व्याख्या नहीं हो सकी।
स्वप्नों में इन्द्रियातीत अनुभूति और भविष्य में घटित होने वाली घटनाओं के पूर्वाभाव के लिये अमरीका के एक कर्नल की धर्मपत्नी श्रीमती नाड़ियन डोरिस बहुत प्रसिद्ध हुईं। इंग्लैंड के अनेक मनोविज्ञान शास्त्रियों और वैज्ञानिकों के सम्मिलित सहयोग से बनी ‘‘सोसाइटी फार साइकिकल रिसर्च लंदन को दिये गये अपने एक बयान, जो ‘‘हैव नो च्वाइस’’ शीर्षक से छपा, में श्रीमती डोरिस ने एक भविष्य सूचक स्वप्न का विवरण देते हुए लिखा है—

उन दिनों मैं बहुत परेशान रहा करती थी और चाहती थी कि मुझे कोई ऐसा जीवन साथी मिल जाये जिसके साथ मैं सुखद दाम्पत्य जीवन बिता सकूं। रात सोई तो मुझे स्वप्न में दिखाई दिया कि मेरे आस-पास बहुत से लोग खड़े हैं। तभी फोन की घन्टी बजी, फोन पर किसी ने बताया कि मैं अमुक व्यक्ति हूं और आपसे शादी का प्रस्ताव कर रहा हूं मैंने प्रस्ताव स्वीकार कर लिया और वहां उपस्थित सब लोगों को निमन्त्रण भी दे दिया। इस तरह स्वप्न का पटाक्षेप हो गया।
जागने पर मुझे बहुत हंसी आई और सोचने लगी कि फ्रायड का यह कथन, ‘स्वप्न अचेतन इच्छा तुष्टि है, मन दिन भर इच्छायें करता है पर सांसारिक परिस्थितियां ऐसी होती हैं कि हर इच्छा की पूर्ति नहीं होती। यह दमित इच्छायें ही स्वप्न में अपनी काल्पनिक रचना द्वारा तुष्टि प्राप्त करना चाहती हैं। कोई असत्य नहीं है पर उस दिन शेष जो घटनायें घटीं उन्होंने मुझे तुरन्त अपने विचार बदलने को विवश कर दिया और अब मैं यह मानती हूं कि स्वप्न केवल दमित वासनाओं का काल्पनिक चित्रण मात्र नहीं वरन् उनमें जीवन की गहराइयां भी छिपी हुई हैं और यदि उन गुत्थियों का रहस्य ढूंढ़ा जा सके तो मनुष्य जीवन से सम्बन्धित अनेक दुरूह प्रश्नों का भी समाधान निकाला जा सकता है।
हुआ यह कि उस दिन मेरे कई परिचित मित्र और सहेलियां घर मिलने आये। अभी हम उनसे बातचीत कर ही रहे थे कि किसी ने फोन पर बुलाया। इसके बाद जो-जो घटित हुआ, वह सब रात को देखे स्वप्न का अक्षरशः सत्य स्वरूप था। मुझे सब कुछ स्वप्न में कैसे मालूम हो गया। मैं इसे आज तक नहीं जान पाई। जब भी विवाह की वर्षगांठ आती है, यह स्वप्न मुझे मनुष्य जीवन के सत्यों की शोध को प्रेरित करता है पर मैं अपने को उसके लिये विवश ही पाती हूं।
ऐसे स्वप्न जिन्होंने अपनी सत्यता के ऐतिहासिक पृष्ठ खोले हैं एक सुविस्तृत श्रृंखला है। शेक्सपीयर ने जूलियस सीजर नाटक में सम्राट सीटर के स्वप्न को यथावत चित्रित किया है। सीजर की पत्नी कार्नोलिया को अपने पति की हत्या का पूर्वाभास स्वप्न में हो गया था इसलिये उस दिन उसने पूरा जोर लगाकर सीजर को राजदरबार जाने से रोका था। पर सीजर को स्वप्नों पर विश्वास नहीं था। इसलिये उसने बात नहीं मानी थी और उसी का परिणाम था कि वह दरबार गया और उसी दिन उसकी हत्या कर दी गई। सम्राट क्रीसस ने अपने पुत्र ऐथिस की हत्या का सारा दृश्य स्वप्न में ही देख लिया था।
कहते हैं कि गांधीजी को अपनी मृत्यु की बात स्वप्न में ही कई दिन पूर्व ही मालूम हो गई थी। ऐतिहासिक महापुरुषों के जीवन के इन प्रसंगों को देखकर ही ‘विजडम आफ ओवर ऐल्फ’ पुस्तक में ‘पाल ब्रन्टन’ ने लिखा है कि विज्ञान और बुद्धिवादी लोग भले ही इसे रूढ़िवाद या केवल मानसिक कल्पना कहें पर स्वप्न जीवन के कोई गम्भीर अध्याय हैं। उनके विश्लेषण द्वारा आत्मा के गहन रहस्यों तक पहुंचने में बड़ी मदद मिल सकती है।
कोई मनुष्य निरन्तर जागृत नहीं रह सकता। यदि किसी को सोने न दिया जाय तो वह मर जायेगा। मनुष्य जीवन का एक-तिहाई भाग निद्रा में व्यतीत करता है। निद्रा का अधिकांश भाग स्वप्नों से घिरा होता है। इससे पता चलता है कि अचेतन अवस्था जीवनी शक्ति का स्रोत है पर उस समय भी चेतना का अस्तित्व बना रहता है अर्थात् वह पदार्थ नहीं जो जाती। यही वह प्रकाश था जिसने भारतीय तत्वदर्शियों को पुनर्जन्म और लोकोत्तर जीवन के बीच के रहस्यों को जानने का द्वार खोला है।
स्वप्न की स्थिति में मनुष्य के शरीर में अनेक परिवर्तन होते हैं। नाड़ी की गति मध्यम हो जाती है। रक्तचाप भ्रमण धीमा पड़ जाता है। सम्पूर्ण इन्द्रियां धीमी पड़ जाती हैं। हृदय की धड़कन और फेफड़ों द्वारा रक्त शुद्धि का कार्य भी जारी रहता है। पर विचार शिथिल हो जाते हैं। देखने, सुनने, सूंघने, स्पर्श करने, चखने आदि की शक्ति नहीं रह जाती पर स्वप्न अवस्था में यह सारी क्रियायें इन्द्रियातीत अवस्था में अनुभव होती रहती हैं मनुष्य सामान्य निद्रावस्था में भी जब कि उसके शरीर के से दृश्यों का अनुभव होता है उससे यह प्रमाणित होता है कि विकास है।
स्वप्न यों अस्थिर दिखता है पर जीवन भी अस्थिर ही तो है। स्वप्न में जैसे थोड़ी देर के लिए हम सूक्ष्म और विराट अदृश्य और भविष्य के दृश्य सत्य-सत्य देख लेते हैं पर जागृत में वह कभी सत्य कभी असत्य प्रतीत होते हैं उसी प्रकार यह संसार है। हम जब तक बाह्य व्यवहार से बंधे हैं तब तक सब कुछ असत्य होकर भी सत्य दीखता है पर वस्तुस्थिति का पता तो तभी चलता है जब चेतना स्वप्न जैसी मूल स्थिति में आती है इसलिये स्वप्नों का मनुष्य जीवन में बड़ा भारी महत्व है। स्वप्न में जिस प्रकार मनुष्य की चेष्टायें काम करती रहती हैं उसी प्रकार लोकोत्तर जीवन में अर्थात् आत्मा अमर है। यदि हम उसे जीवित अवस्था में ही जान लें तो विराट चेतना की सर्वदर्शी, सर्वव्यापकता, सर्वज्ञता के वह सभी गुण अपने अन्दर विकसित कर सकते हैं जो स्वप्नों में थोड़े समय के लिए और बहुत अस्पष्ट छायाचित्र से दिखाई देते हैं।
भविष्य सूचक स्वप्नों का विश्लेषण करते समय देखा गया है कि मनुष्य शारीरिक दबाव, रोग अपवित्रता की स्थिति में भयानक और दुखान्त स्वप्न देखता है पर वह जितना अधिक शुद्ध और पवित्र होता है उसके स्वप्न उतने ही स्पष्ट, सुखद और भविष्य के गूढ़ रहस्यों की भी स्पष्ट ध्वनि देने वाले होते हैं इससे यह भी प्रमाणित होता है कि चिदाकाश अर्थात् आत्मा या मूल चेतना नितान्त शुद्ध और पवित्र है उस अवस्था की एक क्षणिक झलक से यदि जीवन के किसी महत्व पूर्ण भाग का दृश्य दिख सकता है तो अपना जीवन नितान्त शुद्ध और भौतिक कामनाओं से हटाकर ही सारे जीवन के दृश्यों का पूर्वाभास पाया जा सकता है। यही नहीं प्रगाढ़ निद्रा में भी मनुष्य जाग्रत अवस्था से भी अधिक बढ़कर दूसरे लोगों को सन्देश और प्रेरणायें देने के पारमार्थिक कार्य कर सकता है। जिस दिन वीर शिवाजी शाइस्ताखां से अस्त्र रहित भेंट करने वाले थे उस दिन रात में समर्थ गुरु रामदास ने स्वप्न में ही उन्हें बता दिया था कि शाइस्ताखां जैसे अपने से अधिक शक्तिशाली व्यक्ति को ढेर कर दिया था। इसी तरह की अतीन्द्रिय प्रेरणा द्वारा महर्षि अरविन्द ने फ्रांस से श्रीयज्ञ-शिखा मां और विवेकानन्द ने आयरलैंड से नोबल मार्गरेट को प्रेरणा देकर बुलाया था।
स्वप्न जीवन की गहराइयों के मापक और उत्प्रेरक सत्य हो सकते हैं यदि हम उन्हें गम्भीर दृष्टि से देखें और उनकी स्पष्टता के लिए अपना जीवन शुद्ध बनायें।
यदि मनुष्य भी सचमुच वृक्ष-वनस्पति की तरह केवल रासायनिक अस्तित्व या जड़ मात्र है तो जो बातें बड़ी-बड़ी मशीनें नहीं बता सकतीं, वह स्वप्नावस्था में कैसे मालूम हो गया। स्वप्नों के यह पूर्वाभास हमें यह सोचने के लिये विवश करते हैं कि आत्मा कोई चेतन तत्व है और वह अमरत्व, सर्वव्यापकता, सर्वअन्तर्यामिता आदि गुणों से परिपूर्ण है अन्यथा निद्रावस्था में हम उन सत्य बातों का आभास कैसे पा लेते, जिन्हें पदार्थ के किसी कण या मशीन द्वारा जान पाना सम्भव नहीं है।
मनुष्य जितनी अधिक प्रगाढ़ निद्रा में होता है, पदार्थ विज्ञान के अनुसार उसे सांसारिक बातों का उतना ही विस्मरण होना चाहिए, किन्तु इलेक्ट्रो इनकेफेलोग्राम (एक प्रकार का यन्त्र को मस्तिष्क में पैदा होने वाली विद्युत तरंगों की गणना करता है) के द्वारा प्रसिद्ध वैज्ञानिक डा. क्लीटमन ने यह सिद्ध किया कि निद्रावस्था जितनी ही गहरी होती है, उतने ही स्वप्न अधिक स्पष्ट और सार्थक होते हैं। उन्होंने दावा किया है कि स्वप्न देखना भी सांस लेने की तरह जीव की एक स्वाभाविक क्रिया है। स्वाभाविक क्रियायें यदि सत्य बातों का ज्ञान करा सकती हैं तो उनकी अनुभूति करने वाले तत्व को जड़ नहीं कहा जा सकता है। उनका यह भी कहना है कि निद्रा की गहराई रात में एक या दो घन्टे के लिए ही आती है। इसीलिये तमाम रात सार्थक स्वप्न न देखकर वह अनुभूतियां बहुत थोड़े समय के लिए होती हैं। प्रातःकाल जब बाह्य प्रकृति भी स्वच्छ हो जाती है और थोड़े समय के लिए मनुष्य भी गहरी निद्रा में उतरता है तो उसे ऐसे स्वप्न दिखाई देते हैं, जिनमें किन्हीं सत्य घटनाओं का पूर्वाभास मिलता है।
इसलिये कोई यदि यह तर्क करे कि यदि स्वप्न आत्म-चेतना के प्रमाण हैं तो सबको ऐसे स्वप्न क्योंकि नहीं दिखाई देते तो उसका खण्डन इस उपरोक्त कथन से हो जायेगा। डा. क्लीटमन ने भी लिखा है कि अस्त-व्यस्त स्वप्न प्रायः भोजन में गड़बड़ी के कारण होते हैं। तीखे और उत्तेजक पदार्थों के सेवन से शरीर की स्थूल प्रकृति उत्तेजित बनी रहती है, इसलिये स्वप्न साफ नहीं दिखाई देते पर चेतना जैसे ही गहराई में उतर जाती है, और सार्थक स्वप्नों का क्रम चल पड़ता है।
आखिर स्वप्न भविष्य में सत्य क्यों होते हैं इस संबंध में चाहे पूर्ववासी हों चाहे पश्चिमी अन्वेषक। अन्ततः हमारी शास्त्रीय खोजों पर ही उतरना पड़ेगा। भारतीय शास्त्र स्वप्न को दृश्य और अदृश्य के बीच का सन्धि द्वार मानते हैं।
स हि स्वप्नो भूत्वेमं लोकमतिक्रामति। तस्य वा एतस्य पुरुषस्य द्वे एव स्थाने भवतः इदं च परलोकं स्थानं च संध्यं तृतीयं स्वप्न स्थानं तस्मिन्सन्धे स्थाने तिष्ठन्नेते उभे स्थाने पश्यतीदं च परलोक स्थानं च।
—वृहदारण्यक 4।3।9

अर्थात्—वह आत्मा ही स्वप्न अवस्था में जाकर इस लोक का अतिक्रमण करता है। इस पुरुष के दो स्थान होते हैं—एक तो यह लोक, दूसरा, परलोक और तीसरा सन्धि स्थान। यह सन्धि स्थान जहां से उस लोक को भी देखा जा सकता है इस लोक को भी स्वप्न स्थान कहते हैं।
दो कमरों के बीच दरवाजे पर खड़ा मनुष्य जिस प्रकार इस कमरे को भी देख सकता है उस कमरे को भी। उसी प्रकार स्वप्न में जीव-चेतना या मन अपने दृश्य जगत से सम्बन्धित कल्पना तरंगों के चित्र भी देख सकती है और आत्मा के अदृश्य विराट जगत में झांक कर भूत और भविष्य की उन गहराइयों तक की भी थाह ले सकती है जो समय और ब्रह्माण्ड की सीमा से परे केवल विश्व-व्यापी मूल चेतना में ही घटित होते रहते हैं। जो स्वप्न जितना गहरा और भावनाओं के साथ दिखता है वह इस अदृश्य जगत की उतनी ही गहरी अनुभूतियां पकड़ लाता है। योगियों का मन अत्यन्त सूक्ष्म हो जाने और प्रगाढ़ निद्रा आने के कारण वे अपने मन को आत्मा के व्यापक क्षेत्र में प्रविष्ट कराकर स्वप्न में आत्म जगत का आनन्द ही नहीं लिया करते वरन् अपने भूत को जानकर वर्तमान को सुधारने और भविष्य को जानकर होतव्यता से बचने का भी उपक्रम करते रहते हैं इसीलिये योगी ‘‘अविजित’’ रहता है उस पर सांसारिक परिस्थितियां हावी नहीं होने पातीं। वह उन पर स्वयं ही हावी बना रहता है। स्वप्न ने ही योगी को इस शरीर में रहते हुए विराट आत्मा के रहस्य खोले हैं जो मन को अधिक पवित्र और सूक्ष्म बनाने के साथ स्वतः खुलते जाते हैं—

य एष स्वप्ने महीय मानश्च मानश्च रव्येष आत्मेति ।
—छान्दोग्य उपनिषद् 8।10।1

तद्यत्रेतत् सुप्तः समस्त संप्रसन्नः स्वप्न न विजानात्मेष आत्मेति ।
—छान्दोग्य उपनिषद् 8।11।1

अर्थात्—स्वप्न में जो अपने गौरव के साथ व्यक्त होता है वह आत्मा है। प्रगाढ़ निद्रा में आनन्दित होता हुआ जो उस स्वप्न से भी बढ़कर शाश्वत है वह आत्मा है, उसका कभी अन्त नहीं होता।
जीव-चेतना जब स्वप्न में कल्पना-तरंगों का ही आनन्द ले रही होती है। मन जब कल्पना, विनोद, उछल-कूद में ही व्यस्त और मस्त होता है, उस समय के सपने झूठे होते हैं। उनकी मात्र काल्पनिक सत्ता होती है, क्योंकि वे मनोविनोद और मन के भ्रमण के उद्देश्य से ही देखे जाते हैं। जब यही मन सूक्ष्म-सत्ता की ओर अभिमुख होकर विराट जगत की झांकी लेता है, उस समय स्वप्न के झरोखे से अदृश्य, अतीत या अनगित के सही और सच्चे दृश्य एवं घटनाक्रम देखे जा सकते हैं। उनका सही और सच्चा होना मन के सच्चे और पवित्र होने से सम्बन्धित है। मन जितना ही सूक्ष्मग्राही, परिष्कृत, सात्विक और संयमी होगा, सपने उतने ही सच्चे तथा गहराई तक के दृश्य सामने लाने वाले होंगे।
----***----

तरह-तरह के सपने
*******

स्वप्नों को मोटे तौर पर तीन वर्गों में रख सकते हैं—(1) शारीरिक दशाओं से प्रभावित स्वप्न (2) मानसिक स्थिति के प्रतिक्रिया स्वरूप स्वप्न (3) आध्यात्मिक स्वप्न।
अपच, उदर विकार, शीतोष्णता का आधिक्य, भूख-प्यास, शरीर में किसी वस्तु विशेष के स्पर्श, सोते समय वातावरण के विशेष परिवर्तन आदि के कारण देखे गये स्वप्न दृश्य प्रथम वर्ग के स्वप्नों की कोटि में आते हैं। इनमें अतिरंजना और विकृति का प्राधान्य होता है।
प्रायः स्वप्न किसी अन्य लोक के भेजे गये उपहार नहीं, वरन् अपनी ही वर्तमान एवं भूतकालीन स्थिति के परिचायक होते हैं। कई बार तो तात्कालिक शारीरिक अनुभूतियों एवं निकटवर्ती परिस्थितियों का ही भला-बुरा प्रभाव स्वप्नों की सृष्टि कर देता है। कई बार ऐसा भी होता है कि भूतकाल की स्मृतियों अथवा भविष्य की सम्भावनाओं का आभास उनके द्वारा मिले।
स्वप्नों पर आस-पास के वातावरण का, जिनमें व्यक्ति की दैहिक स्थिति भी सम्मिलित है, स्पष्ट प्रभाव इस तथ्य का परिचायक है कि उस समय हमारा सशक्त अवचेतन सक्रिय रहता है तथा वह अपने संस्कारों के अनुरूप उनकी अनुभूति करता है। यदि आहार ज्यादा कर लिया गया हो तो आमाशय एवं मस्तिष्क अधिक रक्त प्रवाह से उत्तेजित रहते हैं। यह उत्तेजना स्वप्नों के रूप में व्यक्त होती है और स्वप्नों का स्वरूप व्यक्ति मन के ढांचे के अनुसार भिन्न-भिन्न होता है।
प्यासा आदमी स्वप्न में जलाशय की तलाश में फिरता है और शौच की इच्छा होने पर टट्टी जाने के लिए स्थान ढूंढ़ता है। वीर्य में गर्मी बढ़ जाने से काम सेवन और स्वप्न दोष होने की घटना अनेकों के साथ घटित होती है। यह शारीरिक स्थिति से सम्बन्धित स्वप्न के बढ़े-चढ़े प्रतीकात्मक रूप हैं। बालकों की तरह अचेतन मन भी बहुत कल्पनाशील होता है। जरा से इशारे पर तिल का ताड़ गढ़कर खड़ा कर लेता है।
दो महिलाओं के सोते समय एक प्रयोग के अधीन पैर के पास गर्म मोमबत्ती ले जाई गई। एक ने स्वप्न में देखा कि वह तपते रेगिस्तान में सहसा आ पड़ी है, दूसरी ने स्वप्न देखा कि उसका पैर झुलस रहा है।
एक अन्य प्रयोग में कई व्यक्तियों की हथेलियों को रूई से सहलाया गया। फलस्वरूप स्वप्न में किसी ने देखा कि वह अपनी प्रेमिका का शरीर सहला रहा है तो दूसरे ने देखा वह मालिश करवा रहा है, तीसरे ने देखा कि वह ‘स्केटिंग’ कर रहा है यानी बर्फ पर फिसल रहा है, चौथे ने देखा कि उसके शरीर से एक झबरी बिल्ली अपनी देह रगड़ रही है। एक अन्य प्रयोग में एक ही व्यक्ति के हाथ में दो बार अन्तराल में मोमबत्ती रखने पर पहली बार हाकी-स्टिक से खेलने का, दूसरी बार मुगदर घुमाने का स्वप्न देखा। स्पष्ट है कि अवचेतन का कौन-सा तार कब झंकृत हो उठा हे, यही स्वप्न-दृश्यों का आधार बनता है। स्वप्न स्थिति में भी व्यक्ति-मन का बाह्य जगत से सम्पर्क बना रहता है। यह मन चेतन न होकर अवचेतन होता है।
मन-मस्तिष्क पर पड़ने वाले विभिन्न दबावों, इच्छाओं, वासनाओं के आघातों-प्रतिघातों से उत्पन्न स्वप्न दृश्य द्वितीय श्रेणी के स्वप्नों की कोटि में आते हैं। स्वप्न शास्त्री कार्ल—शेरनल का कथन है कि—‘‘शरीर या मन का प्रत्येक विक्षोभ एक विशिष्ट स्वप्न को उत्पन्न करता है। स्वप्न तथ्यों पर ही आधारित होते हैं, पर वे तथ्यों की सीमा में बन्धे नहीं होते। उनमें कल्पनात्मक उड़ान भी भरपूर होती है।’’

प्रख्यात वैज्ञानिक एवं मनःशास्त्री हैवलाक एलिस के अनुसार ‘‘प्रत्येक स्वप्न अतीत की अनुभूतियों और दैहिक सम्वेदनों, विकारों का संयुक्त परिणाम होता है। स्वप्न यह स्पष्ट करते हैं कि हमारा चेतन मन हमारी भावनाओं के हाथ का खिलौना मात्र है।’’

मनोविज्ञानी फ्राइड ने 1900 स्वप्न संग्रह करके उनके आधार पर एक बड़ी विवेचनात्मक पुस्तक लिखी है स्वप्नों की व्याख्या। उसने यह निष्कर्ष निकाला है कि दबी हुई इच्छायें स्वप्न बनकर उभरती हैं। सभ्यता के साथ-साथ मनुष्य की कामनायें—आकांक्षाएं, वासनाएं और लिप्साएं भी बढ़ी हैं। वे अतृप्त रहने पर विद्रोही बनती है और स्वप्नों की अपनी अलग दुनिया रचकर उन्हें चरितार्थ करने का नाटक खेलती हैं। कामनाओं की न्यूनता से स्वभाव सन्तोषी बनता है और अन्तःकरण में चैन रहता है अथवा इतनी सुविधा होनी चाहिए कि हर इच्छा तृप्त हो सके। दोनों ही बातें न बनें तो असन्तुष्ट मनःस्थिति में मानसिक ग्रन्थियां बनती हैं और ऊबड़-खाबड़ स्वप्न दिखाने से लेकर मनोविकार तक उत्पन्न करने का कारण बनती हैं।
स्वप्नों में आमतौर से इतना ही आधार रहता है कि वे मनुष्य की प्रवृत्ति और प्रकृति के अनुरूप दिशा में चलते हैं। स्वप्नों का स्तर देखकर यह अनुमान लगाया जा सकता है कि व्यक्ति के मन पर किन विचारों में आकांक्षा अथवा घृणा के रूप में आधिपत्य जमाया हुआ है। वह क्या चाहता है और किससे डरता बचता है। सपने आमतौर से इसी पटरी पर उड़ते लुढ़कते हैं।
अनुभवी चिकित्सकों का यह कहना है कि सर्दी, ज्वर, नजला-जुकाम, फोड़े-फुन्सी जैसे शारीरिक विक्षोभों विकारों की सूचना एक दो रात पूर्व ही रोगी को सपनों द्वारा मिल जाती है। अधिक गम्भीर रोगों जैसे मिरगी, संग्रहणी आदि का पूर्वाभास स्वप्न-प्रतीकों द्वारा एक-डेढ़ सप्ताह पूर्व ही हो जाता है। तपेदिक, कैंसर जैसे जटिल रोगों के आगमन का पूर्व संकेत तो दो-तीन माह पूर्व ही स्वप्नों द्वारा मिल जाता है। पर सामान्यतः रोगी या तो इन प्रतीकों—संकेतों को समझ नहीं पाता या इनमें निहित चेतावनियों को भुला देता है।
रोग सम्बन्धी स्वप्न डरावने होते हैं। किन्तु जिस शारीरिक अवयव से सम्बन्धित रोग हों उसी अंग से सम्बन्धित स्वप्न होते हैं। जैसे आंतों के किसी रोग की सूचना स्वरूप स्वप्न में कच्चा या सड़ा-गला भोजन दिखाई पड़ सकता है। किसी श्वास रोग के रोगी को डूबते समय या कि पर्वत पर चढ़ते समय सांस फूल जाने का स्वप्न-दृश्य दिख सकता है।
ये तो हुई शारीरिक रोगों की बातें। मानसिक रोग तो पूरी तरह मन के विकार मात्र होते हैं। अतः इनका स्वप्नों द्वारा ज्ञान तो हो ही सकता है, उनकी चिकित्सा भी मुख्यतः इसी जानकारी के आधार पर होती है। मनोरोगी को मनोचिकित्सक उसके स्वप्नों की व्याख्या द्वारा ही मानसिक विकृति का स्वरूप समझा देते हैं तथा उसके आधार की भी विवेचना कर देते हैं। रोगी को जब यह ज्ञात हो जाता है कि मेरा रोग तो स्वयं मेरी विचार-विकृतियों का ही परिणाम है, तो फिर प्रयास पूर्वक उसे रोग-मुक्त होने में अधिक समय नहीं लगता।
आधुनिक वैज्ञानिक स्वप्न का सम्बन्ध अन्तर्मन में जमे हुए प्राचीन और नवीन संस्कारों और प्रतिदिन होने वाली नई और पुरानी घटनाओं से बतलाते हैं, जिनके सम्पर्क में हम किसी कारणवश आ जाते हैं। फ्रायड आदि वैज्ञानिकों ने उसका सम्बन्ध मन में बैठी हुई तरह-तरह की भावनाओं और कामनाओं से जोड़ा है। वे ही भिन्न-भिन्न रूपों में स्वप्न में प्रकट होती रहती हैं।
कुछ विद्वानों ने इस सम्बन्ध में बहुत कुछ विवेचना करके यह निष्कर्ष निकाला है कि स्वप्न के विषय में ये दोनों दृष्टिकोण परिस्थिति के अनुसार सत्य होते हैं। जो लोग बहुत अधिक स्वप्न देखते रहते हैं, उनका कारण प्रायः शारीरिक और मानसिक अस्वस्थता होती है। कितनी ही बार हमने देखा है कि कोई बाजा बज रहा है और उसी समय हम स्वप्न में किसी प्रकार का बाजा सुन रहे हैं। वास्तव में बाजे की आवाज निद्रित अवस्था में हमारे कानों में जाती है और उसी समय हमारे मस्तिष्क में बाजे से सम्बन्धित कोई दृश्य उत्पन्न कर देती है। पर यह अवस्था दो-एक क्षण ही रहती है कि उसी समय आंख खुल जाती है। पर दस-पांच सैकिण्ड में ही ऐसा जान पड़ता है कि हमने घण्टे दो घण्टे तक चलने वाली घटना देखी हो।
स्वप्न ‘देखे’ जाते हैं और देखने के चित्रों, प्रतिमाओं, दृश्यों की विधि ही हम अपनाते हैं। हम जो भी देखते, सुनते, बोलते, छूते, सूंघते हैं, उसकी हमारे मस्तिष्क में दृष्टि, श्रवण, स्पर्श तथा गन्ध प्रतिमाएं बनती और संचित होती रहती हैं। स्वाद विशेष की स्वाद प्रतिमाएं और पीड़ा आदि भाव-सम्वेदनाओं की भी सम्वेदन प्रतिमाएं मस्तिष्क में अंकित संस्कारित होती रहती हैं। दृश्यात्मक स्वप्नों में यही प्रतिमाएं और प्रतीक चित्रवत् दिखाई पड़ते हैं।
चित्त-तल पर यदि उथल-पुथल जारी रही तो इन प्रतीकों को समझ पाना सम्भव नहीं होता। अशान्त चित्त दशा में तो व्यक्ति का दिन विवश गति-चक्र में बंधा-सा व्यतीत हो जाता है और क्रियाकलापों की विवेचना का उसे अवसर ही नहीं रहता तथा स्पष्ट स्मृति भी नहीं रहती। ऐसे में स्वप्नों की स्मृति अत्यल्प ही रहे, यह स्वाभाविक ही है।
स्वप्नावस्था में नेत्र, नासिका, कर्ण, रसना आदि सचेतन ज्ञानेन्द्रियां निष्क्रिय रहती हैं। क्योंकि हमारा सचेतन मन उस समय दबा रहता है। किन्तु इन इन्द्रियों पर वातावरण के जो प्रभाव पड़ते हैं, उन्हें अवचेतन मन अनुभव करता—जानता रहता है। इसीलिए मोमबत्तियां रूई छुलाने, कान के पास तीव्र ध्वनि करने आदि का निश्चित प्रभाव उस समय के स्वप्नों पर पड़ता है। स्वप्नों के समय सक्रिय चित्त-तल का जितना अंश चेतन भाग को छूता रहता है, उतने अंश में शारीरिक प्रतिक्रियाएं भी होती हैं जैसे हंसना, रोना, बड़बड़ाना, मुट्ठियों का खुलना, भिचना, करवटें बदलना आदि। स्वप्न जब पूर्णतः अवचेतन की अनुभूतियों से सम्बन्धित होते हैं, उस समय व्यक्ति की देह शिथिल, शान्त पड़ी रहती है। व्यक्ति विशेष या कि सम्पूर्ण मानव-जाति के अतीत अथवा भविष्य के परिचायक स्वप्न व्यक्ति को सदा ऐसी ही स्थिति में आते हैं। यह स्थिति उसी प्रकार विरल होती है जैसे हमारे दैनन्दिन जीवन-क्रम में चेतन मन की जागृति विरल ही होती है।
आध्यात्मिक स्वप्न उन्हें कहा जाता है, जो अतीन्द्रिय अनुभूतियों से सम्बन्धित हों। इनके भी कई वर्ग हैं। सर्वसामान्य व्यक्तियों में से भी किसी को कभी-कभी ऐसी अनुभूतियां स्वप्नों में हो जाती हैं। व्यक्ति का अवचेतन मन अनन्त सम्भावनाओं और सम्वेदनाओं का भण्डार है, अतः उसे सामान्य रीति से समझना दुष्कर है।
योगनिद्रा इन्हीं सम्भावनाओं की उपलब्धि का एक मार्ग है। पाठक डेनियल वेयर नाम के रूसी लेखक की कृति ‘दामेकर आव हैविनली ट्राउजर्स’ के विषय में पढ़ चुके हैं, जिसमें उन्होंने एक तिब्बती लामा की अपने द्वारा देखी गई उस सच्ची कहानी का उल्लेख किया है कि वह लोगों को योगनिद्रा में सुलाकर, उन्हें मनचाहे स्वप्न दिखलाता था।
योगनिद्रा वस्तुतः अवचेतन पर से चेतन का दबाव हटा लेने की विद्या है, ऐसी स्थिति में व्यक्ति का मन अनन्त ब्रह्म-सत्ता की तरंगों की गतिविधियां देख-पकड़ पाने में समर्थ हो जाता है और तब वह अतीत अथवा भविष्य की वास्तविक घटनाओं का साक्षी बन जाता है।
जिस व्यक्ति का अन्तःकरण जितना ही शुद्ध-बुद्ध होगा और जो अपनी आन्तरिक शक्तियों को जितना ही अधिक विकसित होने देगा, उन पर से चेतन-मस्तिष्क के दबावों को हटाये रहेगा, तथा ब्रह्मांड-व्यापी चेतना से तादात्म्य का जितना प्रयास करेगा, वह आध्यात्मिक अनुभूतियों का उतना ही अधिकारी बनता चला जाएगा। स्वप्न अवचेतन की जागृति मात्र है और संस्कार शुद्ध व्यक्ति का अवचेतन भी शुद्ध होने से उसके स्वप्न यथार्थ की ही अभिव्यक्तियां होते हैं। यह यथार्थ सुदूर वर्तमान का भी हो सकता है तथा सूक्ष्म स्तर पर सुनिश्चित हो चुके भविष्य का भी।
स्वप्नावस्था में प्रशिक्षण की इन दिनों एक नवीन विधि का प्रयोग हो रहा है। उसमें शिक्षार्थी को प्रत्यक्षतः कुछ भी सिखाया समझाया नहीं जाता वरन् वातावरण में ऐसे संकेतों की गर्मी उत्पन्न की जाती है जिसका प्रभाव उस क्षेत्र के निद्रित लोगों पर पड़े और वे अनायास ही उस प्रभाव से प्रशिक्षित होने लगें। इस पद्धति का नाम—‘हिप्नोपेडिया’ है।
यूरोप—अमरीका में ‘हिप्नोपेडिया’ नाम की पद्धति का इन दिनों भरपूर उपयोग भाषा-शिक्षण अभिनय-प्रशिक्षण आदि में किया जा रहा है। शिक्षा शास्त्री इस पद्धति में गहरी रुचि ले रहे हैं और अगले कुछ ही वर्षों में यही प्रणाली शिक्षा में लोकप्रिय हो जाये, तो आश्चर्य नहीं। इस हेतु इस प्रणाली में निहित खतरों की सम्भावना को दूर करना होगा। रूस के विख्यात स्वप्न शास्त्री श्रीपावलोव एवं सोवियत आयुर्विज्ञान अकादमी के प्राध्यापक एम. सुमार-कोवा तथा ई. उशाकोवा का कथन है कि जब तक नींद की प्रत्येक अवस्था का सूक्ष्म एवं विस्तृत वैज्ञानिक अध्ययन नहीं हो जाता ‘हिप्नोपेडिया’ की आंशिक उपयोगिता ही रहेगी। उनका यह भी कहना है कि अप्रशिक्षित प्रयोगकर्त्ता इस विधि से जाने या अनजाने, छात्र-छात्राओं तक गलत सन्देश भेज सकता है तथा इस प्रकार विभ्रान्त कर सकता है।
वैज्ञानिक इन खतरों के प्रति सावधान हैं तथा उनसे बचे रहने की दिशा में खोज-कार्य कर रहे हैं।
सपनों द्वारा अध्यापन के प्रयोग रूस में भी जोरों से चल रहे हैं। अमरीका में भी इस पद्धति का प्रचलन बढ़ रहा है। ‘हिप्नोपेडिया’ की एक पद्धति में आत्म-सम्मोहन का अभ्यास किया जाता है, दूसरी में सामान्य शिक्षण विधि का। आत्मसम्मोहन वाली पद्धति में छात्र-छात्राओं को स्वप्नावस्था में आत्मनिर्देश सुनाये जाते हैं। एक स्कूल के बीस छात्र-छात्राओं को नाखून कुतरने की आदत थी। मानसशास्त्री डॉ. लारेन्स लोशन ने उनकी आदत छुड़वाने का दायित्व ओढ़ा। इन सबको सोने के बाद, ‘हिप्नोपेडिया’ पद्धति से एक रिकार्ड सुनवाया जाता था। रिकार्ड में इस एक ही पंक्ति का निरन्तर दुहराव होता था कि ‘‘मेरे नाखून बहुत कड़वे हैं।’’ कुछ ही दिनों में सभी छात्र-छात्राओं पर इसका समुचित प्रभाव पड़ा और उन्होंने अपनी वह आदत छोड़ दी।
चेकोस्लोवाकिया में अंग्रेजी-शिक्षण हेतु ‘हिप्नोपेडिया’ की दूसरी पद्धति अपनाई गई है। लगभग इस हजार छात्र-छात्राओं के घर वायरलैस (बेतार के तार) द्वारा रेडियो स्टेशन से जुड़े हैं। पाठ्यक्रम दस पाठों में विभाजित है एक पाठ की अवधि बाहर घन्टे है। दो-दो सप्ताह के अन्तर से एक-एक पाठ सिखाया जाता है पांच माह में पूरे दस पाठ याद करा दिये जाते हैं।
रात्रि आठ बजे से रेडियो-स्टेशन से पाठ का प्रसारण प्रारम्भ होता है। तीन घन्टे तक यह प्रसारण चलता है। इस अवधि में ही छात्र-छात्रा चुपचाप अपना खाना भी खा सकते हैं, आराम-कुर्सी पर विश्राम भी कर सकते हैं। एक ही नियम है कि ध्यान प्रसारित पाठ की ओर ही केन्द्रित रहे, ग्यारह बजे से रेडियो स्टेशन से लोरी ‘रिले’ होने लगती है और छात्र-छात्राओं को सुला दिया जाता है। फिर दो बजे तक वही पाठ लोरी के स्वर में धीरे-धीरे दुहराया जाता है। बाह्य मन निष्क्रिय बना रहता है, पर चेतन मस्तिष्क के वे अंश जो दिन की थकान से श्रान्त हो चुकते हैं, नींद के बाद खुलकर नई स्फूर्ति के साथ दी जा रही सूचनाएं संग्रहीत करते रहते हैं।
योग साधना में शिथिलता, शून्यावस्था, समाधि, शबासन आदि को बहुत महत्व दिया जाता है। यह अर्ध तन्द्रा की स्थितियां हैं। इन्हें योगनिद्रा कहा जाता है। स्नायु संस्थान पर से तनाव, दबाव हटाकर यदि उसे शान्त, विश्रान्त, सौम्य, मनःस्थिति को एक प्रकार से जागृत निद्रा के समतुल्य माना जा सकता है। धारणा और ध्यान के चरण पूरे करते हुए समाधि स्थिति पर पहुंचना साधना विज्ञान की चरम प्रक्रिया है। स्वप्नावस्था में तो मनुष्य का अपने ऊपर नियन्त्रण नहीं रहता और स्वसंकेत देना एवं अपने बलबूते अपने को इच्छित दिशा में मोड़ सकना सम्भव नहीं। इसलिए आवश्यक समझा गया कि कृत्रिम योगनिद्रा की स्थिति लाने का अभ्यास किया जाय इस स्थिति में मन और बुद्धि तो तंद्राग्रस्त हो जाते हैं पर चित्त में संकल्प ज्वलन्त रखे जा सकते हैं। इन संकल्पों से अचेतन मन को प्रभावित एवं प्रशिक्षित किया जाता है। आत्म परिष्कार की प्रधान योग साधना इसी प्रकार संभव होती है। मन्त्र जप में—ध्यान तन्मयता में—चित्त में उच्चस्तरीय संकल्प जागृत रखे जाते हैं। जो अन्तःकरण को परिष्कृत करने के लिए आवश्यक हैं। इन प्रयोगों को यदि सही उद्देश्य समझकर सही रीति से कार्यान्वित किया जाय तो परिणाम निश्चित रूप से अतीव आशाजनक होते हैं।
निद्रित स्थिति में प्रेरणात्मक स्वप्नों का इन दिनों विज्ञान क्षेत्र में उत्साह के साथ प्रयोग किया जा रहा है। यह स्वप्न सृजन दृश्यों के रूप में सम्भव नहीं हो सकता क्योंकि अन्तर्मन बहुत हठी है जब वह अपनी पर उतरा होता है तो बाहरी अंकुश मानने के लिए सहज ही तैयार नहीं होता। वैज्ञानिकों को स्वप्न सृजन के लिए जानकारियों, मान्यताओं, आदतों एवं इच्छाओं में हेर-फेर करने की गुंजाइश दीखी है सो वे स्वप्न प्रशिक्षण की गतिविधियां इसी आधार पर विनिर्मित कर रहे हैं। भारतीय तत्ववेत्ताओं ने इस संदर्भ में एवं समाधि के विभिन्न स्तर—सामान्य-असामान्य लोगों की मनोभूमि में खप सकने योग्य बनाये हैं। इनमें सचेतन को तन्द्रित करने—चित्त में संकल्प जीवित रखने और अन्तर्मन को प्रशिक्षण करने के तीनों ही उद्देश्य पूरे होते हैं। इस दिशा में जितनी सफलता मिलती है उतने ही सामान्य स्वप्नों में भी अति महत्वपूर्ण ऐसी जानकारियां मिलने लगती हैं जिन्हें सूक्ष्म दर्शन एवं अतीन्द्रिय प्रतिभा के नाम पुकारा जा सके।
मनोवैज्ञानिक फ्रायड की स्वप्न सम्बन्धी वे मान्यताएं अब पुरानी पड़ चुकी हैं, जिनके अनुसार व्यक्ति के अवचेतन को किन्हीं सामान्य और संकीर्ण ‘फार्मूलों’ द्वारा समझ सकने का दावा किया जाता था और उन्हें अतृप्त इच्छाओं की अभिव्यक्ति मात्र माना जाता था। फ्रायड ने पहले जिन स्वप्नों को ‘इडीपुस काम्प्लेक्स’ के द्वारा प्रेरित और दमित इच्छाओं का प्रतीक कहा था, वही स्वप्न अब अतीन्द्रिय अनुभूतियों के आधार सिद्ध हो रहे हैं। विभिन्न अनुसंधानों, प्रयोगों से यह भली-भांति स्पष्ट हो चुका है कि स्वप्न मात्र दमित यौन-आकांक्षाओं अथवा कल्पित क्लिष्ट यौन-विकृतियों के दायरे में नहीं समेटे जा सकते। उनके विविध वर्ग एवं स्तर हैं।
सात्विक आचरण द्वारा व्यक्ति का चेतना-स्तर ज्यों-ज्यों बढ़ता है, उसका अवचेतन भी उसी रूप में प्रखर एवं उत्कृष्ट बनता जाता है। सामान्यतः तो हम मूर्च्छना की स्थिति में जीवन व्यतीत कर देते हैं। नर-वानर की इस चित्त-दशा में अवचेतन की अठखेलियों का अर्थ भी समझ में नहीं आ पाता और स्वप्न-संकेत व्यर्थ चले जाते हैं।
यदि स्वप्न विज्ञान पर शास्त्रीय ढंग से विचार किया जाय और उनके आधार पर मिलने वाली जानकारियों के सहारे आन्तरिक स्तर को सुधारने, संभालने का प्रयत्न किया जाय तो यह एक बहुत बड़ी उपलब्धि होगी। उसे शारीरिक स्वास्थ्य सुधार एवं सम्वर्धन में भी अत्यधिक महत्वपूर्ण माना जा सकता है क्योंकि शरीर से मस्तिष्क की क्षमता अधिक है। मस्तिष्क में भी शक्ति केन्द्र अन्तर्मन है। स्वप्न हमें उसी क्षेत्र का परिचय देते हैं और चेतनात्मक परिष्कार का द्वार खोलते हैं।
----***----

स्वप्नों द्वारा शरीर-मन के रोगों-विकारों का निदान
*******

स्वप्न हमारी अन्तःचेतना और प्रकट चेतना का पारस्परिक सम्वाद संभाषण है जो सांकेतिक भाषा में रहस्यमय लिपि में सम्पन्न किया जाता है। राजनीतिक दूतावासों में—सेना में—प्रायः रहस्यमय सम्वाद इस रहस्यमय ढंग से भेजे जाते हैं कि वांछनीय व्यक्तियों के अतिरिक्त कोई बाहर का आदमी उसे सुन समझ न सके। टेलीग्राम की डैमी खटकती रहती है, सामान्य बुद्धि के लिये वह खट-खट मात्र की ध्वनि है, पर उस कला को जानने वाले लम्बे चौड़े सम्वादों का प्रसंग और पारस्परिक वार्तालाप उसी आधार पर कर लेते हैं। सीने पर स्टेस्थेस्कोप लगाकर डॉक्टर लोग हृदय क्या कह रहा है यह सुन लेते हैं। वैद्य लोग नब्ज़ पर हाथ रखकर रोग का निदान किया करते हैं। सर्वसाधारण के लिए यह जानकारी सुलभ नहीं, पर विशेषज्ञों के लिए सांकेतिक भाषा बहुत कुछ बातें बता देती है।
स्वप्नों की भाषा भी ऐसी है। उन्हें निरर्थक नहीं समझा जाना चाहिये। जिस प्रकार दर्पण के सहारे हम अपना चेहरा देख सकते हैं उसी प्रकार स्वप्नों के आधार पर शरीर और मन की भीतरी परत किस स्थिति में है उसकी झांकी कर सकते हैं। मोटी परख तो उथली जानकारियां दे पाती है। उनके आधार पर सामान्य स्वास्थ्य, प्रत्यक्ष कष्ट, हर्ष, शोक जैसे प्रत्यक्ष विवरण ही विदित होते हैं। पर इतना ही सब कुछ नहीं है। सूक्ष्म भी बहुत कुछ है, और वह इतना है कि स्थूल से भी भारी समझा जा सकता है। इसे सही स्थिति में जानकर भावी स्वास्थ्य संकट और मानसिक विग्रह से सहज ही बचा जा सकता है। स्वप्नों का विश्लेषण यदि किया जा सके और उनके आधार पर निकलने वाले निष्कर्षों से अवगत रहा जा सके तो आत्म-ज्ञान की इसे एक महत्वपूर्ण सीढ़ी ही कहा जायगा।
स्टेम्फोर्ड विश्व विद्यालय के मनोविज्ञान प्राध्यापक श्री चार्ल्स टी. टार्ट ने स्वप्न प्रक्रिया सम्बन्धी शोध में भी यही निष्कर्ष निकाला है कि स्वप्न सर्वथा स्वच्छन्द नहीं होते, और न वे अकारण आते हैं। उनके पीछे कुछ ठोस कारण विद्यमान रहते हैं। हां, वे सीधे साधे तरीके से नहीं वरन् ‘पहेली बुझौअल’ की तरह कुछ विचित्र वेश बनाकर आते हैं और हमारी बुद्धि को चुनौती देते हैं कि उनकी रहस्यमयी गतिविधियों को समझें और सन्निहित कारणों को समझ कर अपनी शारीरिक, मानसिक गतिविधियों के मोड़-तोड़ का परिचय प्राप्त करें।
रूप की ‘सोवियत स्काया रशिया’ पत्रिका में डॉक्टर कत्सफिन का एक लेख छपा है जिसमें उन्होंने लिखा है कि मस्तिष्क में ऐसी अद्भुत शक्ति है कि वह शरीर में भीतर ही भीतर चल रही रुग्ण गतिविधियों को पहले से ही जान लेता है और स्वप्नों के आधार पर यह संकेत देता है कि स्वास्थ्य की स्थिति इन दिनों कैसी चल रही है और उसका मोड़ किधर जा रहा है। वे कहते हैं—स्वप्न न आना अस्वस्थता की निशानी है। जब शरीर की नाड़ियां अपनी अन्तःप्रक्रिया की बारीक रिपोर्ट मस्तिष्क को देना बन्द कर देती हैं तभी सपने दीखना बन्द हो जाता है।
निद्रा केवल शारीरिक विाम ही नहीं वरन् कुछ और भी है। स्वप्न मात्र मनोवैज्ञानिक हलचल ही नहीं वरन् इसके अतिरिक्त भी उनमें कुछ अन्य तथ्य विद्यमान हैं।
यदि किसी को सोने न दिया जाय, निरन्तर जागृत रखा जाय तो वह कुछ ही दिन में पागल होकर मर जायगा। इसलिये निद्रा—जिसमें हम जीवन का एक तिहाई भाग खर्च करते हैं। जीवन का एक महत्वपूर्ण माध्यम है। निद्रा दो भागों में विभक्त है। एक वह जिसमें मनुष्य पूरी तरह सो जाता है और दूसरा वह जिसे अल्प निद्रा कह सकते हैं, स्वप्न इस दूसरी स्थिति में ही आते हैं। जागृत अवस्था की तरह निद्रा की महत्ता भी हमारे ध्यान में रहनी चाहिये। गहरी नींद शारीरिक और मानसिक विश्राम की आवश्यकता पूरी करती है, यदि वह ठीक तरह आ जाय तो शरीर और मस्तिष्क की सारी थकान दूर हो जाती है और एक नई ताजगी का अनुभव होता है। अल्प निद्रा का महत्व और भी अधिक है क्योंकि उसमें अचेतन मन को क्रीड़ा कल्लोल करने का—अपनी दबी अनुभूतियां ऊपर उभारने का अवसर मिलता है। जागृत मस्तिष्क तो अपनी संवेदनाओं को ज्ञानेन्द्रियों और कर्मेन्द्रियों की सहायता से चरितार्थ कर लेता है पर अचेतन मन का अपनी आकांक्षायें एवं अनुभूतियां स्वप्नों के माध्यम से ही साकार करने और अपने द्वारा रचे हुये उस स्वप्न दर्पण में अपना मुंह देखकर सन्तोष करने का अवसर मिलता है, इस प्रकार वह स्थिति भी उपेक्षणीय नहीं वरन् उपयोगी ही है।
निद्रावस्था में मानवीय शरीर में अनेक परिवर्तन होते हैं। नाड़ी की गति, रक्त का परिभ्रमण, इन्द्रियों की क्रियाशीलता, विचारों की गति धीमी पड़ जाती है। यद्यपि हृदय, फेफड़े, आमाशय, गुर्दे आदि अपना काम करते रहते हैं। जागृत और निद्रा की मध्यवर्ती स्थिति में स्वप्न दीखते हैं।
नशे में पड़ा हुआ, अथवा भय एवं भ्रम ग्रसित व्यक्ति जिस प्रकार कुछ का कुछ देखने लगता है वही बात स्वप्नों में भी होती है। अनुभूति विकृत भले ही हो पर उसका कुछ आधार तो होता ही है। रस्सी का सर्प—झाड़ी का भूत दीखना भ्रमग्रस्त स्थिति में सम्भव है। पर उसमें सादृश्य का कुछ आधार हुआ ही, मनोवैज्ञानिकों का कहना है कि भूतकाल की घटनायें और जागृत अवस्था के अनुभव दोनों मिलकर स्वप्नों की चित्रकला का सृजन करते हैं।
कोलोरेडी विश्व विद्यालय में कुमारी डोरोवी मार्टिन और फ्रान्सिस स्ट्रिविक के तत्वाधान में 30000 स्वप्न दर्शियों द्वारा देखे गये स्वप्नों का एक वर्ष तक निरन्तर विश्लेषण किया। इस प्रयोग में करीब 300 विश्लेषणकर्त्ता मनोविज्ञानी नियुक्त किये गये।
ऐसे ही प्रयोग डा. लुसीन वारनेर के तत्वाधान में हुए और उसमें 250 स्वप्न दर्शियों ने भाग लिया विश्लेषण कर्त्ता के रूप में मनोविज्ञानी महिला मिलडर्ड फेविला ने भाग लिया। यद्यपि देखे गये स्वप्नों में से एक तिहाई के ही कुछ निष्कर्ष निकाले जा सके पर उससे इस नतीजे पर जरूर पहुंच जाया गया कि प्रयत्न करने पर अधिकांश स्वप्नों के आधार को ढूंढ़ निकाला जा सकता है और उससे मनुष्य की शारीरिक एवं मानसिक स्थिति का सही पता लगाया जा सकता है। जिस प्रकार शरीर शास्त्री मल, मूत्र, थूक, रक्त आदि का ऐक्सरे फोटो विश्लेषण करके रोगी की स्थिति का पता लगाते हैं ठीक उसी प्रकार स्वप्नों के माध्यम से मनुष्य की अविज्ञात सूक्ष्म परिस्थितियों को जाना जा सकता है। विशेषतया मानसिक विश्लेषण में तो उससे बहुत अधिक सहायता मिल सकती है।
निद्रावस्था में निःचेष्ट शरीर पर पड़ने वाले छोटे छोटे प्रभाव कई बार उस घटना को अति विस्तार देकर स्वप्न बन जाते हैं। जैसे सपने में बर्फीले पहाड़ या ठण्डे तूफान में फंस जाने का स्वप्न इस कारण भी हो सकता है कि शरीर पर से कंबल खिसक जाय और ठण्डी हवा का झोंका शरीर पर अपना प्रभाव डाल रहा हो। घर में चुहिया की खड़बड़ कानों को सुनाई पड़े और हो सकता है वह बादल गरजने की तरह सपना बन जाय। असुविधाजनक बिस्तर पर सोना, खटमल, पिस्सुओं और मच्छरों का काटना, अधिक भोजन कर लेने से पेट पर पड़ने वाला दबाव गहरी निद्रा में रुकावट डालते हैं और अधूरी एवं उचटी हुई नींद में असुविधाजनक कष्टकर दृश्य दिखाने वाले सपने दीख सकते हैं।
मन पर जो चिन्ता, भय, निराशा या वियोग व्यथा सवार हो वही उलट-पुलट कर सपना बन सकती है। कोई किसी स्वजन सम्बन्धी की मृत्यु ने यदि मन पर गहरा प्रभाव डाला है तो वह बार-बार सपने में दिखाई पड़ सकता है। ईर्ष्या, प्रतिस्पर्धा और आत्महीनता की भावना के कारण जो असन्तोष रहता है उसकी तृप्ति अपनी या अपने किसी सम्बन्धी की विजय एवं उन्नति के रूप में दीख पड़े तो समझना चाहिए—अपना समाधान आप करने के लिए अचेतन मन सपने की सुनहरी नगरी बसाकर अपने को बहलाने का प्रयत्न कर रहा है। किसी शत्रु को हानि पहुंचाना या आशंकित आपत्ति का किसी डरावने रूप में आ खड़े होना जैसे सपने अपनी ही मकड़ी के बुने हुये जाले या ताने-बाने हैं।
डा. फ्रायड ने स्वप्नों की गम्भीर समीक्षायें की हैं और उन्हें अधिकांश मन में दबी हुई वासनाओं की अवचेतन मन में काल्पनिक स्थिति माना है। फ्रायड का कथन है कि मनुष्य दिन भर अनेक तरह की इच्छायें किया करता है, किन्तु साधनों के अभाव सामाजिक प्रतिबन्ध कानून के भय आदि के कारण वह इच्छायें पूरी नहीं कर पाता। मन स्वप्नावस्था में इन दमित इच्छाओं की ही मनचीती किया करता है। इस सम्बन्ध में निःसन्देह फ्रायड के तर्क और प्रस्तुत घटनायें जोरदार हैं, हमारे अधिकांश हलके स्वप्न सचमुच शरीर को गड़बड़ी, मन की दबी हुई इच्छाओं के द्योतक होते हैं किन्तु इस तरह के उदाहरण के बाद जैसा कि इस लेख की आरम्भिक पंक्तियों में दिया गया है—फ्रायड ने स्वीकार किया है कि स्वप्न का संसार दृश्य जगत तक और मन की स्थूल—वासना जन्य कल्पनाओं तक सीमित किया जाना भूल ही होगी अलबत्ता हम यह नहीं जानते कि जो स्वप्न भविष्य में हू-बहू सत्य हो जाते हैं उनका रहस्य क्या है?

(1) स्वप्न में मनुष्य अपने आपको उड़ता हुआ देखता है? फ्रायड ने उत्तर दिया—चिड़ियों को, जहाजों को उड़ते देखकर मन में स्वयं उड़ने की इच्छा आई होगी पर मनुष्य शरीर से उड़ना सम्भव न होने के कारण वह इच्छा जागृत अवस्था में दब गई और स्वप्न में उसी ने उड़ने का रूप ले लिया।
(2) स्वप्न में मनुष्य ऊपर से गिरता क्यों अनुभव करता है?—फ्रायड की बुद्धि ही तो थी—बुद्धि तो समुद्र की सतह तक की खोज कर लाती है फिर इस प्रश्न का तुक्का मिलाना उसके लिए कितनी बड़ी बात थी। फ्रायड बोले—मनुष्य बन्दरों की सन्तान है, बन्दर जंगलों में रहते थे और पेड़ों पर सोते थे। कभी उन्हें अच्छा आसन नहीं मिल पाता था तो वे सोते-सोते जमीन पर गिर जाते थे। बन्दर से विकसित होकर मन मनुष्य बन गया पर उसके संस्कारों में छाया, वह पेड़ से गिरने का भय न गया—उसी भय का परिणाम है कि मनुष्य सोते समय गिरने के दृश्य देखता है?

डा. फ्रायड की बातें सर्वथा निस्सार-निराधार नहीं। मन की अपनी कल्पनायें बेहिसाब हैं और मानसिक कल्पनाओं का महत्व भी कम नहीं। हमारी ज्ञात-अज्ञात कल्पनायें स्वप्न-जगत का सृजन करती हों तो आश्चर्य है?

लेकिन स्वप्नों का सम्पूर्ण क्षेत्र यहीं तक सीमित नहीं। वस्तुतः यह सीमा मनोविज्ञान की है। जो लोग मन की दौड़ व्यक्ति के शरीर से जुड़े, परिचित संसार तक ही सीमित मानते हैं, वे अवचेतन मन की भी अधिकाधिक परिधि परिवेश तक ही मानेंगे। उससे आगे भी मन जा सकता है। जो स्थूल शरीर ने न कभी देखा, न सुना, उसका भी वह अनुभव-अवलोकन कर सकता है, यह भला भौतिकतावादी क्यों कर मानेंगे?

तो भी, इतना तो पाश्चात्य मनोवैज्ञानिक भी मानते हैं कि अवचेतन मन ऐसी सूक्ष्मातिसूक्ष्म बातों को पकड़ लेता है, जिनकी सचेतन मन को जानकारी हो ही नहीं पाती। चेतन मन तो मोटी-मोटी बातों में ही उलझा रहता है, पर अचेतन मन इसी बीच सामान्यतः उपेक्षणीय प्रतीत होने वाली किन्तु अति महत्वपूर्ण बातें नोट करता रहता है और उनके आधार पर धारणायें बनाता, निष्कर्ष निकालता रहता है।
उदाहरण के लिए एक व्यापारी ने एक अन्य व्यापारी से बात-चीत की। कोई सौदा तय हो गया। रात सपने में पहले व्यापारी ने देखा कि वह दूसरा व्यापारी उसके सीने पर सवार है और गला दबा रहा है। भाव हो सकता है कि ऊपर से सभ्य दीखने वाला दूसरा व्यापारी कोई जालसाज हो। पहले व्यापारी का चेतन मन तो उसकी मीठी बातों में उलझ गया, पर बातचीत के दौरान उसका अचेतन मन दूसरे व्यापारी की उन छोटी-छोटी गतिविधियों को अंकित करता रहा, जो उसकी धूर्तता और मिथ्याचार के परिणामस्वरूप उसके अंगों और चेहरे से हो रही थीं जो मुद्रायें-भंगिमायें उभर और मिट रही थीं—जैसे पलकों का झपकना, मुंह में दौड़ने वाली भाव-तरंगें, माथे पर पड़ने वाले बल आदि। तात्पर्य यह है कि अवचेतन मन ‘लाई डिटेक्टर’ (झूंठ-खोजी) मशीन का काम कर रहा होता है। उस अवचेतन के वही अंकित प्रभाव तथा उनसे निकाले गये निष्कर्ष रात्रि में प्रतीक रूप में स्वप्न द्वारा अभिव्यक्त होते हैं।
ऐसे स्वप्न भविष्य में शतप्रतिशत सत्य सिद्ध होते अनेक बार देखे गये हैं।
किन्तु साथ ही, यह भी सदैव स्मरण रखना आवश्यक है कि स्वप्नों की प्रतीक भाषा उलझी हुई, जटिल और गूढ़ होती है। मनुष्य की शारीरिक एवं मानसिक स्थितियों का विवरण प्रस्तुत करने वाले स्वप्न भी होते छद्म रूप में ही हैं। सीधे सादे रूप में ऐसे स्वप्न बहुत ही कम होते हैं। स्पष्ट, क्रमागत और सीधे-साफ तो प्रायः अतीन्द्रिय-चेतना से सम्बन्धित स्वप्न ही होते हैं।
भीतरी शारीरिक दशाओं का वर्णन करने वाले स्वप्न तक प्रतीकात्मक ही होते हैं। उदाहरणार्थ यदि कोई व्यक्ति स्वयं को बार-बार पानी में तैरता देखे तो उसके भीतर जल तत्व या तो अधिक हो सकता है या कम भी। यौवन के प्रारम्भ में शारीरिक उभार के कारण जब कन्याओं का वक्षःस्थल कुछ भारी होने लगते हैं तो करवट या औंधे मुंह लेटने पर प्रायः वे ऐसा कुछ स्वप्न देखतीं हैं मानो उनके सीने पर कोई बोझ है और मुंह से आवाज नहीं निकाल पा रही है। इसी प्रकार किशोरों में यौन-उभार आने पर वे भी कामावेग के कारण तरह-तरह से ऐसे सपने देखते हैं, जिनमें टेढ़े-मेढ़े ढंग से उनकी कामेच्छा अभिव्यक्त होती है। ऐसे स्वप्न स्वाभाविक होते हैं। शरीर और मन की उमंगें-तरंगें स्वप्नों द्वारा अभिव्यक्ति पाती रहती हैं।
स्वप्नों में निहित रोग निदान
प्रत्येक स्थिति का व्यक्ति सोते, जागते स्वप्न देखता है। स्थूल उपलब्धियों का आनन्द बिना परिश्रम पुरुषार्थ किये न भी मिले, तो भी स्वप्नदर्शी होने का आनन्द तो हर कोई उठा सकता है। क्योंकि परमात्मा ने प्रत्येक मनुष्य के मन की संरचना इस प्रकार की है कि वह दौड़-भाग कर कहीं भी पहुंच सकता है। इसके लिए न कोई बाधा है न रुकावट। प्रतिबद्ध, शर्त, परिस्थितियों पर निर्भर रहने की विवशता अथवा श्रम करने की आवश्यकता जैसी कोई भी बात मन को रोकती नहीं। इसीलिए उन इच्छाओं को जो सहज पूरी नहीं होती मनुष्य स्वप्नों के माध्यम से पूरी होते हुए देख लेता है और उनकी तृप्ति का आनन्द लेता है।
आधुनिक मनोविज्ञान की स्वप्नों के सम्बन्ध में यही धारणा है। इसके अनुसार स्वप्नों का मुख्य उद्देश्य मन की दमित वासनाओं की पूर्ति है। कहा जाता है कि कोई व्यक्ति किन्हीं भी कारणों से अपनी भिन्न इच्छाओं को प्रत्यक्ष जीवन में पूरी नहीं कर पाता, उन्हें वह स्वप्न में पूरी कर लेता है। प्रसिद्ध मनोवैज्ञानिक सिगमण्ड फ्रायड ने इस आधार सिद्धान्त का विस्तार से विश्लेषण किया और स्वप्नों की नयी व्याख्या प्रस्तुत की। उनके अनुसार दमित वासनाओं को पूरा करने, बीते हुए सुखों के संसार में लौट जाने, जाग्रत जीवन के बन्धनों को तोड़ फेंकने और स्वच्छन्द आचरण करने जैसे कारणों से तरह-तरह के स्वप्न दिखाई देते हैं।
स्वप्नों का यह दर्शन एकांगी और अधूरा है। स्वप्न जागृत और प्रसुप्त मन की क्रीड़ा-किलोल है, यह ठीक तो है पर सच्चाई इतनी मात्र ही नहीं है दमित वासनाओं की पूर्ति और अपूर्ण इच्छाओं की तृप्ति स्वप्नों के माध्यम से हो तो जाती है लेकिन कई बार स्वप्न मनुष्य के शरीर, जीवन, भविष्य तथा अतीत पर भी रहस्यमय ढंग से प्रकाश डालते हैं। फ्रायड के बाद स्वप्न मनोविज्ञान के क्षेत्र में जो प्रगति हुई उसमें इन तथ्यों को भी स्वीकार किया गया है। हाल ही में स्वप्नों के माध्यम से रोग निदान करने की एक नयी विधि खोजी गयी है, जिसके अनुसार जटिल और न समझ में आने वाले रोगों से ग्रस्त रोगियों को अपने स्वप्न बताने के लिए कहा जाता है। फिर उन स्वप्नों की व्याख्या की जाती है और रोग का पता लगाया जाता है। निदान की यह पद्धति लगभग सभी मामलों में सी सिद्ध होती है। वैज्ञानिक उपकरण जिन रोगों का निदान करने में असमर्थ सिद्ध होते हैं, उन रोगों में स्वप्न निदान की पद्धति अचूक सफल होती देखी गयी है।
सन् 1972 की घटना है। रूस के पोल्याना शहर में स्थित जुबोस्क्वाय मेडिकल कालेज में भयंकर सिरदर्द के रोग से ग्रस्त एक लड़की लायी गयी। अक्सर उसके सिर में बड़े जोर का दर्द उठता था और वह प्रायः अचेत हो जाया करती थी। उसकी बढ़िया से बढ़िया चिकित्सा की गई, कई डाक्टरों ने उसका इलाज किया पर आराम होना तो दूर रहा, डॉक्टर इस बारे में भी एकमत नहीं हो सके थे कि रोग क्या है? उपरोक्त मेडिकल कालेज में ही डा. कासातकिन के एक मित्र काम करते थे। स्मरणीय है डा. कासातकिन स्वप्नों से रोग निदान की आधुनिक पद्धति के जनक कहे जाते हैं। उन डॉक्टर महोदय ने रोगिणी का स्वप्न परीक्षण किया और बताया कि उसे ब्रेन ट्यूमर है। बाद में अन्य उपकरणों ने भी उसके रोग की पुष्टि कर दी।
रूस के प्रसिद्ध वैज्ञानिक डा. कासातकिन ने 28 वर्षों के प्रयोगों, निरीक्षणों और विश्लेषणों के बाद यह प्रतिपादित किया है कि स्वप्नों द्वारा न केवल जटिलतम रोगों का निदान किया जा सकता है वरन् उनकी पूर्व सूचना भी प्राप्त की जा सकती है। उदाहरण के लिए कोई व्यक्ति आज बीमार पड़ता है तो आज से चार-छह महीने पहले ही यह जाना जा सकता है कि वह अमुक अवधि के बाद रोग शय्या पर होगा।
इसका कारण बताते हुए डा. कासातकिन का कहना है कि कोई भी रोग अपने लक्षणों सहित उभरने से काफी समय पूर्व ही शरीर में अपनी जड़ें जमाने लगता है। रोग की वह घुस-पैंठ शरीर दुर्ग के सजग प्रहरी और गुप्तचर अचेतन मन को तत्काल पता चल जाती है। इस आधार पर वह प्रतीकों, दृश्यों तथा रूप आकृतियों के माध्यम से इस बात की सूचना जागृत मस्तिष्क को देने लगता है। इन संकेतों को कोई समझ नहीं पाता, यह बात और है।
आजकल पश्चिमी देशों में स्वप्न निदान पद्धति पर काफी शोध प्रयास चल रहे हैं और प्रयास किये जा रहे हैं कि किसी प्रकार रोग के हावी होने से पूर्व ही उसे दुर्बल बना दिया जाय ताकि रोग के आक्रमण की सम्भावना ही समय रहते समाप्त की जा सके।
पश्चिमी देशों के वैज्ञानिकों को स्वप्नों में निहित व्याधियों के संकेत भले ही अब मालूम हुए हैं, पर भारतीय चिकित्सा ग्रन्थों ने इस विषय पर हजारों वर्ष पूर्व प्रकाश डाला था। आयुर्वेदशास्त्र में त्रिदोषों को ही रोग का कारण बताया गया है। आचार्य बराह मिहिर ने अपने चिकित्सा ग्रन्थ ‘कल प्रकाशिका’ में स्वप्नों के द्वारा त्रिदोष ज्ञान का अनुभूत विवेचन किया है। कल प्रकाशिका के अनुसार स्वप्नों के विश्लेषण से रोगों का पूर्व परिचय प्राप्त किया जा सकता है। उदाहरण के लिए जिस व्यक्ति के शरीर में वात-पित्त का प्रभाव आवश्यकता से अधिक हो जाता है वह स्वप्न में स्वयं को घिरा हुआ पाता है या अग्नि और उससे सम्बन्धित दृश्यों को देखता है। कपाल पर उष्णता के आभास सहित भयानक स्वप्न दिखाई दे तो पित्त विकार होता है। रक्तवर्ण की चीजें रक्त विकार या रक्त पित्त विकार की सूचक होती हैं। ज्वाला का दिखाई देना पित्त दोष तथा पुष्प का दिखाई देना ‘श्लेष्म’ का सूचक होता है।
डा. कासातकिन के अनुसार टान्सिल्स, अपेडिसाइटिस और पाचन सम्बन्धी रोगों का पता स्वप्नों द्वारा प्रत्यक्ष या अप्रत्यक्ष रूप से रोग प्रारम्भ होने के दो चार दिन पहले ही लग सकता है, यदि सपनों का सही विश्लेषण किया जा सके तो ब्रेन ट्यूमर, कैंसर, हृदय रोग और क्षय रोग जैसी भयंकर बीमारी का पता, उनके आरम्भ होने से एक वर्ष पहले ही चल जाता है।
यह निष्कर्ष भारतीय दर्शन की इस मान्यता को भी स्पष्ट करते हैं कि रोगों का कारण शरीर में उत्पन्न होने वाली गड़बड़ी अथवा आहार-विहार के दोष ही नहीं है। इन कारणों से भी रोग बीमारियां आती हैं तथा स्वास्थ्य को हानि पहुंचती है परन्तु पूर्व जन्मों के संस्कार स्वरूप भी बीमारियां खड़ी होती हैं। शास्त्रों में कहा गया है, ‘पूर्वजन्म मृतम् पापम् व्याधिरूपेण पीडयेत् ।’ अर्थात् पिछले जन्मों में किये गये पाप व्याधि के रूप में शरीर को पीड़ा देते हैं। कर्मफल के अकाट्य नियम के अनुसार पिछले जन्मों में किये गये अपराध, दुष्कर्म और पापों के दण्ड जो उसी जन्म में भोगने से रह जाते हैं, इस जन्म में भुगतने पड़ते हैं। उन दण्डों का एक रूप व्यक्ति भी हो सकता है। प्रश्न उठता है कि जिस शरीर के द्वारा पापकर्म हुए थे वह तो मृत्यु के साथ ही समाप्त हो गया। फिर इस शरीर को यह दण्ड क्यों?

उत्तर अति सहज है। शरीर न तो कर्म करता है न भोग भोगता है। जीव ही इन कर्मों का कर्त्ता, भोक्ता और नियोक्ता है। यहां जीवन से अर्थ मनुष्य की सीमाबद्ध चेतना ‘इगो’ से है। इस जीव को ही किये गये का भला बुरा परिणाम अनुभव होता है। शरीर की समाप्ति के बाद भी जीवसत्ता अपने सूक्ष्म और कारण शरीर सहित विद्यमान रहती है तथा नया शरीर धारण करती है। उस जन्म के संस्कार, न्याय, परिणाम इस जन्म में भी अपने कर्त्ता को खोज लेते हैं। इस सम्बन्ध में महर्षि व्यास का कहना है कि हजार गायों में भी बछड़ा जिस प्रकार अपनी मां को पहचान लेता है उसी प्रकार मनुष्य के कर्म उसे कहीं भी किसी भी रूप में ढूंढ़ और पहचान लेते हैं।
पूर्व जीवन में जिस शरीर ने कर्म किये थे वह मुख्य नहीं है। मुख्य है उन कर्मों की नियामक जीवसत्ता और वह सभी शरीरों में विद्यमान रहती है। अतः पिछले जीवन के सभी कर्म संस्कार, उनके दोष दुष्परिणाम, तत्सम्बन्धी सम्भावनायें अपने साथ लिए रहती है। उसी न्याय से इस जन्म में जीवसत्ता को पूर्वकृत पापों का दण्ड भुगतना पड़ता है। जाग्रत जीवन में उन कर्मों का, कर्मों के परिणामों का स्मरण ज्ञान न हो तो भी क्या, उस जीव चेतना को तो अपने सभी कर्मों और सम्भावित परिणामों का बोध रहता है। इसी से वर्तमान जीवन में अनागत रोगों का पता भी स्वप्नों के माध्यम से चल जाता है। शास्त्रकारों ने इस सम्बन्ध में स्पष्ट कहा है कि स्वप्नावस्था में जीव अपनी विभूति का अनुभव करता है। देखे हुए और न देखे हुए को, सुने हुए और न सुने हुए को, अनुभव किये हुए और न अनुभव किये हुए को, विद्यमान और अविद्यमान को सारी घटनाओं को देखता है। (प्रश्नोपनिषद् 4।5)

स्वप्न जाग्रत और प्रसुप्त, चेतन और अचेतन मन का क्रीड़ा कल्लोल तो है ही, जीवसत्ता का अनुभव क्षेत्र भी है और इस क्षेत्र में आगत-अनागत, स्थूल-सूक्ष्म, दृश्य-अदृश्य सभी बातों का अनुभव करने के साथ-साथ वह पूर्वजन्मों के दुष्कृत्यों तथा उनके परिणाम दण्डों को भी जानता रहता है। इसी आधार पर भारतीय आयुर्वेद ग्रन्थों में स्वप्नों के माध्यम से रोग निदान की पद्धति का विकास किया गया। पश्चिमी वैज्ञानिकों को उस स्थिति तक पहुंचने में अभी समय लगेगा तो भी अपने साधनों, अनुभवों और जानकारी के आधार पर वे स्वप्नों का मर्म पकड़ने के लिए निरन्तर प्रयासरत हैं।
खोज जारी है
अमरीका के प्रसिद्ध डा. आइसवुड ने बहुत समय तक स्वप्न पीड़ित लोगों की चिकित्सा की। एक दिन उन्हें खयाल आया चूंकि स्वप्न एक विचार एक स्पन्दन की तरह मस्तिष्क से निःसृत होते हैं अतएव क्या उन्हें टेप-रिकार्ड की तरह रिकार्ड नहीं किया जा सकता? उनकी इस जिज्ञासा ने ही ‘इलेक्ट्रोएन सेफ्लोग्राफ’ नामक यन्त्र का आविष्कार किया यह यन्त्र सोये हुए व्यक्ति के स्वप्नों को ध्वनि-तरंगों की भांति रिकार्ड कर देता है यदि उस व्यक्ति को स्वप्न की एक-एक बात याद रहे तो उन स्वप्न-रेखाओं से और भी विस्तृत जानकारियां प्राप्त की जा सकती हैं। अभी तक तो यही सम्भावना थी कि स्वप्नों को इस प्रकार अंकित कर लेने पर एक व्यक्ति के स्वप्न दूसरे लोग भी जब चाहे देख सकेंगे, स्वप्न खरीदे और बेचे भी जा सकेंगे। पर पीछे जब ‘मैंमी फ्ला स्वप्न अनुसन्धान संस्थान’ की स्थापना हुई और सभी आयु, वर्ग, देश, जाति के लोगों पर प्रयोग करके स्वप्नों का विश्लेषण किया गया। तब पता चला, स्वप्न एक सत्ता जगत है अर्थात् उस समय मानसिक चेतना का आत्मिक चेतना में आंशिक और पूर्ण विलय भी होता है। इस संस्थान ने यह पाया कि जो लोग अधिक पवित्र थे, जिनकी आत्मा में कम से कम मनोविकार, ईर्ष्या, द्वेष, घृणा, क्रोध, मनोमालिन्य, कामुकता आदि के भाव थे, उनके स्वप्नों में जहां भविष्य सम्बन्धी स्पष्ट जानकारियां थीं वहां जिन लोगों के मस्तिष्क दूषित थे जिनका आचार गरिष्ठ, मांस, मद्य से पूर्ण था उन के स्वप्न न केवल नितान्त अस्पष्ट थे वरन् उनकी मानसिक स्थूलता इतनी अधिक थी कि उन्हें हर स्वप्न में कुछ न कुछ भयानक दृश्य दिखाई देते हैं।
डा. केल्विन हाल ने मेक्सिको, आस्ट्रेलिया, नाइजीरिया के लोगों के लगभग 30 हजार स्वप्न एकत्रित किये और उनका विश्लेषण किया तो पाया कि स्वप्नों का लोगों के व्यक्तिगत चरित्र से घनिष्ठ सम्बन्ध है। जिनके आचार-विचार अच्छे नहीं उन्हें तीन में से दो स्वप्न भयानक देखने पड़ते हैं। जिन्हें रात में 7-7 स्वप्न आते हैं, वह भी ऐसे ही अस्थिर चित्त लोग होते हैं। ईश्वर भक्त, पुण्यात्माओं को यदि आहार में कोई गड़बड़ न हो तो रात में एक लम्बा, गहरा और इतना स्पष्ट स्वप्न दिखाई देता है जिसे बीसियों वर्षों तक ज्यों का त्यों याद रखा जा सकता है। इन्हें इन दृश्यों में सिनेमा के दृश्य से भी अधिक आनन्द आता है। उन्हें स्वप्न में संगीत, गायन नृत्यादि भी देखने सुनने को मिलते हैं।
स्काटलैंड यार्ड पुलिस के अपराध विशेषज्ञों ने स्वप्नों का एक-दूसरे ही रूप में लिया और किसी अर्थ में उसका भी अपना विशिष्ट महत्व यह सिद्ध हुआ कि जो चेहरे बाहर से बहुत सुन्दर आकर्षक, सभ्य और शिक्षित प्रतीत होते हैं आवश्यक नहीं कि वे भीतर से भी वैसे ही हों। लोग बाहर से कितनी ही बनावट क्यों न करें यदि उनका अन्तःकरण विकारग्रस्त और पापपूर्ण है तो उनके स्वप्न में उसका असर स्पष्ट पड़ेगा। एक और बात सामने आई वह ये कि स्वप्न में पूर्व किये गये अपराध पानी की लहर की तरह बार-बार टकराते हैं। इसलिये स्वप्नों को अंकित करने की पद्धति से अपराधियों की पकड़ का एक अच्छा क्रम चल पड़ा। आगे तो विज्ञान स्वप्नों द्वारा पूर्वजन्मों के कांड भी खोलने वाला है अब इसमें जरा भी सन्देह नहीं रह गया।
उदाहरण के लिए अमरीकी पुलिस ने एक बार अमेरिका के शिक्षित और संभ्रान्त माने जाने वाले 1000 व्यक्तियों के स्वप्नों का विश्लेषण किया तो पाया कि उनमें से 40 प्रतिशत व्यक्तियों का संबंध किसी न किसी अपराध से है। कई लोग अपनी धर्म-पत्नी के समक्ष बड़े चरित्रवान् बनते थे। पर स्वप्नों में यह सत्य आया कि यह उनके द्वारा किया गया सफेद धोखा था। सच यह था कि उनका लगाव कई भ्रष्ट स्त्रियों से रहा है। कई लोग बड़े त्यागी दीखते थे पर उन्होंने कभी न पकड़ में आने वाले लगन किये थे। कई लोगों चोरियां, कई ने मिलावट और कितनों ने हत्यायें तक की थीं। वह सब स्वप्न-विश्लेषण से सामने आया और लोगों ने स्वीकार भी किया। इससे अमेरिका में एक भय प्राप्त हो गया और लोगों ने स्वप्न विश्लेषण कराना बन्द कर दिया क्योंकि उससे उनके जीवन के अपराध चाहे कभी भी हुए हों सामने आ सकते थे।
वैज्ञानिकों ने खोज करके यह पाया है कि 98 प्रतिशत अपराधी स्वप्न बार-बार अवश्य आते हैं। कृत्रिम स्वप्नों द्वारा इन आवृत्तियों को उत्तेजित कर दिया जाता है जिससे किसी भी व्यक्ति के कितने प्राचीन अपराधी के दृश्य और रिकार्ड आ जाते हैं। एक दिन यह सम्भव है कि हर व्यक्ति के जीवन में ऐसे रिकार्ड रखे जायें और उनका सम्बन्ध उसी तरह के स्वप्न देखने वालों से जोड़ा जाय तो न केवल पुनर्जन्म प्रमाणित होगा वरन् कर्मफल भी अपने अनोखे रूप में प्रकट होगा। इन दृश्यों को ‘इलेक्ट्रोएन टेलीविजन’ पर देखा भी जा सकेगा। विज्ञान उस दिशा में तेजी से अग्रसर हो रहा है।
रूसी डा. बी. कसात्किन के अनुसार किसी रोग के बाहर प्रकट होने के कारण पहले ही अचेतन मन को उसकी जानकारी हो जाती है। इसलिए तपेदिक व फेफड़ों के अन्य रोग तथा पीलिया जैसे रोगों की जानकारी मनुष्य के समक्ष सपनों के रूप में आती है। उनके अनुसार यदि स्वप्नों में पर्वत शिखर पर चढ़ते और उस दौरान सांस भर आने, दम फूलते देखें अथवा किसी दुर्घटना के बाद छाती पर कुछ बोझ जैसा देखें या नदी-तालाब में तैरकर बाहर निकलने में कष्ट लगे और छाती पर भार या दबाव का अनुभव हो तो किसी रोग के आक्रमण की सुनिश्चित सम्भावना माननी चाहिये।
शरीर—मन की आन्तरिक स्थितियों की अभिव्यक्ति स्वप्नों में होती है। उनको जानने की एक सुविकसित, सुनिश्चित विद्या का स्वरूप निर्धारित हो जाने पर उनसे शारीरिक-मानसिक रोगों-विकारों का निदान तथा उपचार जाना जा सकता है। पैथालाजी की ही तरह विश्वस्त एवं प्रामाणिक यह जानकारी भी हो सकती है।
----***----

चेतना की दूर-संचार व्यवस्था और स्वप्न
*******

आध्यात्मिक स्वप्नों को मुख्यतः दो भागों में बांट सकते हैं। एक तो स्वप्नों के माध्यम से होने वाली टेलीपैथिक अनुभूतियां, जो उसी समय दूर कहीं हो रही घटना की सूचना देते हैं। दूसरे दिव्यानुभूति वाले स्वप्न जो भविष्य का आभास देते हैं। यों दिव्यानुभूतिपरक स्वप्नों की भी तीन श्रेणियां हो सकती हैं—

(1) दिव्य प्रेरणाएं जो भविष्य की जीवन-दिशा स्पष्ट करें और उसी राह पर चल पड़ने की प्रेरणा दें।
(2) दिव्य प्रकाश जो प्रस्तुत अन्धकार को समाप्त कर दे, समस्या का समाधान प्रस्तुत कर दे।
(3) दिव्यज्ञान-जो दिक्कालातीत जानकारी दे, अतीत का या भविष्य का पूर्ण यथार्थ ज्ञान करा दे। अनागत भविष्य और विगत अतीत की सही-सही सूचना दे, बोध दे।
सर्व प्रथम दूर-दर्शन या दूर-संचार किस्म के स्वप्नों पर विचार किया जाय।
प्रालेप का प्रलयंकर विस्फोट
28 अगस्त 1883 की बात है। बोस्टन से छपने वाले दैनिक समाचार-पत्र ‘बोस्टनग्लोब’ के संवाददाता श्री एड सैमसन ने उस दिन काफी देर तक काम किया था। उसे कई दिन की थकावट थी सो रात पूरी तरह विश्राम करना चाहता था। प्रेस के चपरासी को उसने हिदायत दी—‘‘मुझे 3 बजे से पहले न जगाया जाये’’ और यह कहकर वह अपने बिस्तर पर लेट सो गया।
उस रात उसने एक स्वप्न देखा—‘महाभयंकर हृदय को कंपा देने वाली मानवीय इतिहास की एक जबर्दस्त दुर्घटना जिसने लोगों को यह सोचने के लिये विवश किया कि संसार में स्थूल हलचलें ही सब कुछ नहीं, जो दिखाई नहीं देता, उस सूक्ष्म आकाश में भी ऐसी अनेक सूक्ष्म शक्तियां क्रियाशील हैं, जो मनुष्य की अपेक्षा अधिक संवेदनशील, शक्ति और सामर्थ्य से परिपूर्ण हैं। इस घटना ने ही एक छोटे से सम्वाददाता की प्रतिष्ठा सारे विश्व में फैला दी।
एड सैमसन ने देखा—एक भयंकर पहाड़—उससे लाल रंग का लावा फूट पड़ा, जिससे उस द्वीप में महा भयंकर विनाशलीला प्रारम्भ हो गई। टापू अग्नि ज्वालाओं में बदल गया है। पृथ्वी कांप रही है और सब कुछ जलता हुआ स्वाहा होता जा रहा है। स्वप्नावस्था में ही उसने किसी से पूछा—‘इस द्वीप का क्या नाम है’—‘प्रालेप’ किसी ने स्वप्न में ही सन्देश दिया और सैमसन की नींद टूट गई।
स्वप्न इतना वीभत्स था कि वह दृश्य सैमसन के मस्तिष्क में ज्यों का त्यों उभरे तब तक आन्दोलन मचाते रहे, जब तक उसने पूरे स्वप्न को एक लेख के रूप में तैयार नहीं कर लिया। उसने सोचा यह था कि यह लेख किसी दिन समाचार में छापेंगे—इसलिए उस पर इम्पोर्टेन्ट (महत्वपूर्ण) की चिट लगाई और वह चला गया।
प्रातःकाल सम्पादक आया, उसने महत्वपूर्ण की चिट लगे इस समाचार को पढ़ा, उसे लगा, यह किसी संवाददाता का समाचार है सो ‘वोस्टन-ग्लोज’ में मुख पृष्ठ पर प्रमुख समाचार के रूप में दोहरा शीर्षक देकर छाप दिया। 29 अगस्त को समाचार सारे संसार में फैल गया। जबकि संसार के और किसी भी अखबार में ऐसा कोई समाचार नहीं छपा था। दिन भर ‘वोस्टन ग्लोब’ कार्यालय से पूछ-ताछ चलती रही। सम्पादक अपनी भूल के लिये स्वयं भी हैरान था।
मैक्सिको, आस्ट्रेलिया, अमेरिका से आकाश में गड़गड़ाहट, समुद्री तूफान, भूकम्पनों के संक्षिप्त समाचार तो मिले पर उतने से सम्पादक और पाठकों में से किसी की जिज्ञासाओं का समाधान न हुआ। आखिर सम्पादक को सारी घटना का ‘भूल सुधार’ छापना पड़ा।
सचमुच जिस समय युवक संवाददाता एड सैमसन यह स्वप्न देख रहा था, पृथ्वी के दूसरे छोर पर ‘क्राकातोआ’ द्वीप पर भयंकर भूकम्प और तूफान आया था। इस भयंकर ज्वालामुखी के कारण सम्पूर्ण द्वीप समुद्र के गर्त में ऐसे समा गया था, जैसे विशाल घड़ियाल की दाड़ में मानव अस्ति पिंजर। घटना की पुष्टि कई दिन बाद उधर से लौटने वाले जहाजों ने की। तब फिर ‘भूल सुधार का—भूल सुधार’ छापा गया। सैमसन के बड़े-बड़े फोटो समाचार-पत्रों में छपे।
इस स्वप्न की गहरी छान-बीन की गई तो कई ऐसे सूक्ष्म रहस्यों का पता चला जो मनुष्य के लिये अकारण कभी सम्भव ही नहीं हो सकते थे। लोगों ने अनुभव किया, वस्तुतः कोई शाश्वत और साक्षी सत्ता है, जिससे सम्बन्ध जोड़ने या अनायास जुड़ जाने से ऐसी विलक्षण अनुभूतियां हो सकती हैं। पहले लोगों को इस द्वीप के प्रालेप नाम पर टिप्पणी करने का अवसर मिला अवश्य पर पीछे कई दस्तावेजों से यह रहस्य प्रकट हुआ कि डेढ़ सौ वर्ष पूर्व ‘क्राकातोआ’ का नाम ‘प्रालेप’ ही था।
मानवीय इतिहास में संकलित किये जायें तो इस तरह के दुस्संचारों वाले स्वप्नों के समाचारों से एक दो नहीं हजारों पुस्तकें लिखी जा सकती हैं।
प्रियतम आन मिलो
स्वप्नों के संदर्भ में एकबार पोलैंड में व्यापक हलचल उठ खड़ी हुई थी तब से वहां के सैकड़ों लोग इस जिज्ञासा में हैं कि वह कौन-सा तत्व है, जो मनुष्य को गहन एकाकीपन में भी समीपता का दिग्दर्शन कराता है। कौन-सी चेतना है जो निद्रा में भी सच्ची घटनाओं का आभास कराती है।
जिस घटना ने इस जिज्ञासा को जन्म दिया वह अपने आप में बड़ी रोचक है। मेरना नामक एक पोलिश युवती का एक युवक के साथ विवाह सम्बन्ध निश्चित किया गया युवक सेना का सिपाही था। विवाह होने से कुछ दिन पूर्व ही जब वह छुट्टी पर घर आया हुआ था, एकाएक युद्ध छिड़ गया और उसे जेरनैक नगर छोड़कर अपनी बटालियन के लिए प्रस्थान कर जाना पड़ा, मेरना ने अश्रुपूरित हृदय से विदाई तो दी पर उसके हृदय में युवक के प्रति प्रेम की घनिष्ठता छा गई थी। उसने सच्चे हृदय से आत्म-समर्पण किया था, इसलिये उसे हर क्षण अपने भावी पति की याद आती रहती।
युवक स्टैनिस्लास आमेंस्की लौट तो आया  पर प्रेम की पीड़ा उसे भी बार-बार मेरना तक खींच ले जाती, वह भी सदैव मेरना की याद किया करता। एक दिन वह शत्रु सेना में बुरी तरह घिर गया और सैकड़ों अन्य सिपाहियों के साथ युद्ध की विभीषिका में न जाने कहां खो गया। काफी दिनों तक उसके बारे में कुछ भी पता न चला।
पहली बार 1918 के अक्टूबर महीने में युवती को एक दिन रात में एक भयंकर स्वप्न दिखाई दिया, उसने देखा स्टेनिस्लास एक सुरंग में फंस गया है। उसके पास मोमबत्ती जल रही है और वह बाहर निकलने के लिये पत्थर निकाल रहा है, साथ ही सहायता के लिये वह मेरना का नाम लेकर चिल्ला रहा है। इस भयंकर स्वप्न के बाद जैसे ही नींद टूटी मेरना ने पाया कि उसकी हृदय गति तीव्र हो उठी है और मस्तिष्क में थकावट सी है।
डा. क्लीटमन के सहायक यूगेन एसेरिन्स्की ने स्वप्नों पर अपना विश्लेषण प्रस्तुत करते समय एक स्थान पर लिखा है कि मनुष्य निद्रावस्था में स्वप्न देखता है तो स्वप्न की तीव्रता के अनुपात में उसकी पुतलियां भी घूमती हैं, एक रात में पांच-पांच वह पुतलियां घूमती हुई पाई गई हैं, और घंटों तक वह क्रिया होती रहती है, साथ ही स्वप्न के दृश्यों में उठने वाले संवेग हृदय आदि मर्मस्थलों को भी प्रभावित करते हैं, उससे भी स्पष्ट है कि स्वप्न का मनुष्य से घनिष्ठ सम्बन्ध बना रहता है। आत्मा शरीर में भी होती है और वह किसी विलक्षण गति या स्वरूप में उस दृश्य वाले स्थान में भी होती है। मेरना जब भी यह स्वप्न देखती शारीरिक संवेग इसी तरह की अवस्था में होते। आश्चर्य कि प्रति दिन उसे रात्रि के अन्तिम प्रहर यही स्वप्न दिखाई देता।
गर्मी के दिन थे एक दिन स्वप्न में एकाएक परिवर्तन हुआ। रात मेरेना ने एक विशाल किला देखा। धीरे-धीरे चेतना एक ऐसे स्थान पर पहुंची जहां एक दीवार टूटी पड़ी थी। ईंटों के मलबे के नीचे उसे फिर वही परिचित चेहरा दिखाई दिया। मोमबत्ती के क्षीण प्रकाश में, चिथड़ों में लिपटा हुआ स्टेनिस्लास पत्थर के टुकड़े हटाता है और बीच-बीच में कातर स्वरों में सहायता के लिये चिल्लाता भी है। मेरेना की चेतना जैसे ही सम्मुख जाती है, मेरेना चिल्ला उठती है, ओस्टेनिस्लास और उस आवाज के साथ ही नींद टूट गई। मां घबड़ाई घर वाले चिंतित हुये। डॉक्टर को बुलाया गया। उसने कहा यह एक प्रकार का प्रेमोन्माद है। और लोग हंसे। चर्च के पादरी को भी लड़की ने सब कुछ बताया तो उसने भी हंसकर कहा लड़की, यह प्रेम-वेम का आवेश तुझे किसी दिन पागल कर देगा। चल यहां से भाग जा।
मेरेना ने दूसरे दिन भी वही स्वप्न देखा। तीसरे दिन भी और लगातार वही स्वप्न। उसकी आंखों में दिन रात वही किला और स्टेनिस्लास का निराश दृश्य घूमता, वह जिससे भी मिलती एक ही चर्चा करती। इस घटना का वर्णन प्रकाश में लाने वाले डा. फ्रैंक एडवर्ड्स ने लिखा है, अन्त में इस युवती को पागल की संज्ञा दे दी गई। कुछ लोगों को उससे सहानुभूति भी हुई पर पोलैण्ड शाही किलों का सुप्रसिद्ध देश है। किस किले में खोज की जाती है। सहानुभूति के अतिरिक्त और कोई सहयोग भी क्या करता।
एक दिन मेरना घर से निकल पड़ी। उसने निश्चय किया कि वह अपने स्वन को सच्चा साबित करेगी और अपने भावी पति को ढूंढ़ निकालेगी। कई महीने पैदल यात्रा करती हुई मेरना ने अनेक किलों के दर्शन कर लिये पर स्वप्न के किले से संगति खाने वाला किला अभी दूर था। मार्ग में उसे लोग गरीबनी समझकर जो कुछ खाने को दे देते वह खा लेती। भगवान् के भरोसे मेरना इसी तरह चलती रही।
दक्षिण पूर्व पोलैण्ड के ज्लोटा नामक नगर के पास एक पहाड़ी से गुजर रही थी कि उसकी दृष्टि एक किले पर गई। ‘हां हां यह वही किला है, जिसे वह प्रति दिन स्वप्न में देखती है।’ यह चिल्लाते हुए वह हर्षातिरेक से मूर्छित होकर गिर पड़ी। अनेक ग्रामवासियों के साथ स्थानीय पुलिस अधिकारी भी वहां पहुंचा। लोगों ने पानी के छींटे मारे तब कहीं मेरना होश में आई। उसने अपने स्वप्न का सब विवरण सुनाया तो लोग हंस पड़े। पुलिस अधिकारी ने चिढ़ाते हुए कहा—अरी छोकरी मैं कई महीने से किले की देख-भाल कर रहा हूं, इसमें कहीं भी कोई नहीं है। यह पागलपन छोड़ और घर लौट जा।
पर मेरना पर उसका कुछ प्रभाव नहीं पड़ा। वह उठ खड़ी हुई और किले की ओर दौड़ी। लोग उसके पीछे हो लिये। मेरना किले के उस भाग में जा पहुंची, जहां सचमुच ईंटों का मलबा भरा पड़ा था, वह तेजी से उसके पत्थर हटाने लगी। उन लोगों में कुछ समझदार भी थे, उन्होंने मेरना का साथ दिया। आधे से ज्यादा पत्थर निकल गये तो सचमुच भीतर जाने का एक दरवाजा निकल आया और अब तक भीतर किसी आदमी की आवाज स्पष्ट सुनाई देने लगी। एक आदमी को निकलने योग्य दरवाजा खुल गया, लोगों ने आश्चर्य चकित होकर देखा कि उसमें दबा हुआ व्यक्ति बाहर निकल आया, वह स्टेनिस्लास ही था। इतने दिन तक अन्धकार में दबे रहने के कारण वे प्रकाश में चुंधियां रहा था। कपड़े फट गये थे। शरीर क्षीण हो गया था।
उसने बताया कि जिस समय वह स्टोर की रक्षा कर रहा था, शत्रु सेना के एक गोले से यह स्थान धराशायी हो गया था, वह इसमें मोमबत्तियां जलाकर रहा। खाने के लिये सूखे बिस्कुट और पीने के लिए शराब थी, उसी के सहारे वह किसी तरह जिन्दा बना रहा। इस घटना का सैनिक अधिकारियों पर बड़ा प्रभाव पड़ा और उन्होंने स्टेनिस्लास को ससम्मान सेना से निवृत्त कर दिया और मेरना के साथ उसका विवाह भी करा दिया गया। इस घटना ने सारे पोलैण्ड को यह सोचने के लिये विवश किया कि जीवन में कुछ गहराई और तथ्य भी हैं, स्वप्न उसका दिग्दर्शन कराते रहते हैं, इन तथ्यों की किसी भी स्थिति में उपेक्षा नहीं की जा सकती।
बरूआसागर (झांसी) के ‘पार्श्वनाथ दिगम्बर जैन विद्यालय’ के प्रचारक श्री हुकुमचन्द मथुरा आये थे। गांधी-पार्क में घूमते हुए उनको एक सांप ने काट लिया। कुछ व्यक्तियों उनको राम-कृष्ण मिशन अस्पताल (वृन्दावन) में दाखिल करा दिया। किसी प्रकार उनकी प्राण रक्षा हो गई। जब वे अस्पताल में पड़े थे तो उन्होंने स्वप्न में देखा कि कोई सफेद दाड़ी वाला व्यक्ति उनको साथ ले गया और एक स्थान को बतलाकर वहां से भगवान पार्श्वनाथ की मूर्ति खोदकर निकालने का संकेत किया। अस्पताल से छुट्टी पाने पर वे उस स्थान पर गये और तीन दिन तक खुदाई होने पर वहां से उक्त मूर्ति प्राप्त हो गई जो बाद में स्थानीय कलक्टर की आज्ञा से स्थानीय जैन-मन्दिर को दे दी गई।
एक और घटना सुनिये—‘कप्तान स्प्रूइट अताकाम्बा नामक जहाज में अपने कुछ साथियों सहित पत्थर का कोयला लादकर रवाना हुए। दुर्भाग्यवश जहाज में छेद हो गया और जहाज में पानी भरने लगा। 7 फरवरी को जहाज डूबने लगा तो कप्तान और उसके साथ एक नाव में बैठ गये जो इधर उधर ऐसे ही बहती रही। 16 फरवरी को इन्डस्ट्री नामक एक अन्य जहाज वालों ने इनको बचा लिया। 17 फरवरी को कप्तान की 13 वर्षीय कन्या ने घर पर स्वप्न में जहाज को प्रत्यक्ष डूबते और अपने पिता को फटे कपड़ों में घर आते देखा। उसने अपनी माता को अपने स्वप्न के बारे में बताया। माता ने इस बारे में कोई ध्यान नहीं दिया। आठ दिन पश्चात् जब उसका पिता घर आया तो उसने कन्या के स्वप्न की घटना की पुष्टि की।
‘वाशिंगटन हैराल्ड’ की प्रकाशिका स्वर्गीया इलेग्नर मेरिट एक मध्यान्ह विश्राम करने के लिए बिस्तर पर झपकी ले रही थी। लगभग अर्धनिद्रा की स्थिति में उसने अपने पति कैस्सी को चारपाई के पास खिन्न मुद्रा में खड़े देखा। वे पुलिस के बड़े अफसर थे। पदों के अनुरूप पदक प्रतिष्ठा प्रतीक उनकी वर्दी में टंके हुए थे। लगता था बहुत उतावली में थे। कुछ ही क्षण वे दिखाई दिये और उसके बाद वे मुड़ अचानक हवा में गायब हो गये।
यह अर्ध स्वप्न श्रीमती मेरिट के लिए हड़बड़ा देने वाला था। वे समझ नहीं सकीं कि यह सब क्या था। सामान्य स्वप्न ऐसे ही हलकी फुलकी स्मृति छोड़ते हैं पर इस अनुभूति ने तो उन्हें हिला ही दिया। भागी हुई दफ्तर में गई और उस दृश्य का विवरण सुनाया। कार्यकर्त्ताओं ने इसे मात्र एक घटना भर समझा और उसे विशेष महत्व नहीं दिया।
दूसरे दिन तार आया कि उनके पति की अचानक मृत्यु हो गई। मृत्यु ठीक उसी समय हुई जब उन्हें झपकी लेते समय उस आत्मा के आगमन की अनुभूति हुई थी।
असाधारण ज्ञान, असाधारण कार्य प्रणाली मस्तिष्क की विलक्षण रचना से जहां जीवात्मा के अनेक रहस्यों का ज्ञान होता है वहां उसकी दूर-दर्शन और इन्द्रियातीत ज्ञान के भी अनेक प्रमाण पाश्चात्य देशों में संकलित और संगृहीत किये गये हैं। ‘‘दि न्यू फ्रान्टियर्स आफ माइन्ड’’ के लेखक श्री जे.बी. राइन ने दूर-दर्शन के तथ्यों का वैज्ञानिक और मनोवैज्ञानिक दोनों तरह से अध्ययन किया और यह पाया कि कुछ मामलों में अभ्यास के द्वारा ऐसे प्रयोग 50 प्रतिशत से अधिक सत्य पाये गये।
एक घटना का उल्लेख इस प्रकार है—मेरे पड़ौस में एक सज्जन रहते थे। एक रात उनकी धर्मपत्नी ने स्वप्न देखा कि उनका भाई जो वहां से काफी दूर एक गांव में रहता था, अपने खलिहान जाता है। खलिहान पहुंच कर उसने घोड़ा-गाड़ी खोल दी। फिर न जाने क्या सोचकर भूसे के ऊपर बने मचान पर चढ़ गया और वहीं खड़े होकर उसने पिस्तौल चलाकर आत्म-हत्या कर ली। गोली लगते ही भाई भूसे पर लुढ़क गया। इस स्वप्न से वह स्त्री इतनी घबड़ा गई कि उसने अपने पति से तुरन्त गांव चलने को कहा। वे सज्जन मेरे घर आये और मेरे पिताजी से घोड़ागाड़ी देने को कहा। पिताजी ने गाड़ी देदी। वह स्त्री अपने पति को लेकर गांव गई और लोगों के आश्चर्य का ठिकाना न रहा जब उन्होंने खलिहान में जाकर पाया कि उसके भाई की मृत्यु ठीक वैसे ही स्थान और परिस्थितियों में हुई पड़ी थी।
स्वप्नावस्था में हमारे शरीर के सारे क्रिया-कलाप अन्तर्मुखी हो जाते हैं। उस समय भी मस्तिष्क जागृत अवस्था के समान ही क्रियाशील रहता है। यदि उस स्थिति में देखे हुए दृश्य सत्य हो सकते हैं तो यह मानना ही पड़ेगा कि आत्म-चेतना का भी अन्त नहीं होता वह एक सर्वव्यापी और अतीन्द्रिय तत्व है पर सम्पूर्ण तन्मात्राओं की अनुभूति उसे होती है।
उक्त घटना श्री राइन महोदय के एक प्रोफेसर द्वारा बताई गई जब वे स्नातक थे। बाद में वह लिखते हैं कि मैं जब पेन्सलवेनिया के पहाड़ों पर रहता था तो मुझे भी अनेक निर्देश और सन्देश इसी प्रकार अदृश्य शक्तियों द्वारा भेजे हुए मिलते थे। जब कभी किसी अपवित्र स्थान में चला जाता तब मुझे वैसी अनुभूतियां नहीं होती थीं इससे पता चलता है कि मस्तिष्क मानव-जीव की शुद्धता और पवित्रता की अपेक्षा में रहता है या यही उसका यथार्थ गुण है और जैसे-जैसे लोग इन गुणों के विपरीत बुराइयों और दुर्गुणों की गांठें मस्तिष्क में पैदा करते जाते हैं शक्तियों का ह्रास होने लगता है। मनुष्य की जड़ता के साथ तो वे बिलकुल समाप्त हो जाती हैं।
एक अन्य प्रोफेसर की धर्मपत्नी का भी इसी पुस्तक में उल्लेख है और यह बताया है कि वह जब अपनी एक सहेली के घर ब्रिज खेल रही थीं तो उन्हें एकाएक ऐसे लगा जैसे उनकी बालिका किसी गहरे संकट में हो। उन्होंने बीच में ही उठकर टेलीफोन में घर से पूछना चाहा पर सहेली के आग्रह पर वे थोड़ी देर खेलती रहीं इस बीच उनकी मानसिक परेशानी काफी बढ़ जाने से वह खेल बीच में ही छोड़ कर टेलीफोन पर गईं और अपनी नौकरानी से पूछा—लड़की ठीक है? उसने थोड़ा रुककर कहा, हां ठीक है। इसके बाद वे फिर खेल खेलने लगीं खेल समाप्त कर जब वे घर लौटीं तो पता चला कि एक बड़ी दुर्घटना हो गई थी। उनकी लड़की पिता के साथ कार में आ रही थी वह खेलते-खेलते शीशे के बाहर लटक गई और काफी सफल उसने उस भयानक स्थिति में पार किया। जब एक पुलिस वाले ने गाड़ी रोकी तब पता चला कि लड़की मजबूती से कार की दीवार पकड़े न रहती तो किसी भी स्थान पर वह कार से कुचल कर मर गई होती। नौकरानी ने कहा चूंकि बच्ची सकुशल थी इसलिये आपको परेशानी से बचाने के लिये झूठ बोलना पड़ा। यह घटनायें यह बताती हैं कि मस्तिष्क में वह तत्व हैं जो जीवात्मा की अमरता, शुद्धता और सर्वव्यापकता से सम्बन्धित है।
बहुत समय पहले की बात है मैनचेस्टर के एक दम्पत्ति के दो लड़के खो गये। बहुत पता लगाने पर भी पुलिस उन्हें खोज नहीं पाई। एक रात की बात है कि उसने एक स्वप्न देखा कि उसके पति ही उन दोनों लड़कों को लेकर एक ऐसे स्थान पर गये जो बहुत ही सघन भीड़ वाला है एक स्थान पर उसके चेस्टर सिटी लिखा देखा। उसने देखा इसके बाद उसका पति बच्चों को लेकर एक खंडहर मकान में घुसा और वहां जाकर उनकी हत्या कर दी। हत्या करते देखकर स्त्री चीख पड़ी नींद टूटी उसे पूरा शक हो गया कि हत्या उसके पति ने ही की है जो आज कई दिन से ही बाहर है। उसने पुलिस में जाकर रिपोर्ट लिखाई पर स्वप्न की बात मानने के लिये पुलिस वाले बिलकुल भी तैयार न हुये। स्त्री ने जोर डालकर कहा मैंने स्वप्न में जो जो स्थान देखे हैं उन सब को पहचान जाऊंगी आप हमें चेस्टर ले चलिये। इससे पहले वह कभी वहां गई नहीं थी। पुलिस वाले मान गये। स्त्री को लेकर वहां पहुंचे तो एक स्थान को पहचान कर स्त्री तंग गलियों में गुजरती हुई उसी खंडहर में जा पहुंची। वहां जले शव के निशान तथा गड़ी हुई हड्डियां मिलीं पीछे बाप पकड़ा गया तो उसने सारी बातें अक्षरशः वैसे ही स्वीकार कीं जैसी स्वप्न के आधार पर रिपोर्ट लिखाई थी। लोग छुप कर पाप करते हैं और यह मानते हैं कि उन्हें तो कोई नहीं देख रहा पर यह घटना बताती है कि कोई एक जागृत देवता सब कुछ देखता सुनता रहता है भले ही उसका विधान लोग न समझ पायें पर वह कष्ट देने और दिलाने से चूकता नहीं।
‘मैन्चेस्टर की एक स्त्री ने एक रात में तीन बार एक ही स्वप्न देखा कि उसकी लड़की मोटर एक्सीडेन्ट का शिकार हो गई है। प्रातःकाल यह स्वप्न सच निकला जब इस आशय का समाचार मिला कि रात लड़की एक्सीडेन्ट में मर गई। स्वप्न और एक्सीडेन्ट के समय में विचित्रता यह थी कि पहली बार का स्वप्न भविष्य सूचक था दूसरी बार जा स्वप्न आया ठीक उसी समय दुर्घटना हुई तीसरी बार का स्वप्न भविष्य दर्शी स्वप्न था। यह घटना यह प्रमाणित करती है कि हमारे कितने ही स्वप्न ऐसे होते हैं जिन्हें हम समझ नहीं पाते पर जो वस्तुतः किन्हीं की घटनाओं से सम्बन्धित होते हैं चित्त शान्त और निर्मल हो तो न समझ में आने पर भी घटनाओं के पूर्वाभास द्वारा आत्म-शोधन प्रक्रिया का संचालन किया जा सकता है।
आये दिन ऐसे समाचार पढ़ने को मिलते रहते हैं कि कोई व्यक्ति मरा और मरने के घंटे दो घंटे बाद जीवित हो गया। जीवित होने पर उसने बताया कि उसे यमराज के सामने ले जाया गया। यमराज ने मुस्करा कर कहा भाई गलत आदमी को ले आये। इसी नाम का दूसरा व्यक्ति अमुक स्थान में है उसे लाओ। जिस समय यह व्यक्ति जी कर उठा ठीक उसी समय वह दूसरा व्यक्ति मर गया।
ऐसी घटनायें काल्पनिक उड़ान जैसी लगती और मृत्योत्तर जीवन को उपहासास्पद बनाने जैसी लग सकती हैं किन्तु क्राडिफ में एक ऐसी घटना घटी जिसने उक्त दावे को पुष्ट करते हुये यह सिद्ध कर दिया कि अतीन्द्रिय जगत में दैवी विधानों की बात बिलकुल झूठ नहीं हो सकती। भले ही कुछ लोग इसे अन्ध विश्वास मानते हों अथवा अन्ध विश्वास बना देते हैं। उक्त घटना प्रसिद्ध लेखक जे.बी. प्रीस्टले द्वारा वर्णित सत्य घटना है। प्रीस्टले लिखते हैं कि एक रात एक परिचित स्त्री ने स्वप्न देखा कि वह सड़क दुर्घटना की शिकार हो गई। वह जब जागी तो उसने शरीर के अंग अंग में चोट जैसा दर्द था और वह अपने आप को बिलकुल मृत जैसी अनुभव कर रही थी।
दूसरे दिन अखबार में एक घटना छपी थी। इस स्त्री की एक हमनाम स्त्री दुर्घटना की शिकार हो गई थी। दुर्घटना का स्थल दुर्घटना का कारण बना वाहन दोनों बिलकुल वही थे जैसा कि इस स्त्री ने स्वप्न में देखा था। लगता था स्वप्न भूल कर गया नाम की। जिसे स्वप्न दिखाना था, उसे न दिखाकर उसी नाम की उसी शहर की अन्य स्त्री को दिखाया गया।
विलियम हंटर नामक एक अंग्रेज की बहन अपने गांव में रहती थी और हन्टर दूर किसी शहर में सर्विस करता था। एक दिन बहन रात में सो रही थी उसने स्वप्न में देखा कि एक रेल आ रही है उसका भाई पटरी पर आ गया, रेल उसे कुचलने वाली है, बहन भयंकर चीत्कार करके भाई को बचाने के लिये दौड़ी पर वह तो स्वप्न था, भंग हो गया। न वहां कोई रेल थी और न कोई भाई।
दूसरे दिन सवेरे ही सूचना मिली कि उसका भाई रेल से कट कर मर गया है।
अंग्रेजी दैनिक इन्डियन रिपब्लिक के सम्पादक रमेश चौधरी आरिगपूडि की अपनी जवानी कही और धर्मयुग 10 फरवरी 1963 अंक में छपी घटना—प्रथम निर्वाचन के दिन थे। श्री आरिगपूडि की एक दिन इच्छा हुई आंध्र के किसी निर्वाचन को अपनी आंखों से देखना चाहिए। वे मद्रास से नेल्लूर होते हुए अपनी ससुराल तेनाली पहुंचे। सायंकाल वे स्वस्थ चित्त सोये—लोग कहते हैं—फ्रायड ने भी लिखा है कि मनुष्य दिन भर जो कल्पनाएं करता है वह दमित कल्पनाएं ही स्वप्न में उभरती हैं पर श्री अरिगपूडि के इस स्वप्न ने फ्रायड के तर्क को काट दिया। उसके मस्तिष्क में पिताजी का उस दिन स्मरण भी नहीं था।
रात गहरी नींद आई। प्रातःकाल होने को थी तभी उन्होंने एक स्वप्न देखा—पिताजी बीमार हैं और एक तख्त पर लेटे हैं उनको हल्का दौरा आया और वे अचेत हो गये। हाथ तख्त से नीचे लटक गये। आंखें बन्द, ओठों से झाग बह निकला उन्होंने सुना कोई कह रहा है—‘‘अब वे इस संसार में नहीं रहे।’’

स्वप्न टूट गया। सामान्य स्वप्न लोगों को इतना कचोटते नहीं। न जाने क्या बात थी कि श्री आरिगपूडि स्वप्न की बात जितना भुलाना चाहते वह उतना ही तेजी से उभरता और उन्हें किसी अज्ञात आशंका से भर देता है।
पिताजी विजयवाड़ा रहते थे। श्री अरिगपूडि ने उसी दिन तेनाली से कलकत्ता का टिकट कटाया। मार्ग में विजयवाड़ा पड़ता था पर वहां उतरने का उनका कोई इरादा नहीं था। विजयवाड़ा आया—श्री अरिगपूडि प्लेटफार्म पर उतरे एक बार फिर वही स्वप्न मस्तिष्क में झंकृत हुआ। न जाने किस प्रेरणा से उन्होंने अपना सामान उतरवा लिया और घर की ओर चल पड़े। घर जाकर जो दृश्य उन्होंने देखा और सुना, उसमें और स्वप्न में देखे दृश्य में पाई-पैसे का अन्तर नहीं था। इस घटना ने आरिगपूडि को झकझोर कर रख दिया आखिर जिसे लोग स्वप्न कहते हैं और जिनके बारे में मनोवैज्ञानिक कोई उचित निष्कर्ष नहीं दे पाते, उनमें इस सत्य आभाओं का क्या रहस्य है?

मन की दूर-संचार-क्षमता तथा दूर-दर्शन-सामर्थ्य का परिचय देने वाली ये घटनायें यही स्पष्ट करती हैं कि वर्तमान परिस्थितियों का सूक्ष्म प्रभाव जो वातावरण में दूर-दूर तक फैल जाता है, उसे पकड़ सकने की सामर्थ्य व्यक्ति-चेतना में उसी प्रकार विद्यमान है, जैसे रेडियो-तरंगों, बेतार के तार, टेलीविजन की तरंगों आदि को रेडियो यन्त्र-ट्रान्जिस्टर, टेलीविजन द्वारा घर बैठे पकड़ा, देखा-सुना जा सकता है। चेतना की यह दूर-संचार दूर-दर्शन व्यवस्था नैशस्वप्नों ही नहीं, दिवास्वप्नों के रूप में भी सामने आती रहती है और यह स्पष्ट करती रहती है कि चेतना की सामर्थ्य प्रकृति से अनेक गुनी अधिक है और दृश्य-जगत से परे का अदृश्य जगत वास्तविक भी है तथा व्यक्ति चेतना का उससे निरन्तर सम्पर्क भी बना रहता है।
विज्ञान की भाषा में आत्मा को एक सर्वव्यापी विद्युत (यूनिवर्सल वायटैलिटी) और मन जो कि शरीर के स्थूल अंश की चेतना है सीमाबद्ध विद्युत कह सकते हैं। रेडियो की विद्युत को यन्त्रों के द्वारा, (एक फ्राक्वेन्सी पर) किसी भी रेडियो स्टेशन की तरंगी से मिलाकर वहां की गतिविधियों का ज्ञान कर लेते हैं उसी प्रकार मन द्वारा भी विश्व-व्यापी चेतना का परिभ्रमण दर्शन और ज्ञान की अनुभूति का नाम स्वप्न है मन विद्युत को जितना सूक्ष्म और उच्च स्तर का बनाया जा सकता है उतनी ही सत्य अनुभूतियां उपलब्ध की जा सकती है इस सिद्धान्त में कोई सन्देह नहीं।
स्वप्न द्वारा मन का आत्मा से मेल-मिलाप
रेडियो की सुई 340 किलो साइकिल्स पर लगाते ही हमारा रेडियो—रेडियो स्टेशन दिल्ली की शब्द तरंगों पकड़ने लगता है ऐसा इसलिए हुआ कि छोटे से रेडियो की विद्युत का रेडियो स्टेशन की विद्युत से सम्बन्ध जुड़ गया। मन और आत्मा भी ऐसी ही दो छोटी और बड़ी विद्युत शक्तियां हैं। केनोपनिषद में मन को विद्युत कहा है—यन्मनः सहा इन्द्रः (गो. उ. 4।11) में भी मन को विद्युत शक्ति कहा है। विद्युत का वेग एक सेकेण्ड में सवा लाख मील तक का है यही बात ऋग्वेद के 10।58 सूत्र के 1 से 11 मन्त्रों में देते हुए बताया है ‘यत् ते विश्वमिदं जगन्मनो जगाम् दूरकम् यत् ते पराः पारवतो मनो जगाम दूरकम’—अर्थात् यह मन संसार के एक कोने से दूसरे कोने तक क्षण भर में पहुंच जाता है।
मन अपने सीमित क्षेत्र में ब्रह्माण्ड के प्रकाश-वर्षों की सीमायें नाप सकने में समर्थ है वैदिक व्याख्यान माला में ‘‘मन का प्रचण्ड वेग’’ नामक प्रवचन में पंडित दामोदर सातवलेकर जी ने एक घटना का वर्णन किया है वह इस तथ्य को प्रकट करती है कि हम यदि ध्यान और विविध योग साधनाओं द्वारा अपने मन को सूक्ष्म पवित्र और नियन्त्रित कर सकें तो वेद के अनुसार संसार के किसी भी क्षेत्र में होने वाली गतिविधि को संजय की दिव्य दृष्टि की तरह देख सकते हैं।
पं. सातवलेकर जी लिखते हैं—वर्धा की अंग्रेजी पाठशाला में भ. गोविन्द राव बाबले अध्यापन का कार्य करते थे। उनकी धर्मपत्नी चन्द्राबाई अपने बच्चे कमल के साथ सतारा जिले के ग्राम औंध अपने पिता के घर गईं थीं। 1918 का अक्टूबर मास उन्होंने पति को चिट्ठी लिखी जिसमें लिखा कि मैं अमुक दिन वर्धा पहुंच रही हूं। सामान्य अवस्था में श्री बाबले का पत्नी की ओर कोई विशेष ध्यान नहीं था पर जब उनके आने की बात का पता चला तो स्वभावतः प्रेम और मिलन की इच्छा उत्पन्न हुई। यही बात उनकी पत्नी के मन में भी हुई दोनों एक दूसरे का ध्यान और स्मरण करने लगे। ध्यान दो मनों को जोड़ता है, यही उसकी वैज्ञानिकता है गायत्री उपासक सूर्य का ध्यान करने से मेधा बुद्धि, प्रज्ञा आत्म-बल, शक्ति, शरीर में लाल कणों की वृद्धि, आरोग्य और दूसरों के मन की आने वाली घटनाओं के पूर्वाभास पाने लगता है उसका भी यही कारण है कि सविता—सूर्य सारे सौर मंडल का नियामक है उसके लिए सौर मंडल का कोई भी क्षेत्र समय, गति और अपने ब्रह्माण्ड से परे नहीं। उसका प्रकाश समस्त सौर मंडल को आवृत्त किये है इसलिए वह सभी क्षेत्र की गतिविधियों को एक ही दृश्य में देखता है। बुध उसके सबसे पास 36000000 मील की दूरी पर है पर हम पृथ्वी वासी उसी को देखना चाहें तो बड़ी-बड़ी दूरदर्शी मशीनों की आवश्यकता होगी पर उसके लिए तो बुध से भी 800 गुना अधिक दूरी वाला ने न्यून भी ऐसे ही हैं जैसे परिवार के बच्चे। पर जब कोई व्यक्ति ध्यान द्वारा सूर्य को अपने अन्दर धारण करने लगता है तो उसकी मानसिक शक्ति आत्मिक व्यापकता में परिणत होने लगती है। यह घटना उसका उदाहरण है।
एक दूसरे को याद करने और मिलन की सुखद कल्पनाओं का क्रम दो तीन दिन चला एक दिन एकाएक श्री वाबले जी के मन में अनायास भयानक उदासी छा गई और उदासी बढ़ती गई। मित्रों के समझाने का भी कुछ असर न हुआ जबकि न तो कोई अशुभ पत्र आया था न अशुभ सम्वाद। उनका मन अत्यन्त निरामय और सूक्ष्म होता तो वह सारी बातें जो व्याकुलता के रूप में व्यक्त हो रही थीं तभी जान लेते पर ऐसा न हुआ। रात सोने पर उन्हें ऐसा लगा पत्नी कह रही है—आप आकर मुझे ले जाते तो क्यों ऐसा होता, अब जा रही हूं, रात में स्वप्न में मिला यह संकेत कितना स्पष्ट था यह उन्हें तब मालूम पड़ा जब अत्यधिक बेचैनी के कारण वे स्थिति सहन न कर सके और अपनी ससुराल गये वहां उन्होंने अपनी पत्नी को मृत पाया।
मन सामान्य स्थिति में अपने शरीर अपने विषयों के सुखों तक सीमित रहते-रहते इतना स्थूल और संकीर्ण हो गया है कि वह दूरदर्शी घटनाओं का दृश्य और अनुभूति तो दूर, विचार और कल्पना भी नहीं कर पाता पर स्वप्न की अवस्था में उसके इन्द्रियों आदि के विषय सिमट कर आत्मभूत हो जाते हैं भले ही स्वप्न में अधिकांश समय मन की कल्पनायें ही प्रधान रहती हों। पर रात के किसी भी क्षण यदि वह आत्मा की ‘फ्रीक्वेंसी’ पर पहुंच जाता है तो वह व्यापक क्षेत्र की अनुभूतियां प्राप्त कर लेता है स्वप्नों का भविष्य में सत्य होना उसका स्पष्ट प्रमाण है। ‘‘सरवाइवल आफ मैन’’ पुस्तक के पेज 112 में सर ओलिवर लाज ने भी इस बात को स्वीकार किया है कि कोई माध्यम है अवश्य जिसके कारण अलौकिक ज्ञान हम तक पहुंचता है भले ही हम उसे न जान पाते हों उन्होंने इसी पुस्तक के 106-107 पेज में अपने कथन की पुष्टि में एक घटना भी दी है, वह यों है—

पादरी इ.के. इलियट अटलांटिक समुद्र पर समुद्री यात्रा में थे 14 जनवरी 1887 की रात उन्होंने एक स्वप्न देखा कि उनके चाचा का पत्र आया है जिसमें छोटे भाई की मृत्यु की सूचना है। उन्होंने अपनी डायरी में इस घटना का वर्णन करते हुये लिखा है कि मैंने जब स्विटजरलैंड छोड़ा तब भाई को सामान्य बुखार था पर वह मर जायेगा इसकी तो मन में कल्पना भी न आई थी, पर मैं जब इंग्लैंड पहुंचा तो मुझे जो सूचना मिली वह बिलकुल वही और वैसी ही थी जैसी समुद्र में स्वप्न में देखी थी इसका कारण परोक्ष दर्शन (क्लेयर वायेंस) के अतिरिक्त क्या हो सकता है?

इस सम्बन्ध में सर्वाधिक महत्वपूर्ण और विज्ञान सम्मत जानकारियां हमारे भारतीय आचार्यों, योगियों तथा तत्वदर्शियों की हैं। माण्डूक्य उपनिषद् में बताया है—

स्वप्न स्थानोहुतः प्रज्ञाः सप्तांग एकोनविंशति मुखः प्रविविक्त भुक् तैजसो द्वितीयः पादः ।4। स्वप्न स्थान स्तैजस उकारो द्वितीया मात्रोत्कर्षादुभयत्वा द्वोत्कर्षति हं वै ज्ञान संततिं समानश्च भवति ।10।
अर्थात्—स्वप्न अवस्था में मन जाता है तब उसकी प्रज्ञा बुद्धि अन्दर ही काम करने लगती है और आत्मा रूप हो जाता है। इस समय उसके साथ अंग (अर्थात् पांचों तत्वों की सूक्ष्म अवस्थायें या सूक्ष्म शरीर अहंकार और महत्तत्व), उन्नीस मुख (7 ज्ञानेन्द्रियां, 7 कर्मेन्द्रियां तथा पांच प्राण) भी उसी में लीन हो जाते हैं जिनसे आत्मा का तेजस द्वितीय पाद है अर्थात् यह जागृति और सुषुप्ति के बीच की अन्तर्दशा है उसकी अनुभूति आत्म तत्व की खोज में बड़ी सहायक हो सकती है।
शास्त्रों में सूर्य को इस जगत का आत्मा कहा है। आत्म पूजितोपनिषद में—‘‘सूर्यात्मकता ही दीप या सूर्य तेज में मन के विलय की स्थिति ही आत्म-साक्षात्कार है। समस्त सूर्य मंडल एक प्रकार से सूर्य की प्रकाश-तरंगों का विद्युत् सागर है। देखने में ऐसा लगता है कि आकाश पोला और अन्धेरा है पर यह बात सन् 1800 में ही यूरेनस की खोज करने वाले वैज्ञानिक विलियम हर्शल ने बता दी थी कि अन्धकार नाम की कोई सत्ता संसार में है ही नहीं कण-कण में प्रकाश घुला हुआ है भले ही हमारी बाह्य आंखें उसे न देख पाती हों। अंधेरे में फोटो ‘‘फिल्में’’ धोने का आविष्कार इसी वैज्ञानिक सिद्धान्त पर आधारित है फिर भी हम उस सर्वव्यापी प्रकाशवान् विद्युत—आत्मा की अनुभूति क्यों नहीं कर पाते उसका कारण है कि उसी माप, पवित्रता, प्रकाश, पूर्णता, शुद्धता और तत्व की विद्युत हमारे पास नहीं हमारा मन दूषित रहता है। अस्पष्ट स्वप्न, स्वप्नों में भय और विकार इसी बात के प्रतीक हैं कि हमारा मन अस्त-व्यस्त, अपवित्र है ऐसे बुरे स्वप्नों का कारण—

यस्त्वा स्वप्नेन तमसा मोहयित्वा निपद्यते ।
—अथर्व 20।96।16

अर्थात्—हमारे अज्ञान और पाप-मन के कारण दुःस्वप्न आते हैं। उनके परिहार का कारण बताते हुये ऋषि लिखते हैं—

स्वप्नं सुप्त्वा यदि पश्यसि पापं। 
अथर्व 10।3।6

पर्यावर्ते दुःष्वप्नात्पापात्स्वप्न्याद भूत्या ।
ब्रह्माहमंतरं कृण्वे परा स्वप्नमुखाः शुचः ।।
—अथर्व 7।100।1

अर्थात्—यदि स्वप्न में बुरे भाव आते हैं तो उन्हें अज्ञान, पाप और आपत्ति सूचक समझ कर उनके परिष्कार के लिए ब्रह्म की उपासना करनी चाहिये जिससे मन के अन्दर सतोगुणों की वृद्धि होकर अच्छे स्वप्न दिखाई देने लगें और आत्मा की अनुभूति होने लगे।
ऊपर दी शास्त्रीय व्याख्यायें अब वैज्ञानिक सत्यता की ओर अग्रसर हो रही हैं इसलिए आत्मा की शोध, स्वप्न परिष्कार और विकास के विज्ञान की सम्भावनायें भी बढ़ चली हैं। सत्य स्वप्नों की क्षणिक अनुभूति का कारण मन का शरीर में आत्मा के प्रतिनिधि सुषुम्ना शीर्षक में पात या मिलाप है। जागृत अवस्था में शरीर और मन का नियन्त्रण मस्तिष्क से होता है। मस्तिष्क के उभरे हुए भाग को ‘‘गायराई’’ कहते हैं दो ‘‘गायराई’’ के बीच एक दरार होती है इसे ‘‘सलकस’’ कहते हैं मस्तिष्क के बीच (फोर ब्रेन) में एक बड़ा गहरा ‘‘सलकस’’ होता है इसे केन्द्रीय (सेन्ट्रल सलकस) कहते हैं इसी के सामने गालरस में सारे शरीर को आज्ञा देने वाले कोष होते हैं। इन कोषों का शरीर की हर क्रिया पर नियन्त्रण होता है। आने वाली नसें (अफरेन्ट नर्व्स) सूचना लाती और जाने वाली (इफरेन्ट) सूचना ले जाती हैं। जटिल से जटिल समस्यायें यह कोष ही सुलझाते हैं किन्तु जब मनुष्य सो जाता है तब सुषुम्ना के अन्दर का ‘ग्रे मैटर’ मस्तिष्क जैसे कार्य करने लगता है उस समय मस्तिष्क को इन सूचनाओं से अवगत रहना आवश्यक नहीं। उदाहरण के लिये सोते हुये मनुष्य के शरीर पर मक्खी बैठे तो हाथ उसे हटा देंगे पर जागने पर मस्तिष्क को उसका ज्ञान नहीं होगा क्योंकि यह कार्य सुषुम्ना ने किया। सुषुम्ना इड़ा और पिंगला (इड़ा—बांई नाड़ी है जिससे सारे शरीर के बांये अंगों को नाड़ियां जाती हैं योग शास्त्रों में 72864 नाड़ियां बताई हैं—के मध्य की स्थिति अर्थात् ऋण व धन दोनों विद्युत कणों का—या विद्युतातीत अवस्था है वह इनसे सम्बद्ध होने के कारण शारीरिक प्रपंचों से भी सम्बन्ध रखती है पर उसका मुख्य सम्बन्ध आकाश से है। इसमें आकाश की सी ही पोलाई और वही द्रव्य प्रकाशवान् है इसे ही वह सुई कह सकते हैं जो सूर्यात्मकता आकाश या ब्रह्माण्ड के रहस्यों से मन का सम्बन्ध जोड़कर उसे व्यापक बनाती है। आत्मा से सम्बन्ध जोड़ती है। गायत्री उपासना या योग-साधनाओं से नाड़ी शोधन क्रिया होती है शुद्ध हुई सुषुम्ना में मन का प्रवाहित होना ही दिव्य स्वप्न दिखाता है उस समय एक विराट क्षेत्र में हमारी चेतना तैर रही होती है इसीलिये दिव्य आकृतियां ग्रह नक्षत्र, पर्वत नदी, हरे-भरे स्थान दिखाई देते हैं। हमारे संस्कारों में अनेक जन्मों की स्मृतियां होने के कारण मन की चंचलता रेडियो की खड़खड़ाहट की तरह तब भी रहती है पर इन अनुभूतियों का लाभ कठिन परिस्थितियों में भी निरन्तर आत्म-विकास की ओर उन्मुख रहने में लिया जा सकता है।
स्वप्नों का सत्य होना उसका स्पष्ट प्रमाण है। उनकी सार्थकता तभी है जबकि हम आत्मा की प्राप्ति में मन के महत्व को समझें और उसे शुद्ध पवित्र बनाने के संकल्प और साधनाओं का अभ्यास करें।
----***----

स्वप्नों में अभिव्यक्त सघन आत्मीयता
*******

सामान्य जीवन में भी आत्मिक घनिष्ठता का बहुत महत्व और मूल्य है। उसके आधार पर छोटे-बड़े आदान-प्रदानों का क्रम चलता रहता है। परायेपन का भाव आने और स्नेह सहयोग का आधार झीना रहने पर अन्य मनस्कता बनी रहती है, पर जब घनिष्ठता का संचार होता है तो व्यक्तियों का न केवल सहयोग ही प्रखर होता है वरन् आन्तरिक एकता भी सघन होती चली जाती है। इसकी प्रतिक्रिया दोनों पक्षों के लिए हितकारक बनती है। व्यावहारिक जीवन में मित्रता के लाभों से सभी परिचित हैं।
सूक्ष्म जीवन में यह घनिष्ठता मरण काल का आभास आत्मीय जनों के सामने अदृश्य सूचना के रूप में जा पहुंचती है। कितने ही प्रसंग ऐसे हैं जिनमें एक मित्र या सम्बन्धी की मृत्यु होने पर उसकी सूचना द्वारा दूसरे पक्ष को जानकारी मिली है। कई बार तो यह सूचना स्वप्नों के माध्यम से मिलती है और कई बार ऐसे ही चौंका देने वाली विफलता के रूप में उभरती है। कई बार ऐसे आभास मिलते हैं कि मृतक की आत्मा स्वयं अपने मरण की सूचना देने और अन्तिम बार मिलने के उद्देश्य से सूक्ष्म शरीर के समीप आई है। ऐसे अनेकों प्रसंग हैं जिन्हें विश्वस्त एवं प्रामाणिक ही कहा जा सकता है।
स्वप्नों के सम्बन्ध में सोचा जाता है कि किसी पूर्व सम्भावना का दृश्य प्रत्यक्ष बन कर दीख सकता है, पर जब उस प्रकार की कोई कल्पना तक न हो तो उसे क्या कहा जाय? अति वृद्ध, अशक्त बीमारी से ग्रसित युद्ध क्षेत्र में लड़ते हुये अथवा ऐसी ही किसी विपन्न स्थिति में पड़े हुए व्यक्ति के सम्बन्ध में उसकी मृत्यु सम्भावना का कल्पना क्षेत्र में स्थान हो सकता है और उस स्तर के स्वप्न दीख सकते हैं किन्तु जो पूर्ण स्वस्थ एवं भली चंगी स्थिति में हैं उनके आकस्मिक निधन की सम्भावना किस की कल्पना में होगी और कोई क्यों उस प्रकार के स्वप्न देखेगा।
आकस्मिक मृत्यु की सूचना बिना किसी संचार साधन के जब स्वजन सम्बन्धियों को मिलती है तो उससे आत्मा के अस्तित्व और सूक्ष्म जगत में घटित होने वाली हलचलों का तथ्य रूप से प्रमाण मिल जाता है। घनिष्ठता स्नेह सूत्र में बंधे हुए लोगों के साथ किसी विशेष उत्तेजना के समय विशेष रूप से प्रभावित करती है। इस तथ्य को हम मृत्यु की अदृश्य सूचनाओं का विश्लेषण करते हुए सहज ही जान सकते हैं। ऐसी घटनायें एक नहीं अनेक हैं और ऐसी हैं जिन्हें किंवदंती नहीं, प्रामाणिकता की कसौटी पर खरा मानने में कोई अड़चन नहीं पड़ती।
ऐसी अनुभूतियां प्रायः स्वप्नावस्था अथवा अर्ध निद्रा की स्थिति में होती हैं। गहरी नींद को सुषुप्ति कहते हैं। वह उतनी प्रगाढ़ होती है कि उसमें मस्तिष्कीय तन्तु प्रायः पूरी तरह निःचेष्ट हो जाते हैं। उस स्थिति में कोई स्वप्न नहीं आता। तन्द्रावस्था में अन्तःर्मन सक्रिय रहता है और यदि उसमें सूक्ष्म जगत के साथ सम्पर्क बना सकने लायक संवेदना हुई तो रहस्यमय अदृश्य घटना चक्रों को  समझने और पकड़ने में समर्थ हो जाता है। कभी-कभी मृत्यु जैसी घटनाएं अपने आप में इतनी प्रबल होती हैं कि वे सामान्य स्तर के व्यक्तियों को भी आत्मीयता का सूत्र जुड़ा रहने के कारण प्रभावित करती हैं और उन्हें उस प्रकार की सम्भावना का स्वप्न में आभास देती हैं।
नेपोलियन जिस दिन मरा, उसी दिन सैकड़ों मील दूर अपनी मां से मिलने पहुंचा। मां ने यही समझा कि वह सहसा मिलने आ गया है। मृत्यु की तब तक कोई सूचना मिलने का प्रश्न भी तो नहीं था। नेपोलियन मां के पास पहुंच कर बोला—‘‘मां! अभी ही झंझटों से मुक्त हो पाया हूं।’’ अन्य तीन व्यक्तियों ने भी उसे देखा। बाद में पता चला, नेपोलियन की उसी समय मृत्यु हुई थी।
कवि वायरन ने भी ऐसी अनेक अनुभूत घटनाओं का वर्णन किया है। उनमें से एक यह है—

‘‘एक ब्रिटिश कैप्टिन किड गहरी नींद में सो रहे थे। सहसा उन्हें लगा—बिस्तर पर कोई भारी बोझ है। आंखें खोली तो देखा, सुदूर वेस्टइण्डीज में नौकरी कर रहा भाई बिस्तर पर बैठा है। उसका उस समय वहां होना असम्भव था। किड ने सोचा- सपना है और आंख मूंद लीं। थोड़ी देर बाद फिर देखा—भाई अभी भी वहीं है। तब भाई की ओर हाथ बढ़ाया। उसका कोट पानी से तर था। हड़बड़ा कर वे उठे। कुछ देर में भाई गायब हो गया। बाद में पता चला उसी समय भाई की पानी में डूब जाने से वेस्टइण्डीज में ही मृत्यु हो गई थी।’’

फिल्म-तारिका ओलिविया एक शाम को कुछ उदास थी। अपने एक मित्र के यहां से काम के बाद पैदल ही टहलती घर की ओर चल पड़ी। घर के पास वह पहुंची तो लगा—उसकी बांह के नीचे कोई हाथ है और साथ का व्यक्ति धीरे-धीरे एक गीत गुनगुना रहा है। वह बेहद थकी थी। स्वर व स्पर्श परिचित था। अतः मान लिया कि उसका वह मित्र अभी ही बाहर से आया होगा। घर आने पर यह जानकर कि मैं अमुक जगह काम पर गई हूं, वहां पहुंचा होगा। फिर वहां पता चला होगा कि मैं अभी-अभी पैदल ही घर चल दी हूं तो राह में आ पकड़ा है। यह उसकी आदत थी। ओलिविया को स्वभाविक ही खुशी हुई। वह चलती रही। फिर स्वयं भी उसके साथ गुनगुनाने लगी। जब घर के दरवाजे पर पहुंची तो उसने कहा—‘गुडनाइट’ और जाकर सो गई। सोचा- मित्र भी घर गया।
सुबह नाश्ते के समय अखबार पलट रही थी, तो अन्दर के पृष्ठ पर एक खबर छपी थी कि ओलिविया का वह मित्र एक दिन पूर्व दोपहर को मार डाला गया है।
कैप्टिन फ्रेडरिक प्रथम वर्मा युद्ध में एक जहाज में कमांडर ऑफीसर के नाते ड्यूटी पर थे। एक रात सहसा उन्होंने एक व्यक्ति को अपने कैबिन में घुसते देखा। वे सतर्क हो गये और उस पर आक्रमण करना ही चाहते थे कि चांदनी के प्रकाश में उन्होंने स्पष्ट पहचाना उनका भाई। वे चौंक पड़े। भाई और पास आया। बोला—‘फ्रेड, मैं तुम्हें यह बताने आया हूं कि मैं मर चुका हूं।’ फ्रेड सभी घटनाओं का ब्यौरा लिख रखते थे। अतः इस घटना का भी समय व विवरण लिख लिया। इंग्लैण्ड लौटे तो पता चला, उसी घटना वाले दिन, ठीक उसी समय उनके भाई की मृत्यु हुई थी।
क्वीन्स टाउन की श्रीमती काक्स का अनुभव भी दिलचस्प है। जब वे मायके में थीं, उनका भाई, जो कि नेवी में अफसर था और हांगकांग में तैनात था, अपने छोटे बच्चे को उन्हीं की देखभाल में छोड़ गया था। एक रात जब वे नित्य की भांति उस भतीजे को कमरे में सुलाकर अपने कमरे में आईं, तो थोड़ी ही देर बात वह बालक भाग आया और डरी-डरी आवाज में बताया आंटी! मैंने अभी-अभी पिताजी को अपने बिस्तर के पास चलते हुए देखा। श्रीमती काक्स ने समझाया कि तूने सपना देखा होगा। बच्चा डरा था। अतः अपने कमरे में नहीं गया। वहीं सो गया। कुछ समय बाद श्रीमती काक्स भी लेट गईं। लेटने के थोड़ी देर बाद उन्होंने देखा—उनके भाई अंगीठी के पास कुर्सी पर बैठे हैं। उनके चेहरे पर पीलापन है। वे चौंक पड़ीं। बाद में वह छाया गायब हो गई। कुछ दिनों बाद पता चला कि उक्त घटना के कुछ घण्टों पहले श्रीमती काक्स के भाई की हांगकांग में आकस्मिक मृत्यु हो गई थी।
रूसी वैले नर्तक श्री सर्जेडक्रेंसकी 1919 में एक ड्रामे हेतु रिहर्सल करके लौटे और भोजन के पश्चात थकान दूर करने बिस्तर पर लेट गये। रात के पहले चरण में ही सर्जे न स्वप्न देखा कि जिस वृक्ष के नीचे क्रिसमस त्योहार मनाया जा रहा है वहां एक नाटक मन्त्र सजा है जिस पर ‘इस्फान्टो’ संगीत नाटिका दिखाई जाने वाली है। अचानक पेड़ पर से एक जलती हुई मोमबत्ती मंच पर गिरी और प्रेड्यूसर एडाल्फवाम मंच के पीछे भागते नजर आये और उस स्थान पर सुन्दर सफेद फलों का ढेर लगा हुआ है। इतना देख कर सर्जे की नींद भंग हो गई और सचमुच ही वह आयोजन जिसके लिए सर्जे रिहर्सल करके लौटे थे क्रिसमस के दो दिन पूर्व ही हुआ और तैयारी के बीच में ही सूचना मिली कि संचालक मौत का शिकार हो गया है और सर्जे ने अपनी आंखों से पुनः स्वप्न वाले सफेद फूल मृतात्मा की श्रद्धांजलि के रूप में देखे।
अर्थों का सामंजस्य न बिठाये जा सकने वाला एक स्वप्न नवम्बर 1917 को अमेरिका के डा. वाल्टर फैंकलिन प्रिंस को आया। उनने देखा स्वप्न में एक महिला ने आकर उनके हाथ में एक पर्चा दिया जिसमें लिखा था ‘पत्र वाहिका को सजाये मौत दी जाये लाल स्याही से लिखी इस बात को पढ़कर उनने उस महिला को बड़े ध्यान से निहारा इसी बीच उस महिला ने उनका हाथ पकड़कर जोर से दबा दिया। प्रिंस को ऐसा अनुभव हुआ कि महिला ने उनके दूसरे हाथ की अंगुलियां दांतों से चबा डालीं और ऐसा करते ही उस महिला का सिर धड़ से अलग होकर गिर गया। यह स्वप्न प्रिंस के मन-मस्तिष्क पर हावी रहा। उनने यह स्वप्न अमेरिका की परा-मनोविज्ञान शोध समिति की सदस्या किसटवी को सुनाया तो उनने भी नोट भर कर लिया और अधिक कर भी क्या सकती थीं वे, पर सुबह के समाचार पत्र में एक 37 वर्षीय महिला द्वारा रेल की पटरी पर लेट कर आत्महत्या करने का समाचार देखा उसका हैण्ड बैग उसका नाम ‘सारा-हैण्ड’ बता रहा था। डा. प्रिंस ने शव देखा तो स्वप्न वाली महिला का ही था। तब उन्हें ‘हैण्ड’ माने हाथ को दांत से काटना, सिर धड़ से अलग होना ये सारे संदर्भ जुड़ते नजर आये।
अमेरिका के उच्च सैनिक अधिकारी कर्नल गार्डिनर की पुत्री ‘जूलिमा’ और जल सेना के तत्कालीन सैक्रेटरी श्री थामस डब्ल्यू. गिलमर की पत्नी ‘ऐनी’ दोनों ने 27 फरवरी 1844 को स्वप्न में अपने-अपने पतियों की मृत्यु को देखा तो दूसरे ही दिन 28 फरवरी को वाशिंगटन में होने वाले राष्ट्रीय उत्सव में जाने से अपने-अपने पतियों को रोका, पर वे गये ही और उत्सव में प्रदर्शन होने वाली दो तोपों के वैरेल में ही गोले फट जाने से उन दोनों की मृत्यु हो गई।
‘जूलिमा’ सौ मील दूर बैठे अपने पति की स्थिति से अवगत (स्वप्न में) होने का दावा करतीं। एक स्वप्न में उनने अपने नव-विवाहित पति प्रेसीडेन्ट-टेलर का पीला चेहरा देखा—तब वे रिचमान्ड में थे। स्वप्न में वे हाथ में टाई और कमीज लिये हुए कह उठे ‘‘मेरा सिर थाम लो’’। स्वप्न टूटा पर घबराई हुई जूलिमा सुबह ही रिचमांड के लिए रवाना हो गई और प्रेसीडेंट टेलर को सकुशल पाया, पर जहां वे ठहरे थे उस होटल में दुर्घटना के कारण एक मृत्यु का ठीक वही दृश्य था।
श्रद्धायुक्त, स्वच्छ, पवित्र मन वाले उपासक आत्मचिन्तन करते हुए सार्थक स्वप्न देख मानव कल्याण का हेतु बन सकते हैं।
इंग्लैण्ड की एक 12 वर्षीय बालिका जेनी को भी सत्यसूचक स्वप्न आते थे। पहले तो उस पर कोई विश्वास न करता। किन्तु 29 जनवरी 1898 के दिन उसके पिता कप्तान स्प्रूइट एक जहाज पर कोयला लाद कर विदेश चल दिये। एक रात सहसा बालिका चीख पड़ी। कारण पूंछने पर उसने बताया—पिताजी का जहाज डूब गया है, पर उन्हें एक अन्य जहाज ने बचा लिया है। मां ने डांटकर जेनी को चुप कर दिया, पर 25 फरवरी को लौटकर स्प्रेइड ने जो कुछ बतलाया वह जेनी के स्वप्न के अनुसार पूरी तरह घटित हुआ था। सभी विस्मित रह गए।
वर्तमान के घटनाक्रमों का स्वप्न में दिखाई पड़ना इस आधार पर सही समझा जा सकता है कि सूक्ष्म जगत में हो रही हलचलें एक स्थान से दूसरे स्थान तक रेडियो तरंगों की तरह जा सकती हैं और बिना संचार साधनों के भी, उनका परिचय मिल सकता है, पर आश्चर्य तब होता है जब भविष्य में घटित होने वाली घटनाओं का बहुत समय पहले ही आभास मिल जाता है। ऐसे स्वप्नों की भी कमी नहीं जिनमें मृत्यु अथवा अन्य प्रकार के पूर्व संकेत स्वप्न में मिले हैं और वे सही सिद्ध होकर रहे हैं।
अमेरिका के एक नागरिक एलन बेधन ने एक रात स्वप्न देखा कि तत्कालीन राष्ट्रपति राबर्ट कनैडी एक भीड़ के साथ किसी पार्टी में जा रहे हैं। रास्ते में विरोधी दल का एक सदस्य उन्हें गोली मार देता है और राष्ट्रपति की मृत्यु हो जाती है।
एलन ने अपना सपना ‘स्वप्न अनुसंधान संस्था’ के रजिस्टरों में नोट कर दिया और अनुरोध किया कि वे इस सपने की बात राष्ट्रपति तक पहुंचा दें। इस के एक सप्ताह बाद सचमुच वह सपना सत्य हो गया और राष्ट्रपति गोली से मारे गये।
एक दिन एक आस्थावान छात्र अपने नास्तिक प्रोफेसर फ्रान्ज मेमर के पास प्रातःकाल ही पहुंच गया और बोला सर! आज बहस करने नहीं प्रमाण लेकर आया हूं। जेना विश्व-विद्यालय के ये प्रोफेसर एवं छात्र प्रायः आस्तिकतावाद पर विवाद करते रहते पर बिना प्रमाण प्रोफेसर महोदय मानने को तैयार नहीं होते। छात्र ने कहना प्रारम्भ किया आज रात मैंने एक स्वप्न देखा है किन्तु आपको बताऊंगा नहीं। मात्र इतना बताता हूं कि मेरी मृत्यु शीघ्र होगी। प्रसंग यहीं समाप्त हो गया। घटना घटित होने तक के क्षणों के लिए और हफ्ते भर बाले ही सोमवार को वह छात्र बीमार पड़ा और तीसरे दिन तक उसका काम ही हो गया। प्रोफेसर महोदय आतुर मन लिए अंत्येष्टि समाप्त होते ही छात्र के घर पहुंचे और उस दिन छात्र द्वारा मृत्यु के बाद बक्सा खोलकर देखने के लिए दिये संकेतानुसार बक्सा खेल कर उस दिन के स्वप्न का लिखित वृत्तांत पढ़ा। लिखा था—‘‘तारीख 17 दिन बृहस्पतिवार को प्रातःकाल पांच बजे मेरी मृत्यु हो जायगी। मुझे अमुक स्थान पर दफनाया जा रहा होगा तब मेरे माता-पिता आयेंगे और मुझे एक बार फिर बाहर रखकर देखेंगे। इसके बाद मुझे दफना दिया जायगा।’’ प्रोफेसर महोदय के आश्चर्य का ठिकाना न रहा लिखित विवरण अनुसार ही सारा नाटक आंखों से देख कर अन्ततोगत्वा उन्हें स्वीकार करना पड़ा उस सत्ता को जिसे हठ वश उपेक्षित किया जाता है।
अवोहर (पंजाब) से छपने वाले पत्र ‘दीपक’ में 7 अगस्त 1939 के अंक में एक घटना छपी कि लुधियाना के पुराना बाजार में एक ब्राह्मण के यहां झीवर नौकरी करता और प्रतिदिन पूजन के लिए विल्व-पत्र तोड़ लाता। उसने एक दिन स्वप्न देखा कि वह विल्व-पत्र तोड़ने पेड़ पर चढ़ा तो नीचे खड़ा एक भैंसा कह रहा है कि तुम नीचे उतरे और मैंने तुम्हें मार डाला। यह बात उसने गांव वालों को सुनाई पर किसी ने उस स्वप्न को महत्व नहीं दिया। किन्तु सचमुच ही जब वह दूसरे दिन प्रातःकाल विल्व-पत्र तोड़ने पेड़ पर चढ़ा तो एक क्रोधित भैंसा पेड़ के नीचे आ धमका। उसे देख वह भयभीत हो नीचे गिर पड़ा और मर गया।
एक रात हरफोर्ड के आर्क विशप की पत्नी ने स्वप्न देखा कि एक सुअर उनकी डाइनिंग टेबल पर भोजन कर रहा है। प्रातःकाल यह बात विशप से कहीं तो वे हंसकर रह गये। पर वास्तव में जब पत्नी-पति गिरजा घर से प्रार्थना करके लौटे तो देखा कि पड़ौसी का पालतू सुअर किसी प्रकार उनके घर घुस आया है और भोजन की टेबल पर सवार है। पति-पत्नी के लिए नौकर द्वारा लगाया गया नाश्ता उनके पहुंचने तक सुअर साफ कर चुका था।
एक दुर्घटना की पूर्व सूचना दुर्घटना, तथा दुर्घटना हो जाने के निश्चित समाचार लगातार एक ही स्वप्न के तीन बार आने के रूप में मैनचेस्टर की ही एक स्त्री का अनूठा अनुभव है। तीनों बार स्वप्न में उसने देखा कि उसकी लड़की की मृत्यु मोटर दुर्घटना से हो गई है। और प्रातःकाल सचमुच ही समाचार आ गया कि उसकी लड़की मोटर दुर्घटना में समाप्त हो गई है। एक ही स्वप्न की तीन बार पुनरावृत्ति के द्वारा, पहिले दुर्घटना के भविष्य की रचना, दूसरी बार दुर्घटना एवं तीसरी बार दुर्घटना के भविष्य की रचना, दूसरी बार दुर्घटना एवं तीसरी बार दुर्घटना हो चुकने के समाचार से अवगत कराया गया।
स्वयं डा. फ्राइड ने अपनी पुस्तक ‘इन्टर प्रिटेशन आफ ड्रीम’ में एक अनूठी घटना से सम्बन्धित स्वप्न के सम्बन्ध में लिखा कि....

‘‘मेरे शहर में एक प्रतिष्ठित व्यक्ति के पुत्र का देहावसान हो गया। रात्रि में अंत्येष्टि सम्भव न होने से प्रातःकाल करने का निर्णय कर शव के चारों ओर मोमबत्ती जला एक पहरेदार छोड़ मृतक का पिता अपने कमरे में जा सोया। नींद लगे थोड़ा ही सम हुआ होगा कि स्वप्न में उनका लड़का उनके सामने खड़ा हो कह रहा है कि क्या मेरी लाश यहीं जल जाने दोगे। यह स्वप्न देखते ही उसकी नींद टूटी और उसने झांक कर देखा तो लाश वाले कमरे में प्रकाश हो रहा था। वह वहां पहुंचा तो देखा कि पहरेदार सो गया है और मोमबत्ती गिर जाने से कफ़न में आग लगने से लाश ही क्या यदि विलम्ब हो जाता तो मकान ही जल जाता।’’

इस स्वप्न से फ्राइड को यह स्वीकार करना पड़ा कि स्वप्न जगत को दृश्य जगत एवं स्थूल वासनाजन्य कल्पनाओं तक सीमित करना भूल ही होगी। हां अक्षरशः सत्य निकलने वाले स्वप्नों की तह तक हम अवश्य ही नहीं पहुंच पाते।
भूतकाल में हुई घटनाओं के आभास कई बार स्वप्नों में मिलते हैं। इस सन्दर्भ में यह समझा जा सकता है कि जिस प्रकार मस्तिष्क में भूतकाल की स्मृतियां प्रसुप्त स्थिति में पड़ी रहती हैं और जब कभी अवसर आता है, तब वे उभर कर सामने आ जाती हैं। इसी प्रकार सूक्ष्म जगत में भूतकाल की घटना अपना अस्तित्व बनाये विचरण करती रहती होंगी और जब जहां उनका सम्पर्क बनता होगा वहां स्वप्न अथवा आभास रूप में जिस-तिस को उनका अनुभव हो जाता होगा।
परा मनोविज्ञान की वर्तमान खोजों में इस प्रकार के हजारों प्रमाण बहुत छान-बीन के बाद एकत्रित किये हैं और विशेषज्ञों ने तथ्यों का कारण समझ सकने में अपनी असमर्थता व्यक्त करते हुए भी इतना तो स्पष्ट रूप से स्वीकार किया है कि जिन सूत्रों से इन घटनाओं का संकलन पूरी छान-बीन के साथ किया गया है उनमें अतिशयोक्ति एवं किम्वदन्तियों का अंश कदाचित ही कहीं रहा होगा। अन्यथा वे विश्वस्त भी हैं और प्रमाणिक भी।
मैनचैस्टर की घटना है। एक पिता ने अपने दो पुत्रों को एक खण्डहर मकान में ले जाकर मार डाला और जलाकर हड्डियां गाढ़ दीं और पुलिस मैनचेस्टर के इस दम्पत्ति के साथ संवेदना व्यक्त करते हुए लड़कों की खोज करती रही, पर पता न लग सका। एक रात चिंतित माता को स्वप्न आया जिसमें उसने देखा कि उनके पति महाशय अपने दोनों लड़कों को साथ लेकर एक खण्डहर मकान में घुसे और उनको मौत के घाट उतार दिया। यह निर्मम दृश्य देख मां का हृदय चीत्कार कर उठा और नींद भंग हो गई। उसने स्वप्न का संदर्भ देते हुए पुलिस में रिपोर्ट की पर पुलिस बिना प्रमाण मानने तैयार नहीं हुई। तब उसने कहा ‘‘मैंने उस जगह स्वप्न में चेस्टर सिटी लिखा देखा था। यदि मुझे चेस्टर सिटी ले जाया जा सके, तो मैं उस स्थल को बता सकती हूं। पुलिस इस आधार पर उस महिला की मदद को तैयार हो गई। और चेस्टर-सिटी पहुंच कर महिला ने पहले कभी न देखे उस शहर के गली कूंचे पार करते हुए उस खण्डहर मकान में लेजाकर पुलिस को खड़ा कर दिया, जहां शब को जलाने के निशान मिले और गड्ढे में गाड़ी गई हड्डियां भी मिलीं।
स्वप्नों की दुनिया बच्चों की खिलवाड़। विसंगत कल्पनाओं का झुण्ड समुच्चय। चारपाई पर पड़े-पड़े बिना टिकट घण्टों देखा जाने वाला सिनेमा। अकारण कौतूहल और असमंजस में डालने वाली मृगमरीचिका। मस्तिष्क के मकड़े का अपने थूक से बुना बनाया गया ताना बाना। ऐसे ही और भी अनेक नाम इस असत् को सत् बना कद दिखा देने वाली माया जंजाल के नाम दिये जा सकते हैं, पर वस्तुतः बात इतनी छोटी नहीं। उनके पीछे यह तथ्य और रहस्य सुनिश्चित रूप से छिपा हुआ है कि हमारे सूक्ष्म जीवन और भगवान के सूक्ष्म जगत की स्थिति को देख सकना स्वप्नों के झरोखों में बैठ कर सम्भव हो सकता है।
मैडम डी. माइगोलन डालैण्ड सरकार की ओर से स्वीडन में राजदूत की धर्मपत्नी थीं। उनके पति को अपने देश के एक महाजन को 25 हजार पौंड का ऋण भुगतान करना था, सो उन्होंने कर भी दिया और उसकी रसीद लेकर किसी सुरक्षित स्थान में रख दी। यह बात माइगोलन को मालूम थी कि ऋण चुका दिया गया है किन्तु रसीद की उन्होंने कोई परवाह नहीं की। इसी बीच पति की मृत्यु हो गई। उसके कुछ दिन बाद वह महाजन आया और उसने श्रीमती माइगोलन से 25 हजार पौंड का ऋण भुगतान करने को कहा। वह जानती थीं कि ऋण दे दिया गया है किन्तु रसीद न होने के कारण कोई पुष्ट प्रमाण न दे सकी। तब यह लगभग निश्चित-सा हो गया कि भुगतान करना ही पड़ेगा। माइगोलन की बात किसी ने नहीं मानी।
एक सप्ताह बाद माइगोलन सो रही थी, तब उन्हें ऐसा लगा जैसे पति की आत्मा उनके पास आई हो और बताया हो कि रसीद अमुक स्थान पर रखी है। ठीक उसी समय नींद टूट गई। माइगोलन ने उस स्थान में जाकर देखा तो रसीद सुरक्षित रखी थी। आत्मा के अस्तित्व को प्रमाणित करने के लिये इससे अच्छा उदाहरण और क्या हो सकता है?

यह जानकर तो और आश्चर्य होता है कि स्वप्नों के आधार पर अपराधियों की धरपकड़ भी की गयी है। रोम में की गयी एक हत्या का सुराग मृतक की पत्नी द्वारा देखे गये सपने के आधार पर मिला। बताया जाता है कि मृतक की पत्नी एमीलिया ने ही सर्व प्रथम पुलिस को यह सूचना दी कि उसके पति की हत्या की गयी है—जबकि उसके पति रूसो का शव एक दुर्घटनाग्रस्त क्षत-विक्षत कार में पाया गया था। जिनके सम्बन्ध में यह मान लिया गया था कि रूसो की मृत्यु कार दुर्घटना के कारण हुई है। जब पोस्ट मार्टम हुआ तब पता चला कि मृत्यु दुर्घटना नहीं एक तीव्र जहर है जो शराब में मिला कर पिलाया गया है।
एमीलिया ने स्वप्न में अपने पति का शव देखा था और उस पर बैठी हुई एक स्त्री भी जिसने हत्या की थी। इस स्त्री के सम्बन्ध में एमीलिया तो कुछ भी नहीं जानती पर वह उसके पति को फांसने वाली एक चालाक औरत थी, जिसने एक लम्बी रकम ऐंठने के बाद रूसो की हत्या करदी थी। लिसा और उसके सहयोगी भारि को गिरफ्तार कर लिया जिनने अपना अपराध कबूल कर लिया। एमीलिया ने लिसा को देखते ही पहचान लिया और कहा कि यही है वह औरत जिसे मैंने स्वप्न में अपने पति के शव पर बैठा देखा है। मैं इस रात वाली इसकी कुटिल मुस्कान को तो जिन्दगी भर नहीं भूल सकूंगी।
लिसा के सहयोगी भारि ने अपने बयान में एक विस्मय जनक बात कही कि जब वह और लिसा रूसो की लाश को खोह में छोड़ कर बाहर आ रहे थे, तो उन्हें लगा था कि खोह में उन दोनों के अलावा कोई तीसरा व्यक्ति भी मौजूद है यह अनुभूति बहुत तीव्र थी मैंने लिसा को बार-बार बताया भी कि कोई हमारा पीछा कर रहा है। इस घटना में प्रेम सम्बन्धों की प्रगाढ़ता से व्यक्तियों के घनिष्ठ और सूक्ष्म आन्तरिक सम्पर्क सूत्रों की प्रतीति होती है, जिसे भारतीय ऋषियों ने हजारों वर्ष पूर्व सिद्ध कर दिखाया है।
अब इस प्रश्न का उत्तर आसानी से खोजा जा सकता है कि स्वप्न क्या केवल यौनेच्छाओं की प्रतीकात्मक तृप्ति का साधन है या और भी कुछ? यह तो ठीक है कि व्यक्ति अतृप्त आकांक्षाओं की पूर्ति स्वप्नों के माध्यम से भी करता है, पर उसमें केवल, यौन जीवन का ही सम्बन्ध नहीं है। स्वप्नों के माध्यम से भविष्य के संकेत भी प्राप्त किये जा सकते हैं। इस विद्या में प्राचीन ऋषियों ने काफी प्रगति भी की है।
आत्मा को हमारे शास्त्रों में त्रिकालदर्शी कहा गया है। यों भविष्य की कुछ बातें यन्त्रों की सहायता से भी मालूम हो जाती हैं पर वे बहुत मोटी हैं। मौसम सम्बन्धी थोड़ी जानकारी के अतिरिक्त विज्ञान कुछ नहीं जान पाता पर कई बार ऐसी विलक्षण घटनायें घटती हैं, जिन्हें देखकर यह मानना पड़ता है कि भौतिक मन से भी बहुत प्रचण्ड क्षमता वाली कोई शक्ति मनुष्य शरीर में है और वह अतीत की ही नहीं अनागत भविष्य की भी अनेक बातें काफी पहले जान लेती है, ऐसा क्यों होता है, यह कभी बाद में लिखेंगे, यहां एक घटना का उल्लेख करेंगे, जिससे सर्वदर्शी आत्मा के अस्तित्व का प्रमाण मिलेगा। यह घटना हिन्दुस्तान टाइम्स के 19 मई 1941 के अंक में प्रकाशित हुई थी और स्टाक होम के ‘डेजन्स नेहटर’ पत्र से उद्धृत की गई थी—

‘स्वीडन’ देश के स्टाकहोम की जुलाई 1940 की बात है। हन्स क्रेजर नानक एक क्लर्क अपनी चौथी मंजिल वाले कमरे में बैठा हुआ, दूर तक फैले हुए बाल्ठिक सागर को छूकर आ रही शीतल वायु का सेवन कर रहा था। एकाएक उसकी दृष्टि सामने वाले मकान के चौथी मंजिल वाले कमरे में दौड़ गई। उसने देखा एक युवती कमरे में बैठी कोई पुस्तक पढ़ रही है। अपनी ओर आकृष्ट करने के लिये हंस क्रेजर काफी देर तक उधर ताकता रहा। सहसा उसने एक अर्द्ध वयस्क व्यक्ति को कमरे में प्रवेश करते देखा। उसके हाथ में एक लम्बा खुला हुआ चाकू था और उसकी मुद्रा बहुत डरावनी हो रही थी। मनुष्य ने वहां पहुंचते ही उस युवती के पेट में चाकू भोंक कर हत्या कर दी, वह महिला चिल्लाकर धराशायी हो गई। यह सब इतनी शीघ्र हुआ कि क्रेजर सहायता के लिये भी नहीं पहुंच सका। वह खड़ा होकर चिल्लाया भी पर नीचे उसकी आवाज नहीं पहुंच सकी। वह काफी घबरा गया था।
क्रेजर शीघ्रता से नीचे उतरा और उस मकान के स्वामी के पास जाकर उक्त घटना का विवरण घबराते हुए सुनाया और शीघ्रता से ऊपर के कमरे में चलने का आग्रह किया। मकान का स्वामी हंसा और बोला—‘क्रेजर! तुम्हारा मस्तिष्क खराब हो गया है, चौथी मंजिल पर तो कोई किरायेदार रहता ही नहीं, वह कमरे खाली पड़े हैं, वहां किसकी हत्या होगी। पर क्रेजर माना नहीं उसने पुलिस को सूचना दी। पुलिस आई और क्रेजर के बताये कमरे में गई पर वहां न कोई आदमी, न कोई लाश। खून के धब्बे तो क्या पानी की बूंद भी वहां नहीं थी। फिर भी क्रेजर बराबर हठ करता रहा कि उसने सच-सच हत्या होते देखा है। अन्त में उसे पागल समझ कर पागल खाने भेज दिया गया।
एक सप्ताह बाद एक स्त्री और एक पुरुष उस मकान के स्वामी के पास किराये के मकान के लिये आये। पहले तो मकान का स्वामी चौंका, क्योंकि वह स्त्री और वह पुरुष ठीक वैसे ही कपड़े पहने थे, जैसा कि क्रेजर बता रहा था, किन्तु फिर वह संभल गया, क्योंकि हत्या की घटना से इसकी कोई संगति नहीं बैठती थी। उस दम्पत्ति ने वह कमरा किराये पर ले लिया। तीन महीने बाद ऊपर के किरायेदार नीचे भागे आये और उन्होंने बताया कि उस कमरे में जोर की चीखने की आवाज आई है। पुलिस बुलाई गई और सब लोग ऊपर पहुंचे लोग यह देख कर आश्चर्यचकित रह गये कि हत्या की जो परिस्थितियां क्रेजर ने तीन महीने पहले बताई थीं ठीक उसी अवस्था में यह हत्या की गई थी है। पति ने स्वीकार किया कि उसने ईर्ष्यावश यह हत्या की है। बाद में डाक्टरों की एक समिति ने क्रेजर को पागलखाने से छुड़ाया ताकि उसके इस भविष्य-दर्शन का अध्ययन किया जा सके।
तीन महीने बाद की घटना का हूबहू चित्रण—क्या विज्ञान इस सम्बन्ध में कोई निश्चत निराकरण प्रस्तुत कर सकता है। अमेरिका जो विज्ञान में इतना बढ़ा-चढ़ा है कि चन्द्रमा और मंगल की यात्रा की तैयारी कर रहा है, वह अपने ही तीन यात्रियों की मृत्यु का पूर्वाभास न कर सका। बेचारे चन्द्रयान में ही सब देखते-देखते घुटकर जल मरे। यान्त्रिक मस्तिष्क और कम्प्यूटर गणित के थोड़े समीकरण हल कर सकते हैं, भविष्य दर्शन जैसी विलक्षण बातें आत्मा के गुण हैं, आत्मा के अस्तित्व का प्रमाण हैं, उसकी उपेक्षा नहीं की जा सकती।
स्वप्न में विचार, ज्ञान और स्मृति भी आत्मा के अस्तित्व को ही प्रमाणित करते हैं। फ्रायड लिखते हैं कि स्वप्न ‘इच्छा पूरक’ होते हैं और भूतकालीन समस्याओं के लिये नाटक की तरह हैं अर्थात् मनुष्य दिन में जो कुछ सोचता और करता है, उनमें से कई बातें ऐसी होती हैं, जिन्हें वह बहुत चाहता है पर कर नहीं पाता पर चूंकि वह उन पर विचार कर चुका होता है। इसलिये उस दमित विचार की फोटो अचेतन मस्तिष्क में जम जाती है और रात में जब मनुष्य सोता है, तब वही दृश्य उसे स्वप्न की तरह दिखाई देने लगते हैं।
आज स्वप्नों के बारे में लोगों की ऐसी ही या इसी से मिलती जुलती मान्यतायें हैं पर आत्म विज्ञान की दृष्ट में स्वप्न मनुष्य जीवन, की महत्वपूर्ण प्रक्रिया है। उसका सम्बन्ध भले ही अचेतन मन से हो पर वह होता सनातन अर्थात् जब से जीव का प्रादुर्भाव हुआ है, तब से और आगे होने वाली घटनाओं से भी सम्बन्ध रखता है। इसलिए स्वप्न को भी आत्मा के अस्तित्व के प्रमाण के रूप में लिया जा सकता है। ऐसे स्वप्न जो उपरोक्त घटना की तरह काफी समय बाद होने वाली घटनाओं का भी पूर्वाभास करा देते हैं, उसके प्रमाण माने जा सकते हैं।
व्वयाल शिमला में अफसर थे। उन्होंने एक रात स्वप्न देखा कि उनके श्वसुर की मृत्यु इंग्लैंड के ब्राइटन नगर में अमुक मकान में इस समय हुई। जबकि कुछ दिन पूर्व ही उनके स्वास्थ्य की कुशल-मंगल आई थी, इसलिये उन्हें इस तरह की कोई आशंका या चिंता भी नहीं थी, किन्तु बाद में उन्हें पत्र मिला जिसमें उनका स्वप्न बिल्कुल सत्य निकला।
इस सन्दर्भ में भारतीय मनीषियों का प्रतिपादन स्पष्ट है—दो प्रश्नों का सन्तोषजनक उत्तर प्राप्त करने के उपरान्त मुनि गार्ग्य सौयविणी ने महर्षि पिप्पलाद से तीसरा प्रश्न पूछा, ‘कौन देवता स्वप्नों को देखता है।’ मुनिवर के इस प्रश्न का उत्तर देते हुए महर्षि ने बताया था—

‘अत्रैष देवः स्वप्ने महिमानमनु भवति। यद् दृष्टं दृष्टमनुपश्यति श्रुतं श्रुतमेवार्थ मनुशृणोति। देश दिगन्तरैश्च प्रत्यनुभूतं पुनः पुनः प्रत्यनुभवति दृष्टं चादृष्टं च श्रुतं चाश्रुतं चानुभूतं चाननुभूतं च सच्चासच्च सर्व पश्यति सर्व पश्यति।’

—प्रश्नोपनिषद 4।5

हे महामुनि! स्वप्नावस्था में जीवात्मा ही मन और सूक्ष्म इन्द्रियों द्वारा अपनी विभूति का अनुभव करता है। इसने पिछले अनेक जन्मों में जहां कहीं भी जो कुछ बार-बार देखा, सुना और अनुभव किया हुआ है, उसी को स्वप्न में बार-बार देखता सुनता और अनुभव करता है। परन्तु यह नियम नहीं है कि जागृत अवस्था में इसने जिस प्रकार, जिस ढंग से, जिस जगह जो घटना देखी-सुनी और अनुभव की है, उसी प्रकार यह स्वप्न में भी अनुभव करता है, अपितु स्वप्न में जागृत की किसी घटना का कोई अंश किसी दूसरी घटना के किसी अंश के साथ मिलकर एक नये ही रूप में इसके अनुभव में आता है। अतः यह स्वप्न में देखे और न देखे हुए को भी देखता है, सुने और न सुने हुए को भी सुनता है, अनुभव किये और अनुभव में न आते हुए को भी अनुभव करता है, उसे भी देख लेता है। इस प्रकार स्वप्न में यह विचित्र ढंग से सब घटनाओं का बार-बार अनुभव करता है और स्वयं भी सब कुछ बनकर देखता है, उस समय जीवात्मा के अतिरिक्त कोई दूसरी वस्तु नहीं रहती।
अगले प्रश्न के उत्तर में महर्षि पिप्पलाद ने यह भी स्पष्ट कर दिया कि स्वप्नावस्था में मन उदान वायु के आधीन हो जाता है, उदान वायु द्वारा मन जब हृदय गुहा में पहुंच जाता है तो मन की शक्ति समाप्त होकर वह आत्मा में परिणत हो जाती है। उस मोहित अवस्था का नाम ही स्वप्न है और उस समय जो कुछ सुख-दुख की अनुभूति होती है, वह मन को नहीं आत्मा को ही होती है।
उपरोक्त तथ्यों के प्रमाण में उन स्वप्नों को रखा जा सकता है, जिनसे भविष्य में घटने वाली घटनाओं का पूर्वाभास स्वप्न में हुआ। अन्य व्यक्ति के साथ दूरस्थ स्थान में हो रही घटनाओं का आभास किसी और को और स्थान में हुआ और बाद में उन्हें पूर्णतया सत्य पाया गया। कुछ स्वप्न ऐसे भी हुए हैं, जिनमें किसी महत्वपूर्ण कार्य का ज्ञान या अनुभूति स्वप्न में हुई और उसके द्वारा कुछ विशिष्ट कार्य या आविष्कार तक सम्भव हुये।
यदि स्वप्न मन का ताना-बाना होता, जैसा कि फ्रायड और उसके अनुयाइयों का मत है तो इस प्रकार के पूर्वाभास और इन्द्रियातीत ज्ञान जागृत अवस्था में ही मिल जाया करते, क्योंकि उस समय मन अधिक सक्षम और क्रियाशील रहता एवं सुनियोजित ढंग से सोच सकता है पर जागृत अवस्था में ऐसे किसी पूर्वाभास की अनुभूति न होना यह बताता है कि स्वप्न सुख या दुःखों की अनुभूति वस्तुतः मन से भी परे किसी विश्व-व्यापी और सूक्ष्म सत्ता द्वारा हो सकता है, यह गुण आत्मा के गुणों से मेल खाते हैं, इसलिये यह मानने में कोई हिचक नहीं होनी चाहिये कि मनुष्य शरीर में ‘आत्मा’ नामक कोई त्रिकालदर्शी तत्व विद्यमान है और उसका पूर्ण ज्ञान प्राप्त किये बिना मनुष्य की समस्यायें सुलझ नहीं पातीं।
यों पूर्वजन्मों की घटनाओं और अनुभवों की सत्यता के स्पष्ट प्रमाण नहीं जुटाये जा सकते पर वर्तमान और भविष्य में घटने वाली घटनाओं के पूर्वाभास यह बताते हैं कि स्वप्न निःसन्देह आत्मा के विज्ञान का वह पहलू है जिससे उसके अनेक रहस्यों का प्रकट प्रमाण पाया जा सकता है। स्वप्नों से रेखाचित्र और अपनी तरह के निर्मित स्वप्न देखने के यन्त्र वैज्ञानिकों ने बनाये हैं, यदि इस दिशा में और प्रगति हुई और उन स्वप्न रेखाओं के विस्तृत अध्ययन का कोई सूत्र वैज्ञानिक निकाल पाये तो जीव पूर्वजन्मों में किस योनि में था और उसके साथ कैसी-कैसी घटनायें घटीं, यह सब जान लेना सम्भव हो जायेगा। अभी जो जानकारियां मिली हैं, उनके अनुसार स्वप्नावस्था में लिये गये चित्रों की रेखायें इलेक्ट्रानिक स्मृति कणों के फलस्वरूप ही होती हैं, यद्यपि अभी उनका विश्लेषण (एनालिसिस) किया जाना सम्भव नहीं हो पाया तो भी भविष्यदर्शी स्वप्नों के अनेक प्रामाणिक दृष्टान्त अवश्य हैं, जो आत्मा की गहराई की ओर स्पष्ट संकेत करते हैं।
----***----

स्वप्नों से प्राप्त दिव्य प्रकाश एवं प्रेरणायें
*******

कई बार स्वप्न ऐसे प्रेरक होते हैं कि उनके प्रकाश में मनुष्यों का जीवन-क्रम ही बदल जाता है। भगवान बुद्ध तब राजकुमार थे। नव-यौवन में प्रवेश ही किया था। एक दिन उनने स्वप्न देखा कि श्वेत वस्त्रधारी एक वयोवृद्ध दिव्य पुरुष आया और उनका हाथ पकड़ कर श्मशान ले पहुंचा। उंगली का इशारा करते हुये उसने दिखाया—‘देख यह तेरी ही लाश है। इस तथ्य को समझ और जीवन का सदुपयोग कर।’ आंख खुलते ही बुद्ध विह्वल हो गये और उनने निश्चय कर ही डाला कि इस बहुमूल्य सौभाग्य का उन्हें किस प्रयोजन के लिए, किस प्रकार उपयोग करना है। वे राज-पाट छोड़कर श्रेय की खोज में चल पड़े और अन्ततः उन्होंने उसे प्राप्त कर भी लिया।
फ्रांसीसी राजक्रान्ति की सफल संचालिका ‘जान आफ आर्क’ एक मामूली किसान के घर जन्मी थी। उन्होंने वहीं एक रात सपना देखा कि आसमान से उतरता कोई फरिश्ता उन्हें कह रहा है कि  ‘अपने को पहचान, समय की पुकार सुन, स्वतन्त्रता की मशाल जला’ ये तीनों ही बातें उसने गांठ बांध
लीं और उसी समय से वे फ्रांस को स्वतन्त्र कराने के लिये नये आवेश के साथ उस संग्राम में कूद पड़ीं।
सिगमंड फ्रायड स्वप्नों को दमन की गई मनोभावनाओं की प्रतिक्रिया कहते थे और दमन की गई भावनाओं से सबसे अधिक वे यौन आकांक्षा को मानते थे। उनकी दृष्टि में यौन अतृप्ति ही सारी गड़बड़ी की जड़ है। इन्हीं गड़बड़ी में स्वप्न जंजाल भी सम्मिलित है।
फ्रायड के विचारों का खण्डन प्रख्यात मनःशास्त्री कार्ल गुस्ताव जुंग ने किया है। वे कहते हैं कि दैनिक घटनाओं और संवेदनाओं का प्रभाव स्वप्नों में रहता तो है, पर वे इतने तक ही सीमित नहीं है। ब्रह्माण्ड में प्रवाहित होती रहने वाली पराचेतना में स्थितिवश अनेक विश्व प्रतिबिम्ब तैरते रहते हैं। मनुष्य की अनुभूतियां उनसे प्रभावित होती हैं और वह प्रभाव व्यक्ति की निज की स्थिति के साथ सम्मिलित होकर स्वप्न जैसी विचित्र प्रतिक्रिया उत्पन्न करता है। उनका अभिप्राय यह है कि व्यक्ति की सीमित चेतना व्यापक पराचेतना के साथ मिलकर जिस स्तर का अनुभव करती है उसका सीधा तो नहीं, पर आड़ा टेड़ा परिचय स्वप्न संकेतों में मिल जाता है।
यहां यह स्मरण रखे जाने योग्य तथ्य है कि स्वप्न मनुष्य के निज के स्तर की परिधि में ही आवेंगे। जो जानकारियां उसे नहीं हैं अथवा जिस ओर उसकी दिलचस्पी बिलकुल नहीं है, वैसे स्वप्न प्रायः नहीं ही आते। लुहार के लिए यह कठिन है कि वह कलाकार होने के स्वप्न देखे। पर दैवी रहस्यों के बारे में ऐसी बात नहीं है वह किसी भी स्तर का व्यवसाय करने पर कोई रुकावट अनुभव नहीं करते और किसी को भी स्वप्नों के आधार पर लाभान्वित कर सकते हैं।
मनःशास्त्र के विश्व विख्यात आचार्य कार्ल जुंग ने उपचेतन मन का विश्लेषण करते हुए अपने ग्रन्थ-‘मेमोरीज ड्रीम्स रिफ्लैक्शन्स’ में लिखा है कि ज्ञान प्राप्ति के जितने साधन चेतन मस्तिष्क को प्राप्त है उससे कहीं अधिक विस्तृत और कहीं अधिक ठोस साधन उपचेतन की सत्ता को उपलब्ध हैं। चेतन मस्तिष्क दृश्य, श्रव्य तथा अन्य इन्द्रिय अनुभूतियों के आधार पर ज्ञान संग्रह करता है, पर उपचेतन के पास तो असीम साधन हैं। वह ब्रह्माण्ड-व्यापी शाश्वत चेतना के साथ सम्बद्ध होने के कारण अन्तरिक्ष में प्रवाहित होते रहने वाले ऐसे संकेत कम्पनों को पकड़ सकता है जिनमें विभिन्न स्तर की असीम जानकारियां भरी पड़ी हैं।
मनोविज्ञानी हैफनर-मआस्स—राबर्ट जैसे विद्वानों का कथन है कि स्वप्न मनुष्य के भौतिक जीवन की प्रतिच्छाया और प्रतिक्रिया मात्र होते हैं, पर अन्य विद्वान वैसा नहीं मानते। फिख्ते का प्रतिपादन है कि सपने मानवी मन की भीतरी परतों को सांकेतिक भाषा में उभार कर लाते हैं। उनके आधार पर यह जाना जा सकता है कि स्वप्नदर्शी को शारीरिक और मानसिक चेतना की किस स्थिति में निर्वाह करना पड़ रहा है। स्ट्रम्पैल का कथन है कि सपने जागृत जीवन से आगे की प्रसुप्त भूमिका का रहस्योद्घाटन करते हैं। बर्डेक कहते हैं कि सपनों को दैनिक जीवन की छाया मात्र कहकर उपहासास्पद नहीं समझ लिया जाना चाहिए उनमें बहुत-सी उपयोगी सूचनायें सन्निहित रहती हैं।
स्वप्नों में भीतर ही भीतर पक रही खिचड़ी के ऊपर तैरने वाले झाग या छिलके तैरते देखे जा सकते हैं और उनके सहारे यह जाना जा सकता है कि क्या अन्तःचेतना की सीपी में कोई बहुमूल्य मोती विनिर्मित और परिपक्व होने जा रहा है।
स्वप्न में सक्रिय मस्तिष्क शिथिल हो जाता है। दबाव या बन्धनों के भार से हलकापन आने पर अन्तःचेतना अपने खेल-कूद का मौका ढूंढ़ लेती है और उन हलचलों के पीछे किसी महत्वपूर्ण उपलब्धि के संकेत ढूंढ़े जा सकते हैं। इसी स्थिति में बहुतों को ऐसे आधार हाथ लगे हैं जो तार्किक मस्तिष्क द्वारा बहुत माथा-पच्ची करने पर भी हस्तगत नहीं हो सकते थे।
अनेकों वैज्ञानिकों, लेखकों, कलाकारों को स्वप्नों ने ही ऐसी महत्वपूर्ण प्रेरणायें दीं जो न केवल उन्हें अपने क्षेत्र में स्मरणीय बना गईं, अपितु सामाजिक विकास का भी एक प्रकाश-स्तम्भ बन गईं।
प्रख्यात रसायनज्ञ बोलर ने जीव-रसायन और कार्बनिक रसायन का अन्तर स्पष्ट करते हुए यह बताया था कि प्रत्येक जीवधारी के शरीर में लाखों यौगिक पाये जाते हैं। उन सभी में कार्बन अनिवार्य रूप से रहता है। यही नहीं, सभी जीवित कोष कार्बन के गुणों पर भी आधारित रहते हैं। यह एक जबर्दस्त प्रयोग था, जो दो प्रकार की चेतनाओं का अस्तित्व स्वीकार करता है—जीव चेतना के अतिरिक्त प्रकृति की चेतना को भी। भारतीय शास्त्रों में ऐसे ही आत्मा और मन के लिए कहा गया है, कि मन आत्मा जैसे गुणों वाला होकर भी उसी प्रकार का स्थूल किन्तु आत्मा से सम्बद्ध है जैसे कार्बन की प्रत्येक जीव चेतना में उपस्थिति। यह ज्ञात हो जाने के बाद ‘कार्बनिक-रसायन’, रसायन विज्ञान का एक स्वतन्त्र क्षेत्र ही बन गया किन्तु कार्बन परमाणुओं की रचना और उनके बलय का रहस्य वैज्ञानिक तब तक भी न जान पाये थे जब तक कि उसके 700000 से अधिक कार्बन-योगिक ढूंढ़ लिये गये थे। यह समस्या हल न हुई होती यदि जर्मनी के प्रसिद्ध रसायनज्ञ डा. फ्रीडरिक कैकेलू ने एक महत्वपूर्ण स्वप्न नहीं देखा होता जिसमें 4 कार्बन परमाणुओं को नाचते देखकर कैकूले ने बेन्जीन कार्बन परमाणु की संरचना का ज्ञान प्राप्त किया था। इस तरह स्वप्न का योगदान मनुष्य ने महत्वपूर्ण समस्याओं के सुलझाने तक में पाया और यह सिद्ध हो गया कि स्वप्न का सम्बन्ध मनुष्य जीवन से उतना ही नहीं है, जितना हमारी स्थूल बुद्धि उसे जानती है। या जितना हम मानव की स्थूल व्याख्या करने से जान पाते हैं।
अमेरिका के औषधि शास्त्रज्ञ डा. आट्टोलोबी ने जिन आविष्कारों के आधार पर नोबेल पुरस्कार जीता, उसकी मूल प्रेरणा उन्हें स्वप्नों में ही मिली थी। शारीरिक तन्तुओं, स्नायुओं और कोशाओं पर वे कुछ शोध कर रहे थे पर ऐसे आधार नहीं मिल रहे थे जिनके सहारे किसी निष्कर्ष पर पहुंचा जा सके। ईस्टर की पहली रात को सपने में उन्हें आवश्यक सूत्र हाथ लगे जिन्हें उन्होंने आंख खुलते ही नोट कर लिया। एक दिन दोपहर को भी इसी खोज के सम्बन्ध में ऐसा सपना दीखा जिसमें वे कुछ प्रयोग कर रहे थे उसे भी उन्होंने नोट किया। यद्यपि आरम्भ में वे नोट अटपटे लगे पर अन्ततः वे उसी आधार पर अपने प्रयोगों में सफलता प्राप्त करने में समर्थ हुए।
आइन्स्टाइन का कथन
अपनी अद्भुत कल्पनाओं के उठने का मूल स्रोत कहां है? इस प्रश्न का उत्तर देते हुए महा वैज्ञानिक आइन्स्टीन ने एक बार कहा था प्रायः निद्रित अथवा अर्ध निद्रित स्थिति में कभी-कभी ऐसे समय आते हैं जब मस्तिष्क अपनी सामान्य मर्यादाओं का उल्लंघन करके ऐसी सूचनायें देने लगता है जिनके आधार पर आविष्कारों की आधार शिला रखी जा सके।
आइन्स्टीन कहते थे विज्ञान और गणित के आधार पर यह सिद्ध किया जा सकता है कि यह दृश्य संसार स्वप्नों के अतिरिक्त और कुछ नहीं है। उन्होंने ‘लाइफ’ पत्रिका के प्रतिनिधि को भेंट देते हुए कहा था—सामने खड़ा हुआ वृक्ष यद्यपि अपना अस्तित्व भली प्रकार प्रमाणित कर रहा है तो भी वस्तुतः यह एक स्वप्न के अतिरिक्त और कुछ नहीं है।
एक दूसरे नोबेल पुरस्कार विजेता डा. पाडलिंग ने भी यह बताया था कि उन्हें अनेक नये वैज्ञानिक विचारों की प्रेरणा सपनों में मिली है।
ऐसा ही अनुभव विज्ञान वेत्ता लुई ऐगासिज का है उनकी जीवाश्म सम्बन्धी खोजें कैसे सफल हुई इस पर प्रकाश डालते हुए उन्होंने कहा मुझे सवप्नों के इशारे से अपनी खोजें आगे बढ़ाने की अक्सर प्रेरणा मिलती रही है।
अवचेतन की फ्रायडीय व्याख्या तो युंग ने ही त्रुटिपूर्ण सिद्ध कर दी, अधुनातन खोजें अवचेतन के रहस्य-विस्तार को बढ़ाती ही जा रही हैं। अतीन्द्रिय अनुभूतियों के स्पष्ट प्रमाण देने वाले विभिन्न स्वप्नों की वैज्ञानिक छान-बीन से यही संकेत मिल रहे हैं कि व्यक्ति का अवचेतन मनुष्य के सामूहिक अवचेतन का ही एक अंग है। उसका विस्तार विराट् और महत् है। उसके एक लघुतम अंश का भी यदि हम उपयोग कर पाते हैं, तो वह चमत्कार सिद्ध हो जाता है। विश्व के अनेक आविष्कार अवचेतन के इसी उपयोग का परिणाम हैं। हेनरी फार डेसकार्टिस, डन पाइनकेयर जैसे गणितज्ञों का स्वप्नों से मार्ग-निर्देश पाने की घटनायें सर्वविदित हैं। विश्व-विख्यात संगीतकार मोजार्ट को एक ललित संगीत-धुन एक बग्घी में झपकी लेते समय सूझी। वायलिन-वादक तारातिनी को ‘द देविल्स सानेट’ नामक धुन पूरी की पूरी स्वप्न में सुनाई पड़ी। चौपीन भी अपने संगीत-सृजन की प्रेरणा सपनों से पाते थे। नृत्य-पारंगता प्रसिद्ध महिला मेरी विगमैन ने ‘‘पास्तोरेल’’ नामक एक नृत्य की कल्पना स्वप्न—दृश्य के आधार पर की। हेनरी मूर, पाब्लो पिकासो, एन्ट्रयू वेथ, वान गॉग, सल्वाडोर डाली आदि शीर्षस्थ चित्रकारों की सृजन-चेतना में स्वप्नों का बड़ा हाथ रहा है। साहित्यकारों का तो कहना ही क्या? पुश्किन, टाल्सटाय, गेटे, शेक्सपीयर समेत असंख्य साहित्यकारों ने स्वप्न में प्रदत्त अवचेतन के संकेतों, संदेशों तथा प्रेरणाओं, परामर्शों का लाभ प्राप्त किया है।
बाणभट्ट की प्रसिद्ध पुस्तक कादम्बरी की रूपरेखा उन्हें स्वप्न में ही मिली। रवीन्द्रनाथ टैगोर को अपनी गीतांजलि पुस्तक की कई कविताओं का आभास स्वप्न में मिला था। होमर, कालरिज, एडगर एलन पो आदि ने अर्ध चेतन स्थिति में—स्वप्न-लोक में विचरण कर, उन्हीं प्रेरणाओं के आधार पर अनेक रचनाओं का सृजन किया। नीन्शे, दान्ते, वैगनर, विलियम ब्लेक, विलियम बटलर यीट्स, क्यूबिन आदि को विभिन्न कृतियों की प्रेरणायें स्वप्नों से मिली थीं। कई आधुनिक लेखक अवचेतन के ऐसे संकेतों की प्राप्ति के लिए एल.एस.डी. का सेवन करते हैं।
अमेरिका का एक साधारण गृहस्थ चार्ल्स फिलमोर ईश्वर भक्त था, सच्चा और सरल व्यक्ति था कहा जा सकता है इसी कारण उसके स्वप्न भी सात्विक होते रहे होंगे किन्तु एक रात फिलमोर जब सो रहे थे उन्होंने एक स्वप्न देखा—एक अज्ञात शक्ति ने कहा तुम मेरे पीछे-पीछे आओ—फिलमोर पीछे-पीछे चल पड़े अपने स्वप्न का वर्णन करते हुए वे स्वयं लिखते हैं—मैं एक शहर में पहुंचा, वह शहर मैंने पहले भी देखा था इसलिये मुझे साफ पता चल गया कि यह ‘कंसास’ (अमेरिका का एक शहर) है फिर मुझे एक स्थान पर ले जाया गया उस स्थान के बारे में मुझे कुछ भी ज्ञात नहीं था पर मुझे मेरे मार्ग-दर्शक ने बताया—यहीं पर तुम्हें काम करना है—उसने एक अखबार दिखाया जब तक उसका पहला अक्षर ‘‘यू’’ पढ़ने में आये कई और अखबार उसके हाथ में दिखे और नींद टूट गई।
चार्ल्स फिलमोर एक ईश्वर विश्वासी भक्त व्यक्ति थे उन दिनों वे ध्यान-साधना का अभ्यास कर रहे थे। साथ ही सपने में अखबार की सूचना दी।
वे ध्यान साधना आदि का अभ्यास लोगों को कराते थे। बड़े-बड़े लोग उनसे प्रभावित थे किन्तु प्रचार-प्रसार की बात उनके दिमाग में थी ही नहीं। पर एक दिन कुछ लोगों ने उनके पास आकर इस पुनीत कार्य के प्रचार-प्रसार को देखकर एक संस्था का प्रस्ताव रखा और ‘सोसायटी आफ सायलेंट यूनिटी’ नामक संस्था का निर्माण भी हो गया। कार्यालय के लिये अनायास ही कंसास शहर को लोगों ने प्रस्तावित किया और वही स्थान जिसे फिलमोर ने स्वप्न में देखा था और एक अखबार भी ‘यूनिटी’ नाम से निकाला गया जिसका पहला अक्षर ‘यू’ ही था। बाद में और भी पत्र-पत्रिकायें वहां से छपीं और स्वप्न का तथ्य सत्य हो गया।
सपने ने सम्पन्नता का पथ प्रशस्त किया
संसार की स्वर्ण खदानों में दूसरे नम्बर की खदान वैटिल पहाड़ पर है। उसके मालिक विनफील्ड स्काट स्ट्राटन ने इस खदान को प्राप्त करने सम्बन्धी आत्म विवरण में लिखा है कि वह दुर्भाग्यग्रस्त होकर व्यापार में अपना सब कुछ गंवा बैठा था। दुःखी और उद्विग्न मन को शान्ति देने के लिये इधर-उधर भटकता रहता था। 4 जुलाई 1891 को वह ऐसे ही कोलेरेडो खेत्र के एक खुले मैदान में रात्रि बिता रहा था। सपने में उसने देखा कि एक फरिश्ता आया है और उसे वैटिल पर जाने का रास्ता बता रहा है और एक जगह पर निशान लगाकर बता रहा है कि यहां सोने की खदान है तुम इसे पाकर मालदार बन सकते हो।
स्ट्राटन हड़बड़ा कर उठ बैठा। अपने पास वह जमीन खरीदने और खुदाई करने के लिए पैसा था नहीं सो उसने अपने सम्पन्न मित्रों से सपने की चर्चा की और वहीं खोदने का प्रस्ताव रखा। सभी ने उसका उपहास उड़ाया। भूगर्भ विज्ञानी 18 वर्ष पूर्व उस सारे पथरीले क्षेत्र की भली-भांति खोजकर चुके थे और घोषणा कर चुके थे कि यहां किसी कीमती खनिज के मिलने की सम्भावना नहीं है। अस्तु कोई भी उसका साथ देने के लिए तैयार न हुआ।
स्ट्राटन निराश नहीं हुआ वह अकेला ही वहां पहुंचा। हाथ से खोदने पर ही उसे सोने का डला मिल गया। इसके बाद उसने किसी प्रकार धन जुटाया वह क्षेत्र खरीदा और अरबपति बन गया।
स्वप्नों के संकेत समझना सम्भव हो सके तो यह हमारे जीवन की बहुत बड़ी उपलब्धि हो सकती है। जिस स्थूल जगह में हम निवास, निर्वाह करते हैं उसकी जड़ें सूक्ष्म जगत में रहती हैं। पेड़ दीखता है, पर जड़ें दिखाई नहीं पड़तीं। वस्तुतः पेड़ की विशालता, मजबूती और हरियाली इस बात पर निर्भर रहती है कि उसकी जड़ें कितनी गहरी और सक्षम हैं। इसी प्रकार स्थूल जगत अथवा स्थूल जीवन प्रस्तुत उपलब्धियां सूक्ष्म जगत से ग्रहण करता है। सूक्ष्म को समझ सकने पर ही उसके साथ तालमेल बिठा सकना सम्भव हो सकता है। यह ताल-मेल पूरी तरह तो योग-साधना द्वारा आन्तरिक निर्मलता प्राप्त करने से ही बिठाया जा सकता है, पर उसका आधा-अधूरा काम स्वप्नों के माध्यम से भी चल सकता है। स्वप्नों को स्थूल और सूक्ष्म के बीच की एक महत्त्वपूर्ण कड़ी कहा जा सकता है।
अविज्ञात की अनुकम्पा से आलोक-दर्शन
विशिष्ट प्रतिभाशाली व्यक्ति कभी भी मात्र स्थूल दृष्टि से ही विकसित नहीं होते। योग-साधना के राजमार्ग से न सही दूसरे किसी ढंग से सही उनकी चेतना विकसित होती रहती है, सूक्ष्म-शरीर प्रखर और पुष्ट होता है। जाने-अनजाने उनका अदृश्य एवं सूक्ष्म जगत से सम्बन्ध जुड़ा ही रहता है। यही बात योग-साधना न करने वाले किंतु सात्विक, पवित्र भावनाओं, विचारों एवं आचरण वाले धार्मिक लोगों के बारे में भी सच है। अतः ऐसे लोगों को सूक्ष्म जगत से आकस्मिक प्रेरणाएं मिलना स्वाभाविक है। इसी प्रकार अविज्ञात सत्ता अपनी योजनानुसार किसी भी महत्वपूर्ण समस्या के समाधान के लिए, गुत्थी को सुलझाने के लिये प्रकाश देती है।
पुरातत्व वेत्ता प्रो. ह्विल प्रिक्ट एक प्राचीन शिलालेख का अर्थ समझने का प्रयत्न कर रहे थे पर बहुत दिन माथा पच्ची करने पर भी कुछ अर्थ संगति नहीं बैठ रही थी, एक दिन उनने स्वप्न में देखा कि बेबीलोन का कोई पुरोहित उस लेख का अर्थ समझा रहा है, वे हड़बड़ा कर उठे और वह अर्थ नोट कर दिया। दूसरे दिन उनने संगति मिलाई तो अर्थ बिल्कुल सही निकला और उनकी गुत्थी सुलझ गई।
प्राचीन प्राच्य भाषाओं के पण्डित सर ई.ए. वालिस बाज के मन में माध्यमिक शिक्षा काल में ही प्राचीन भाषाओं का विशेषज्ञ बनने की इच्छा जगी। उनकी आकांक्षा से प्रभावित हो तत्कालीन प्रधान मन्त्री श्री ग्लेडस्टन ने 1878 में उन्हें क्रेम्ब्रिज में भरती करा दिया। यहां उन्होंने एसीरियन भाषा तो सीख ली, पर उससे भी प्राचीन एक्केडियन भाषा बहुत कठिन पड़ती थी। पूरे योरोप में उस भाषा के ज्ञाता दो-चार व्यक्ति ही थे। एक दिन क्राइस्ट कालेज के प्रधानाचार्य ने उन्हें बुलाकर केम्ब्रिज यूनिवर्सिटी द्वारा आयोजित प्राच्य भाषा प्रतियोगिता में सम्मिलित होने तथा प्रथम श्रेणी लाने पर अध्ययन हेतु आर्थिक सहायता मिलने की बात बताई। इस प्रतियोगिता के परीक्षक प्रोफेसर ‘से’ प्राच्य भाषाओं के प्रकांड विद्वान् थे। ‘बज’ का उनसे कोई परिचय भी नहीं था। वे तैयार तो हो गये, पर परीक्षा की कड़ाई का अनुमान उन्हें बेचैन बना रहा था और प्रतियोगिता में न बैठने को प्रेरित कर रहा था। परीक्षा के एक दिन पूर्व बज ने परीक्षा में बैठने का विचार त्याग दिया। पर उसी रात उन्हें स्वप्न आया कि वह एक रोशनदान वाले कमरे में परीक्षा देने बैठे हैं। एक अध्यापक आया और उसने कोट की भीतरी जेब से एक लिफाफा निकाला, सील तोड़ी और उसमें से हरे रंग के कुछ पर्चे निकालकर एक पर्चा बज को देते हुए कहा—‘‘लो इन प्रश्नों के उत्तर देने हैं। एसीरियन और एक्कोडियन भाषा के जो अंश दिये हैं उनका अंग्रेजी में अनुवाद करना है’’ इतना कहकर अध्यापक बाहर चला गया और कमरे का ताला लगा गया। स्वप्न में बज ने पर्चे ध्यान से पढ़े। उस रात कई बार नींद टूट-टूटकर लगने पर पुनः-पुनः वे ही पर्चे स्वप्न में सामने आये। इस पर उन्हें विश्वास जम गया कि ये ही पर्चे परीक्षा में आयेंगे और तद्नुकूल ही बज ने तैयारी भी करली। परीक्षा हाल में जाने पर परीक्षा हाल फुल हो जाने से उन्हें स्वप्न में देखे कमरे जैसे कमरे में ही बिठाया गया और अध्यापक ने आकर हरे रंग का ही पर्चा दिया (हरा रंग परीक्षक की आंख दुःखने के कारण किया गया था) जो स्वप्न वाला पर्चा ही था। बज ने बड़ी प्रसन्नता से पर्चा पूर्ण किया और प्रथम आये तथा फैलोशिप एवं आर्थिक सहायता भी प्राप्त की। सन् 1924 तक वे ब्रिटिश म्यूजियम में मिस्त्री और असीरियाई विभाग के प्रधान के पद पर काम करते रहे। स्वाभाविक ही उन्हें वह मार्ग-दर्शक और सहायक स्वप्न कभी भूला नहीं।
सिलाई की मशीन के आविष्कारक एलियस होवे ने भी एक ऐसा ही विचित्र स्वप्न देखा जिसने उसकी बड़ी भारी गुत्थी को ही सुलझा दिया। एलियस होवे ने जब अपनी सारी मशीन तैयार करके उसे फिट कर लिया, तब उसकी समझ में आया कि सुई में ऊपर छेद रखने से मशीन सिलाई नहीं कर सकती तो फिर छेद कहां रखा जाये, इसी बात पर सब आविष्कार अटक गया। उसका मस्तिष्क चकरा गया, क्योंकि उसका इतने दिन का परिश्रम व्यर्थ गया, ऐसी स्थिति में सिवाय भगवान का नाम लेने के अतिरिक्त उसे और कुछ न सूझ पड़ा।
होवे ने एक रात स्वप्न देखा। उसने देखा कुछ दस्युओं ने उसे पकड़ लिया है और जंगली जाति के राजा के यहां पकड़कर ले गये। राजा ने कड़ककर कहा—‘‘शाम तक सिलाई की मशीन तुम मुझे सौंप दोगे या नहीं।’’ कुछ न बोलने पर एक सिपाही एक नुकीला भाला लेकर सामने आया और बार-बार छाती की ओर भाला ले जाता पीछे हटाता और फिर वही प्रश्न पूछता बोला—‘‘मशीन शाम तक देगा या नहीं।’’ आविष्कारक....की दृष्टि भाले पर ही थी और वह बहुत डर गया था, सांस तेज हो जाने से नींद टूट गई पर घबड़ाहट अभी ज्यों की त्यों थी। नींद टूटने के बाद भी भाले का आने-जाने वाला दृश्य मस्तिष्क में बराबर झूल रहा था और इसी दृश्य ने उसकी समस्या हल कर दी, उसने मशीन में एक ऐसा पेंच फिट कर दिया जिससे सुई भाले की तरह नीचे-ऊपर जाने लगी और दुस्तर समस्या भी मिनटों में सुलझ गई। मशीनें कई तरह की बन चुकी हैं पर सभी जानते हैं, सिलाई करने वाली सुई हर मशीन में उसी तरह आगे-पीछे जाकर मिलती है।
पेनसिलवेनिया विश्व विद्यालय (अमेरिका) के प्राचार्य लेम्बटन एक वैज्ञानिक गुत्थी को सुलझाने में वर्षों से लगे थे। एक रात को उन्होंने स्वप्न देखा कि सामने की बड़ी दीवार पर उनके प्रश्न का उत्तर चमकदार अक्षरों में लिखा है। जागने पर उन्हें अत्यधिक आश्चर्य हुआ कि इतना सही उत्तर किस प्रकार उन्हें स्वप्न में प्राप्त हो गया।
विश्व प्रसिद्ध गणितज्ञों में से कई ऐसे हैं जो अपने अविष्कृत सिद्धान्तों की सफलता का श्रेय स्वप्नों में उपलब्ध हुई प्रेरणाओं को देते हैं। इन गणितज्ञों में फुडसियनस्रित और हेनरीफार—के नाम विशेष रूप से उल्लेखनीय हैं।
महान गणितज्ञ रामानुजम् ने गणित के गूढ़ मसले सपनों में ही हल किये थे। इलाहाबाद पुल की ठीक-ठीक बनावट एक अंग्रेज इंजीनियर को सपने में ही दिखाई पड़ी थी।
विश्व-विख्यात गणितज्ञ आइन्स्टीन को एक वैज्ञानिक गोष्ठी में किसी जटिल समीकरण का हल प्रस्तुत करना था। वे कई दिनों से उसे हल करने में लगे थे पर कोई हल निकल नहीं पा रहा था। एक दिन पूर्व वे सोये, तब तक वह प्रश्न हल न हो पाया था पर सो जाने के उपरान्त न मालूम किस अज्ञात सत्ता ने उन सारे कठिन सन्दर्भों को सरल बनाकर आइन्स्टीन को उनके प्रश्न का समाधान प्रस्तुत कर दिया। स्वप्न टूटने के बाद आइन्स्टीन ने स्वप्न में देखे गये दृश्य के अनुसार फिर से प्रश्न को हल किया और उसका सही उत्तर उन्हें मिल गया। ऐसा उनके जीवन में कई बार हुआ। इसीलिये वे कहा करते थे स्वप्नों में कोई सत्य है जो हम वैज्ञानिक समझ नहीं पा रहे।
इस प्रकार जिस अवचेतन की झलकियों के सहारे गणितज्ञों ने जटिल ‘प्राब्लम्स’ सुलझाईं हैं, वैज्ञानिकों ने महत्वपूर्ण आविष्कार किये हैं, कवियों ने अमर काव्य कृतियां रची हैं, कथाकारों और नाटककारों ने रचनाओं के आधार प्राप्त किये हैं, उसका विश्लेषण कोई सामान्य बात नहीं है। हर किसी के लिए यह सम्भव भी नहीं होगी।
वस्तुतः इन तथ्यों का विज्ञान के पास अभी तो कोई समाधान नहीं है। यदि होता तो उसे प्रस्तुत किया जाता। विज्ञान का क्षेत्र सीमित है, आत्मा का अनन्त। विज्ञान मनुष्य की समस्यायें जितना सुलझाता है उससे अधिक उलझा देता है, जबकि आत्मा का ज्ञान हमारी मूल समस्या और प्रश्न है। उसका समाधान आत्मानुवर्ती होने पर ही हो सकता है। आत्मा के तथ्यों की खोज और उसे प्राप्त किये बिना चैन नहीं, सुख और शान्ति नहीं।
भारतीय तत्व-दर्शन में इस सम्बन्ध में गूढ़ व्याख्यायें हैं, उनसे नई शोध और उपलब्धियों के मार्ग भी निकलते हैं। इसकी प्रामाणिकता को कसौटी पर कस कर देखा भी जा सकता है।
भारतीय योगी और तत्त्व दर्शी आचार्यों के मतानुसार आत्मा और सूर्य में सादृश्यता है। अर्थात् हमारी आत्मा या सूर्य दोनों एक ही हैं। मन शरीर का प्रतिनिधि और आत्मा का अध्ययन करने वाला, जब निद्रावस्था से सुषुम्ना प्रवाह (इसे जीवन रेखा भी कहते हैं) में घूमता है, तब उसका सम्बन्ध शरीर की समस्त नस, नाड़ियों, 33 अस्थि खण्डों से जुड़ जाता है। योग द्वारा देखा गया है कि मेरुदण्ड के पोले भाग में सुषुम्ना के भीतर अनेक परतों में छिपे हुये अनेक सूक्ष्म जगत हैं, जिनका सम्बन्ध आकाश की दिव्य शक्तियों से है।
सामान्य अवस्था में दूषित आहार-विहार के कारण मन भी दूषित होता है, इसलिये निद्रावस्था में मन जीवन रेखा पर भ्रमण करते हुये भी सूक्ष्म लोकों में अन्धकार ही देखता है। पर जिनके मन शुद्ध होते अर्थात् उनमें काम, क्रोध, मोह, क्षोभ, प्रतिशोध आदि विकार नहीं होते, उन्हें जीवन रेखा पर चलते हुये अनेक दृश्य ऐसे दिखाई देते हैं, जिनका सम्बन्ध हमारे निजी जीवन या पृथ्वी के किसी भी भाग से सम्बन्धित हो सकता है। कई बार प्रकाश चन्द्रमा या सूर्य के बिम्ब की अनुभूति होती है, यह आत्मा के साथ आंशिक साक्षात्कार होता है। इस स्थिति के स्वप्न प्रायः बहुत ही स्पष्ट और सत्य होते हैं।
बाइबिल के पंडित पैरासेल्सस ने भी ऐसी ही व्याख्या की है। उन्होंने लिखा है—सूर्य भूमध्य-रेखा को पार करता है, 21 मार्च एवं 21 सितम्बर को वह एक्वेरियस में गिरता है। यहां से चन्द्रमा (लियो) का क्षेत्र प्रारम्भ होता है। चन्द्रमा की सूक्ष्म शक्तियों का सम्बन्ध हृदय से है। यदि मनुष्य का मन शुद्ध है, अन्तर्मुखी है तो स्वप्नावस्था में मनुष्य को इसी गति का बोध होता है। अर्थात् मनुष्य की निद्रावस्था सूर्य की दूसरी कक्षा में परिचालन में जो कि अधिक विराट् अन्तरिक्ष को प्रभावित करती है, अपनी अनुभूति होती है। वह मन द्वारा चन्द्रमा के प्रकाश या तत्त्व के कारण होती है।
उस अवस्था में सूर्य का सूक्ष्म प्रकाश अपनी पृथ्वी के अयन-मंडल (अयनोस्फियर) को भी प्रभावित करता रहता है, इसलिये हमारे बहुतायत स्वप्न पृथ्वी की परिधि के भी होते हैं, किन्तु उस समय चेतना अपने शाश्वत स्वरपू में होती है, इसलिये वह अनुभूतियां जागृत अनुभवों से भिन्न प्रकृति की होती हैं। जब हमारी आत्मा इतनी पवित्र होती है कि उसमें सूर्य के प्रकाश जैसी पवित्रता आ जाती है तो हमारे स्वप्न बहुत स्पष्ट, ऊर्ध्वमुखी, आशयपूर्ण और सुखदायक होते हैं, गायत्री उपासकों के स्वप्न इसीलिये बहुत सार्थक, स्पष्ट और भविष्य का ज्ञान कराने वाले होते हैं, क्योंकि वे सूर्य की अदृश्य शक्ति-धाराओं से प्रभावित होते हैं, गायत्री उपासक ही नहीं, जिनकी आत्मायें गुण, कर्म, स्वभाव से जितनी अधिक पवित्र होंगी, उन्हें उतनी ही स्पष्ट अनुभूतियां होंगी, वे भले ही किसी देश, प्रान्त या काल के निवासी हो।
जैसा कि ऊपर बताया जा चुका है, स्वप्नावस्था सूर्य की विपरीत स्थिति में अनुगमन का ही परिणाम होती है, इसलिये सूर्य चेतना की तरह ही स्वप्न स्पष्ट और प्रकाशपूर्ण होती है। ‘अर्थात् उस समय हम सूर्य शक्ति के आंशिक साक्षात्कार में डूबे हुये होते हैं, कई बार स्वप्न में सूर्य या चन्द्रमा के बिम्ब स्पष्ट प्रकट होते हैं, वह क्षणिक आत्मबोध की अनुभूतियां होती हैं, सिद्धि का स्वरूप उसी का अपरिवर्तित रूप कहा जा सकता है और इसीलिये कहा जाता है कि योगी कभी सोता नहीं—‘‘या निशा सर्वभूतानां तस्यामि जागर्तिसंयमी।’’ योग सिद्ध पुरुष स्वप्न अवस्था में भी पृथ्वी के उस भाग में जहां सूर्य रहता है, अपने सूक्ष्म शरीर में रहता है और सूर्य प्रकृति के साथ उसका तादात्म्य होता है, सूर्य की चेतना सर्वदा एक-सी रहती है, इसीलिये उस योगी की चेतना भी काम करती है। अर्थात् वह उस अवस्था में किसी को स्थूल सन्देश प्राण या प्रकाश तक दे सकता है। दो पवित्र आत्माओं की भेंट से दूर-दर्शन दूर-श्रवण भी इसी सिद्धान्त का फलित है।
यह पूछा जा सकता है कि जीव चेतना की आत्मचेतना में परिणित किस प्रकार होती है। यह जानने के लिये हमें सुषुम्ना शीर्षक के अक्षर होने वाले प्राण प्रवाह और उसके सात केन्द्रों का अध्ययन करना पड़ेगा। इसी सूक्ष्म संस्थान में ब्रह्मांड को बीज रूप में उतारा गया है और वह अदृश्य केन्द्र बनाये गये हैं, जो सूर्य, चन्द्रमा, पृथ्वी आदि में, अवचेतन मन (सवकांसस) सुषुम्ना शीर्षक में प्रवेश करता है। जिसे ‘एक्वेरियन’ कहते हैं और जिस पर सूर्य शक्ति का परिभ्रमण होता है, वह इसी सुषुम्ना की ही सूक्ष्म-शक्ति-धारा है। सिमपेथेटिक मस्तिष्क प्रणाली की नसें भी—ग्रन्थियों की दो जंजीरों की तरह रीढ़ की हड्डी के दोनों तरफ होती है और उसमें ने नसों के रेशे दिल, पेट, आंतें एवं अन्य मुख्य अंगों तक जाते हैं। मस्तिष्क कोष से सम्बन्धित रिफ्लेक्स आर्क जो नस रेशों से सम्बन्धित रहता है, बिना मस्तिष्क को समाचार पहुंचाये ही सुषुम्ना द्वारा मांसपेशियों के वातावरण के अनुकूल हरकत कराता रहता है, इसलिये मूल चेतना से सम्बन्ध-विच्छेद हो जाने पर भी मनुष्य शरीर जीवित बना रहता है और उतने समय में वह चेतना सुषुम्ना के भीतर पीले भाग में परिभ्रमण करती हुई, उन उन शक्ति-केन्द्रों के अनुभव और तन्मात्रायें ग्रहण करती हैं।
विज्ञान ने भी अब तक रीढ़ से लेकर दुम तक ऐसी 49 ग्रन्थियों की जानकारी प्राप्त की है और यह स्वीकार किया है कि उनमें से 7 का विशेष महत्व है और उनसे दिव्य गंधों, दिव्य शब्दों एवं दिव्य प्रकाशों, जैसे सूक्ष्म-तत्वों की अनुभूतियां मनुष्य को हो सकती हैं। इतना मानकर भी वैज्ञानिक यह नहीं जान पाये हैं कि यह शक्ति-केन्द्र क्या वस्तुतः तात्विक रूप से किन्हीं आकाशीय नक्षत्रों से सम्बन्ध रखते हैं, इसे योगियों ने ध्यान नेत्रों से देखा और पहचाना कि यह शक्ति धारायें अस्थि खण्डों के तैंतीस सूत्रों में और शरीर की 72 हजार नाड़ियों में किस प्रकार प्रवाहित होकर चेतना को मूल ब्रह्मांड से जोड़ती हैं। इस समय मस्तिष्क की तिल्ली से अदृश्य नक्षत्रों की शक्तियां शरीर में खिंची चली आती और गुलाब के फूल की तरह शरीर में फैलती रहती हैं, इस अवस्था में अपने भीतर से भी सन्देश प्रकाश और भावनायें औरों को प्रेषित की जा सकती हैं पर यह सब मानसिक शक्तियों के नियन्त्रण और आत्मिक शुद्धता पर निर्भर है।
स्वप्न इन्द्रियातीत अनुभूतियां होती हैं, यह अनुभूतियां उतनी ही सत्य और स्पष्ट हो सकती हैं, जितना शुद्ध और अन्तर्मुखी हमारा अन्तःकरण हो। कई बार दुष्ट और दुराचारी लोगों को भयंकर स्वप्न दिखाई दिये हैं पर वह उन्हें आत्म-शक्ति के द्वारा चेतावनी जैसे रहे हैं, जिनसे अनेक लोगों को अपनी जीवन दिशायें बदलते देखा गया है। अपनी वृत्तियों को शुद्ध बनाकर प्रकाशमय बनाकर सरल और संवेदनशील बनाकर हम भी इस ईश्वरीय शक्ति का अपने जीवन में महत्वपूर्ण उपभोग कर सकते हैं।
यह सच या वह सच
मिथिला पर किसी शत्रु नरेश ने आक्रमण कर दिया है। उसकी अपार सेना ने नगर को घेर लिया है संग्राम छिड़ गया है मिथिला की सेनायें शत्रु सेनाओं का डटकर मुकाबला कर रही हैं परन्तु विजय शत्रु के पक्ष में ही जाती हुई प्रतीत होती है और यह मिथिला की सेनायें हार भी गयी।........महाराज जनक पराजित हुए......विजयी शत्रु ने आज्ञा दी—‘मैं तुम्हारे प्राण तो नहीं लेता किन्तु तुम्हें आज्ञा देता हूं कि तुम अपने सभी वस्त्राभूषण उतार दो और इस राज्य से निकल जाओ।’

राजा जनक ने अपने राजकीय वस्त्र और तमाम आभूषण उतार दिये। केवल एक छोटा-सा वस्त्र कटिप्रदेश पर रह गया। जनक पैदल ही राजमहल से निकल पड़े। सोचा किसी नागरिक से प्रश्रय मांगेंगे। परन्तु उनके सड़क पर आने से पूर्व ही यह राजाज्ञा सुनाई दी निर्वासित जनक को जो भी नागरिक आश्रय या आहार देगा उसे प्राण दण्ड दिया जायेगा।
विवश जनक ने उसी स्थिति में मिथिला प्रदेश की सीमा से बाहर जाने का निश्चय किया। फलतः कई दिनों तक अन्न का एक दाना भी पेट में नहीं गया।
जनक अब राजा नहीं एक भिक्षुक हैं.........राज्य से बाहर एक अन्य क्षेत्र दिखाई देता है........जनक वहां पहुंच जाते हैं....किन्तु अन्न क्षेत्र के द्वार बन्द हो रहे हैं क्योंकि सारी खाद्य सामग्री बंट चुकी है। जनक बड़ी दीनता से याचना करते हैं और अन्नक्षेत्र का अधिपति थोड़ा-सा बचा हुआ चावल लाकर जनक की फैली हथेलियों पर रख देता है। इस दशा में ही वरदान प्रतीत होता है। उसे मुंह में रखने का हाथ आगे बढ़ाते ही है कि न जाने कहां से एक चील झपट पड़ती है और सारा चावल धूल में बिखर जाता है।
‘हे भगवान्’—मारे व्यथा के जनक चीख के साथ हो उनकी निद्रा टूट जाती है। स्वप्न टूट जाता किन्तु शरीर अभी भी पसीना पसीना हो रहा है। आसपास सोयी रानियां और सेवक भी चीख सुनकर जाग उठे। जनक आंखें फाड़-फाड़कर अपने चारों ओर देखने लगे सुसज्जित शयन कक्ष, स्वर्ण रत्नों से लदा हुआ पलंग, दुग्ध फेन सी श्वेत कोमल शय्या। रानियां पास खड़ी हैं और सेवक-सेविकायें भी हतप्रभ से उन्हें देख रही हैं।
स्वप्न का प्रभाव इतना गहन हुआ था कि जो भी सामने आते वे उसी से यह प्रश्न करते—‘यह सच या वह सच?’ योगिराज अष्टावक्र से भी उन्होंने यही प्रश्न किया।
अष्टावक्र ने योग बल से इस प्रश्न के उद्गम को समझा और पूछा—महाराज? जब आप कटिप्रदेश में एक वस्त्र लपेट अन्नक्षेत्र के द्वार पर भिक्षुक के वेश में दोनों हाथ फैलाये खड़े थे और अधिपति ने जब आपकी हथेली पर बचा हुआ चावल रखा था, उस समय यह राजभवन, आपका यह राजवेश, ये रानियां, मन्त्री और सेवक-सेविकाओं में कौन आपके पास था?’

जनक ने कहा उस समय तो इनमें से कोई भी मेरे पास नहीं था भगवन्! उस समय तो विपत्ति का मारा मैं अकेला ही था।
‘और राजन्! जागने पर जब आप इस राजवेश में राजभवन के अन्तःपुर में स्वर्ण-रत्नों से निर्मित पलंग पर आसीन थे तब वह अन्नक्षेत्र, उसका वह कर्मचारी, वह आपका भिक्षुवेश, वह अवशिष्ट खाद्य क्या था आपके पास?’

‘कुछ भी नहीं महात्मन्! मेरे पास कुछ भी नहीं था। परन्तु दोनों अवस्थाओं में आप तो थे न?’ अष्टावक्र ने फिर पूछा। हां कहने पर वे फिर बोले—जो क्षणिक और काल के अधीन है वह सच नहीं हो सकता। न यह सच है, न वह सच था, सब अवस्थायें हैं। परन्तु अवस्थाओं से भी परे जो आत्मतत्व साक्षी रूप से उन्हें देखता वही सच है। अतः राजन् उसी सत्य को जानना, मानना और ग्रहण करना चाहिए।’ और तभी से जनक अनासक्त भाव से अपने कर्त्तव्यों को पूरा करते हुए आत्मदेव की आराधना में लग गये।
यह पौराणिक आख्यायिका स्वप्नों के प्रभाव पर तो प्रकाश डालती ही है, इस तथ्य को भी स्पष्ट करती है कि स्वप्न-जगत जागृत अवस्था के सुपरिचित यथार्थ जगत से भिन्न होते हुए भी, सर्वथा अयथार्थ नहीं है। यों भी, स्वप्न शब्द का प्रयोग अयथार्थ के लिए नहीं असामान्य मानसिक अवधारणाओं के लिये किया जाता है। जैसे गांधीजी का स्वप्न था कि स्वतन्त्र भारत में रामराज्य की स्थापना हो। मार्क्स का स्वप्न था कि सर्वहारा की तानाशाही के माध्यम से समाज का वर्ग-वैषम्य पाटा जाए और अन्ततः वर्गहीन समाज की स्थापना हो। इस प्रकार के वाक्यों में स्वप्न को दुष्कर संकल्पनाएं, कठिन योजनाएं तथा असामान्य आकांक्षाएं तो कहा जाता है, किन्तु सर्वथा असम्भव या असत्य कल्पना, आकांक्षा या योजना उन्हें नहीं माना जाता। इसलिये स्वप्नों को ऐसे प्रचलित शब्द प्रयोगों में भी असत्य या निराधार दिमागी उड़ान नहीं माना जाता।
तब फिर प्रश्न यह उठता है कि स्वप्न सच हैं या झूंठ? यदि स्वप्न सर्वथा झूंठ हैं तो उनका सत्य के साथ कई बार स्पष्ट सम्बन्ध कैसे देखने में आता है यदि सत्य हैं, तो फिर जागृत स्थिति में आते ही उनका सारा विस्तार कहां सहसा सिमटकर जा छिपता, अदृश्य हो जाता है? यदि स्वप्न सच हैं तो जागृति क्या हैं? यदि जागृति सच है तो स्वप्न क्या हैं?

भारतीय दर्शन-शास्त्रों के अनुसार जीवन की तीन अवस्थाएं हैं। जागृति, सुषुप्ति, स्वप्न। तीनों ही स्थितियों में एक ही आत्म-सत्ता क्रियाशील रहती है। जैसा कि अष्टावक्र ने जनक से कहा था सत्य तो बस वह आत्मतत्व है, जो इन तीनों अवस्थाओं में विद्यमान रहता व इनका साक्षी और दृष्टा रहता है तथा इनसे परे भी है।
अतः स्वप्न एक अवस्था विशेष है। उसे सच या झूठ कहकर नहीं टाला जा सकता। अपितु उसका सही-सही स्वरूप समझना आवश्यक है। उसमें कितना और कैसा सच है, कितना झूठ, कितना सार है, कितना असार इसे विस्तार से समझना आवश्यक है।
कोई समय था जब हर स्वप्न में कुछ न कुछ अर्थ, रहस्य या सन्देश सन्निहित समझा जाता था, जो लोग स्वप्नों की व्याख्या कर सकते थे उन्हें बड़ा सम्मान मिलता था। ईसा की दूसरी शताब्दी में आर्तमिदोरस नामक एक इटली निवासी विद्वान ने इस सन्दर्भ में एक पुस्तक लिखी थी पुस्तक का नाम था—ओतीरोक्रिटक—अर्थात् स्वप्नों की व्याख्या करने के सिद्धान्त। उन दिनों इसकी प्रतियां नकल करके बनाई जाती थीं। पीछे पन्द्रहवीं शताब्दी में जब प्रेस का आविष्कार हुआ तो यह छपी और वह लोकप्रिय रही। इसके बाद और भी कई स्वप्न कोण छपे जिनमें हर स्तर के स्वप्नों की अकारादि क्रम से व्याख्या होती थी।
पुराने जमाने में ऐसा समझा जाता था कि सोते समय आत्मा शरीर से निकल कर भ्रमण करने चला जाता है और वह वहां जो कुछ देखता है लौटकर पुनः शरीर में प्रवेश करने पर स्वप्न कहता है। उन दिनों गहरी नींद में सोये हुए किसी व्यक्ति को जगाना बुरा समझा जाता था क्योंकि जल्दी जगा देने से सम्भव है भ्रमणकारी आत्मा तत्काल शरीर में न लौट सके और उसकी मृत्यु हो जाय।
इस प्रकार स्वप्नों के सम्बन्ध में चित्र-विचित्र मान्यताएं प्रचलित हैं। समझा जाता है कि स्वप्नलोक कुछ अलग-सी वस्तु है। कहा जाता है कि सोते समय जीव इस शरीर से निकल कर कहीं अन्यत्र चला जाता है और वहां के चित्र-विचित्र दृश्य देखकर निद्रा भंग होने तक शरीर में फिर वापिस लौट आता है। एक लोक मान्यता यह भी है कि—स्वप्नों में अदृश्य संकेत रहते हैं कोई मृतात्माएं तथा देवता अपना छद्म परिचय देते हैं। ऐसा भी अनुमान लगाया जाता है कि उनमें भविष्य के संकेत रहते हैं। इस प्रकार की अनेकों मान्यताएं प्रचलित हैं। स्वप्नों को एक रहस्यवाद तो हर कोई समझता है और जानना चाहता है कि आखिर वे हैं क्या? उनका आधार किन तथ्यों पर अवलम्बित है।
भारतीय प्रतिपादन के अनुसार सभी स्वप्न कोई काल्पनिक विचार या पेट की खराबी से मस्तिष्क के गर्म हो जाने के फलस्वरूप दिखाई पढ़ने वाले ऊल-जलूल दृश्य मात्र नहीं हैं, वरन् उनका सम्बन्ध मानसिक और आध्यात्मिक जगत् से है। उनकी मान्यता है कि स्वप्न पूर्व और वर्तमान जन्मों के संस्कारों और कर्मों के फलस्वरूप दिखाई देते हैं और उनका कुछ न कुछ आशय और परिणाम भी अवश्य होता है। हमारे देश के अधिकांश व्यक्ति तो उनको शुभाशुभ घटनाओं का सूचक मानते हैं और उनकी यथार्थता में बहुत विश्वास रखते हैं।
अन्य अनेक महत्वपूर्ण विषयों की तरह स्वप्न सन्दर्भ में भी विज्ञान ने शोध प्रयत्न किये हैं और एक हद तक रहस्योद्घाटन में सफलता पाई है। जो अब तक जाना जा चुका है मनोविज्ञान शास्त्र के अन्तर्गत आता है। विशेषतया अचेतन मन की गतिविधियों से उसका सम्बन्ध समझा गया है। यह शोध क्षेत्र परामनोविज्ञान—पैरा साइकालाजी के अन्तर्गत माना गया है। और पिछली एक शताब्दी से विज्ञान क्षेत्र में इनकी काफी खोज-बीन हुई है। जो तथ्य सामने आये हैं उनके आधार पर कुछ प्राथमिक निष्कर्ष निकल आये हैं और उनके सहारे खोज टटोल करते हुए आगे बढ़ चलने का उपक्रम किया जा रहा है।
नींद को दो भागों में विभक्त किया गया है—(1) शान्त निद्रा (2) क्रियाशील निद्रा। क्रियाशील निद्रा को वैज्ञानिक भाषा में ‘‘रैपिड मूवमेन्ट’’ या ‘‘रैम’’ कहा जाता है। स्वप्न सदैव क्रियाशील निद्रा में ही आते हैं। जैसा कि नाम द्वारा स्पष्ट है, इस अवस्था में आंखों की गतिविधि तीव्र होती है। ‘एलेक्ट्रोन एसेकेलोग्राफ’ (ई.ई.जी.) नामक यन्त्र द्वारा जाना गया है कि क्रियाशील निद्रा की स्थिति में व्यक्ति व्यग्रता परेशान रहता है। स्वेद ग्रन्थियां अधिक सक्रिय हो जाती हैं।
सोने के बाद पहला स्वप्न घण्टे भर के बाद ही दिखाई देता है। प्रत्येक व्यक्ति प्रति रात्रि स्वप्न अवश्य देखता है। वे उसे याद रहें अथवा नहीं। स्वप्नों की तीव्रता और आवेग के क्रम से नेत्रों की पुतलियां भी घूमती चलती हैं। सामान्यतः प्रत्येक व्यक्ति हर रात 5-6 औसतन देखता है। एक स्वप्न-दर्शन की अवधि में व्यक्ति करवट कभी नहीं बदलता। स्वप्न-दर्शन के समय पुतलियों की गतिविधि वैसी ही होती हैं जैसी कोई फिल्म देखते समय।
आधुनिक स्वप्न-शास्त्रियों के अनुसार स्वप्न भी दो तरह के हैं—(1) सक्रिय (2) निष्क्रिय। सक्रिय-स्वप्न वे हैं जिनमें व्यक्ति स्वयं को किसी कार्य में संलग्न देखता है। निष्क्रिय स्वप्न वे हैं, जिनमें व्यक्ति दर्शक की तरह स्वप्न-दृश्य देखता है स्वयं को कोई क्रिया करते नहीं देखता। इसी स्थिति में व्यक्ति को कभी-कभी नूतन विचार प्राप्त हो जाते हैं।
स्वप्न देखते समय जो शक्ति व्यय होती है, वह प्राप्त लाभ की तुलना में अत्यल्प होती है। वस्तुतः स्वप्नों के द्वारा हम अवचेतन के तनावों से मुक्ति पा जाते हैं।
स्वप्न के समय भी मस्तिष्क में ‘अल्फा’ तरंगें क्रियाशील होती हैं, जो कि जागृत एवं अर्द्ध जागृत दशा में ही चलती हैं, गहरी निद्रा में नहीं। इससे विदित यही होता है कि स्वप्न-दशा जागृति की सर्वथा विरोधी दशा नहीं है। जिसे हम जागृति कहते हैं, वह चेतन-मस्तिष्क की सक्रियता की स्थिति है। जब कि स्वप्न अवचेतन की सक्रियता अवधि का नाम है। इस सक्रियता के विभिन्न लाभ एवं उपयोग संभव हैं।
सामान्य दैनन्दिन जीवन में अधिकांश काम जो हम करते हैं, मनोवैज्ञानिक दृष्टि से वे अर्ध-निद्रा की ही स्थिति में सम्पादित होते हैं। अनुमानतः प्रति घन्टे में मात्र एक मिनट ही सामान्य व्यक्ति कोई ऐसा कार्य करते हैं, जिसके लिए पूर्ण एकाग्रता की आवश्यकता पड़ती हो। सोने के आठ घन्टे निकाल दिये जायें, तो दिन-रात में शेष रहे सोलह घन्टों में से हम केवल सोलह मिनट के ही लिए सच्चे अर्थों में चेतना जागृत रहते हैं। इसी प्रकार अवचेतन का पूर्ण जागरण भी कभी-कभी ही होता है।
नोबुल विजेता प्रो. एडगर एड्रानेन के अनुसार सोने के समय हमारे मस्तिष्क का अवचेतन क्रमशः सक्रिय होता है क्योंकि उस पर से दबाव धीरे-धीरे हटता जाता है चेतन मस्तिष्क जिस क्रम से शिथिल होता चलता है, अवचेतन उसी क्रम से सक्रिय।
सोने के लिए लेटने पर आंखें बन्द करने के बाद मस्तिष्क, तरंगों का कम्पन क्रम बदलता है—अपेक्षाकृत हल्के स्वर तरंगित होने लगते हैं। जब दिन भर की घटनाओं पर मस्तिष्क तेजी से दौड़ता है, तो मस्तिष्क तरंगें एक विशेष गति से चलती हैं। थोड़े उतार-चढ़ाव के बाद मस्तिष्क की तरंगें तेजी से थर्राने लगती हैं, यदि उन्हें ई.ई.जी. यन्त्र पर अंकित देखा जाए तो उनकी प्रति सैकिण्ड आवर्तता बढ़ चुकी होती है। यह प्रारम्भिक निद्रा की स्थिति है। क्रमशः यन्त्र पर मस्तिष्क—तरंगें समतल-सी अंकित होने लगती हैं, यह गहरी निद्रा की स्थिति है।
अचेतन मन की शक्ति असीम है। चेतन बुद्धि संस्थान उसकी तुलना में अत्यन्त तुच्छ है। सोचने, समझने, निष्कर्ष निकालने, कल्पनाएं करने में बुद्धि संस्थान अपना काम करता है। उसी के आधार पर कौशल एवं चातुर्य की उपलब्धियां प्राप्त होती हैं। किन्तु आश्चर्य यह है कि इतने पर भी कुछ ठोस और स्थिर कार्य कर सकना इस संस्थान के लिये सम्भव नहीं होता। यहां विचारों के आंधी-तूफान चलते रहते हैं। वे प्रायः विसंगत और कभी-कभी परस्पर विरोधी भी होते हैं। ऐसी दशा में मनःस्थिति हवा के झोंकों की तरह उड़ते-फिरते रहने वाले पत्ते की तरह होती हैं। उमंगें पानी के बबूले की तरह उठती, उछलती और बात की बात में ठण्डी होती रहती हैं। अधिकांश मनुष्यों की यही स्थिति होती है। कई बार वे ऊंची-ऊंची कल्पनाएं करते और योजनाएं बनाते हैं। उत्साह आवेश में कुछ कदम भी आगे बढ़ाते हैं। पर जोश देर तक काम नहीं देता। कुछ ही दिन में शिथिलता आने लगती है और आदर्शवादी योजनाएं ठप्प हो जाती हैं। जीवन-क्रम पुराने ढर्रे की धुरी पर घूमने लगता है। महत्वपूर्ण निर्णयों की प्रायः ऐसी ही दुर्गति होती है। उत्कृष्ट जीवन जीने और महत्वपूर्ण काम करने की आकांक्षाएं अनेकों के मन में अनेकों बार उठती हैं। पर वह कल्पना बनकर रह जाती हैं। कारण कि कार्य करने—स्थिरता रखने और निरन्तर प्रेरणा देने की क्षमता का केन्द्र अन्तर्मन है। उसका स्तर जिस प्रकार का बन गया होगा उसी पटरी पर जीवन रेल के पहिये लुढ़कते चले जाते हैं।
सिंह जब स्वतन्त्र होता है तो वन का राजा कहलाता है। किन्तु जब वह सरकस वालों के चंगुल में फंस जाता है तो दुर्बल से ‘रिंग मास्टर’ के उंगली के इशारे पर उसे नाचना पड़ता है। यही स्थिति अन्तर्मन की है। बुद्धि जागृत रहने पर वह दबा रह जाता है। किन्तु जैसे ही सोते समय जागृत मस्तिष्क प्रसुप्ति अवस्था में जाता है वैसे ही उसे स्वतन्त्रता की सांस लेने का अवसर मिल जाता है और स्वेच्छाचारी क्रीड़ा विनोद करने लगता है। यही स्वप्नावस्था है।
चूंकि उस समय सभी इन्द्रियां सोई पड़ी रहती हैं इसलिए उनके सहारे जागृत व्यवस्था की तरह अनुभूतियां लेने, देखने, सुनने आदि के बुद्धि संगत एवं वास्तविक अवसर तो नहीं मिल पाते किन्तु मस्तिष्क क्षेत्र में जो असंख्य कल्पना चित्र छिपे पड़े रहते हैं उनको खिलौना बनाकर अन्तर्मन अपनी बाल-क्रिड़ा आरम्भ कर देता है। विगत दृश्यों, घटनाओं, स्मृतियां एवं जानकारियों को रंग-बिरंगी गेंदें कहा जा सकता है। खेल इन्हीं की उठक-पटक से शुरू होता है और स्वप्नों का सिनेमा दीखना शुरू हो जाता है। उस स्थिति में अन्तर्मन निर्भय और निश्चित होकर जो कुछ कर रहा होता है उसे स्वप्न स्थिति समझना चाहिए। अस्तु इस मुफ्त की फिल्मों का विश्लेषण करते हुए यह अनुमान लगाया जा सकता है कि व्यक्तित्व के अन्तर्तम स्थल पर क्या कुछ बन या पक रहा है। जानकारी अत्यन्त महत्वपूर्ण है। उसे रोग परीक्षा में रक्त, मल, मूत्र आदि का विश्लेषण करके निदान करने की तरह चेतना की परतों के सम्बन्ध में भी जानकारी प्राप्त की जा सकती है। तदनुरूप आत्म-परिष्कार की उपयुक्त पृष्ठभूमि बनाई जा सकती है। शक्ति का केन्द्र अन्तर्मन है। वही समूचे व्यक्तित्व का संचालन करता है। यदि स्वप्नों के आधार पर आन्तरिक दुर्बलताओं और क्षमताओं की वर्तमान स्थिति जानी जा सके तो परिशोधन और उन्नयन का द्वार खुल सकता है। इस प्रकार स्वप्न विज्ञान के आधार पर वही लाभ उठाया जा सकता है जो स्वास्थ्य विज्ञान एवं चिकित्सा शास्त्र के आधार पर शरीर की दुर्बलता एवं रुग्णता हटाने के लिए होता रहता है।
----***----

स्वप्न-अवचेतन का यथार्थ
*******

रूसी स्वप्न शास्त्री डॉक्टर वासिली ने विभिन्न प्रयोगों तथा अध्ययनों के बाद यह पाया है कि हमारे मस्तिष्क में, शरीर में घटने वाली सूक्ष्मतम क्रियाओं को भी जान लेने की सामर्थ्य विद्यमान है। परिवेश और परिस्थितियों की सूक्ष्मता से छान-बीनकर वह हमें भारी दुर्घटनाओं—दुःखों से बच सकने के उपाय भी सुझाता है। मस्तिष्क द्वारा स्वप्न में प्रतीकों द्वारा ऐसे उपायों का संकेत किया जाता है। ये संकेत अवचेतन मस्तिष्क द्वारा दिए जाते हैं।
मन का 88 प्रतिशत हिस्सा अवचेतन होता है और मात्र बारह प्रतिशत ही चेतन। चेतन मन भी पूर्ण चेतना के साथ हममें सामान्यतः क्रियाशील नहीं रहता और सामान्यतः व्यक्ति अपने अधिकांश क्रिया-कलाप अर्द्धमूर्च्छित स्थिति में करते हैं। तब अवचेतन मन की क्रियाओं का भला ज्ञान कैसे हो?

हमें ज्ञान भले न हो, पर अवचेतन अपना कर्त्तव्य निभाता है और स्वप्न प्रतीकों द्वारा हम तक अपनी जानकारी सम्प्रेषित करता रहता है। अवचेतन हमारा उदार गुरु है, निर्देशक है।
सामान्यतः व्यक्ति तनाव की दशा में जीते हैं और विक्षुब्ध विभ्रान्त चित्त स्थिति में अपनी मानसिक क्रियाओं के प्रति जागरूक नहीं हर पाते। तनाव की इस दशा में अवचेतन के विश्लेषण का प्रयास आत्म छल ही सिद्ध होगा। क्योंकि अवचेतन की क्रिया तो इससे सर्वथा विपरीत है। तनावों-दबावों से मुक्ति दिलाने में ही तो अवचेतन की धन्यता है। जब हम अपने ही मनस्ताप से श्रात-क्लांत हो उठते हैं, तब अवचेतन का विशाल वट-वृक्ष हमें अपनी शीतल स्निग्ध छाया में समेट कर, थपकियां देकर सुला देता है।
सचेतन मस्तिष्क पर लगने वाले बौद्धिक-सम्वेदनात्मक आघातों के लिए गहरी निद्रा और स्वप्न-शृंखलाएं मरहम का कार्य करती हैं, क्योंकि स्वप्नों में अवचेतन क्रियाशील होकर चेतन को विश्राम का अवसर दे देता है और समुचित विश्राम के बाद चेतन मस्तिष्क पुनः स्फूर्ति युक्त हो उठता है।
जिन्हें गहरी नींद नहीं आती और चेतन मस्तिष्क का अवचेतन पर से दबाव नहीं हटता और उनके अवचेतन को उन्मुक्त क्रीड़ा का जब समय नहीं मिल पाता, तो यह स्फूर्ति उपलब्ध नहीं हो पाती। तब चेतन मस्तिष्क तनावों-दबावों के असह्य भार से कुन्द और अस्वस्थ होने लगता है, अवचेतन अपने प्रभाव के प्रदर्शन के लिए आकुल हो उठता है और नींद में मौका पाते ही श्रांत-शिथिल चेतन मस्तिष्क को एक कोने में बैठाकर स्वयं प्रभुत्व जमा बैठता है। जब अवचेतन नींद में इस अस्वस्थ रीति से प्रभावशाली हो उठता है, तो वह ‘‘निद्रा भ्रमण’’ नामक रोग को जन्म देता है। यह एक गम्भीर रोग है। इंग्लैंड के गुप्तचर विभाग ‘स्काटलैंड यार्ड’ के एक अधिकारी को यह रोग हो गया था, परिणामस्वरूप वे स्वप्न-दशा में एक विशेष रीति से हत्या कर आते और जागने पर स्वयं इस तथ्य से सर्वथा अनभिज्ञ रहते। उनके द्वारा की गई हत्याओं की जांच का काम भी उन्हें ही सौंप दिया गया और उन्हें ज्ञात ही नहीं हो सका कि वे अपने अपराधों की ही खोज कर रहे थे। उनके साथियों ने जो इस खोज में सहयोगी थे, उनने उन्हें पकड़ा, तब मानस-शास्त्रियों के परीक्षण से यह ज्ञात हुआ कि अधिकारी महोदय निद्रा भ्रमण रोग से ग्रस्त हैं।
इसी रोग से ग्रस्त आस्ट्रेलिया की एक प्रौढ़ महिला ने स्वप्न दशा में अपनी 19 वर्षीय पुत्री की हत्या कर दी थी। ऐसे-ऐसे निद्राचारी व्यक्ति भी हुए हैं जो सोने के बाद स्वप्न दशा में ही जागृति की अनुभूति कर घर से नदी तट पहुंचते, बंधी नाव खोलते, रात भर नाव खेते हुए किसी तूफानी नदी को पार करते और स्वप्न टूटने पर प्रातः स्वयं ही विस्मित हो उठते कि उन्हें वहां कौन छोड़ गया। जगने पर उन्हें कभी भी यह ज्ञान न होता कि स्वप्न में उन्होंने क्या क्या किया है? दक्षिण भारत के एक गांव की एक नव-वधू रात सोने के बाद, स्वप्न दशा में ही ससुराल से चलकर मायके पहुंच जाती थी। मानस शास्त्रियों के अनुसार निद्राचारी व्यक्तियों का अवचेतन मन उस समय अर्द्धचेतन होता है। कुछ निद्राचारियों की आंखें भ्रमण के समय खुली रहती है, तो कुछ की आंखें बन्द रहती है और वे उस स्थिति में ही जागृत दशा की तरह कार्य करते हैं।
नेत्र बन्द रखते हुए भज जागृत-दशा की तरह चल-फिर सकने की क्षमता से अवचेतन की सामर्थ्य का पता चलता है।
वस्तुतः हममें से अधिकांश व्यक्ति अपने-अपने ढंग के निद्राचारी होते हैं। ऐसे काम करते रहते हैं, जिनके लिए विवेक जागृत होने की स्थिति में भारी पश्चात्ताप होता है और लज्जा आती है। यह स्थिति कुछ समय तो रहती है, पर फिर वह विवेक सो जाता है और पुरानी आदतें खुल खेलने लगती हैं। नशेबाज दिन में कई बार अपनी आदत से होने वाली हानियों पर सोचते और दुःखी होते हैं किन्तु फिर जब भूत बवण्डर भीतर से उठता है तो पैर सीधे मद्य गृह तक चलते ही चले जाते हैं और जी भर कर पी लेने पर ही चैन पड़ता है। यही बात अन्य दुष्प्रवृत्तियों के बारे में है। यह निद्राचार नहीं तो और क्या है? विवेक के प्रतिकूल होने वाले सभी कार्य इसी श्रेणी में आते हैं।
उन्हें करते समय व्यक्ति एक तरह की मूर्च्छना, खुमारी, नशे की सी स्थिति में रहता है और बाद में वह स्थिति समाप्त होने पर विवेक के जागृत होने पर उसे स्वयं ही आश्चर्य होता है कि क्या यह काम सचमुच मैंने ही किया है? जिस प्रकार का काम सामान्यतः कर पाना मनुष्य के लिए असम्भव है उसे ही वह मूर्च्छना या प्रचण्ड उत्तेजना की सी स्थिति में धड़ल्ले से करता है। तब मानवीय संवेदना के बारे में भी पूछा जाना चाहिये कि उसका कौन सा स्वरूप सही है विवेकपूर्ण स्थिति में होने वाले अनुभव संवेदन या मूर्च्छना उत्तेजन की दशा के अनुभव-संवेदन? एक ही व्यक्ति के दो सर्वथा विपरीत दिखाई देने वाले भाव-जगत और आचरण में से कौन सा सच्चा है कौन सा झूठा? स्पष्टतः दोनों ही सच हैं। क्योंकि दोनों एक हैं चेतना के दो भिन्न-भिन्न उभार या चेतना-प्रवाह के दो अलग-अलग मोड़ मात्र हैं।
स्वप्न अपने समय की एक वास्तविकता है। उस समय जो कि स्वप्न देखा जाता है, मनुष्य वस्तुतः अपने को उसी स्थिति में अनुभव करता है जो घटना क्रम उस समय चल रहा होगा उससे समुचित रूप से प्रभावित भी होता है। कई बार तो यहां तक होता है कि किसी अन्य जीवधारी के रूप में अपने आपको देखा जाय, और उसी जैसी मनःस्थिति में अपने को अनुभव किया जाय, पर ऐसा होता कभी-कभी ही है। साधारणतया कलेवर कुछ भी बदल जाय चेतना मनुष्य जैसी ही रहती है। इससे भी अधिक मात्रा ऐसे स्वप्नों की रहती है जिनमें अपनी तो वर्तमान शारीरिक, मानसिक स्थिति ही बनी रहे, किन्तु दृश्य ऐसे उपस्थित हों जिनका तात्कालिक स्थिति के साथ सीधा ताल-मेल न बैठता हो।
वेदान्त ने जीवन को ही स्वप्न कहा है। मरणोत्तर जीवन पहुंचकर हम वर्तमान जन्म को एक स्वप्न ही अनुभव करेंगे। जब तक जीवित हैं तब तक पता नहीं चलता पर मृत्यु के उपरान्त जब दूरगामी दृष्टि खुलती है तब प्रतीत होता है कि यह एक ही जन्म नहीं लिया गया वरन् ऐसे-ऐसे असंख्य जन्म—असंख्य योनियों में लिये जा चुके हैं। अगणित स्वजन सम्बन्धी मिले और बिछुड़ चुके हैं। अनेक बार कमाया, जमा किया और दूसरों के लिये छोड़ा है। उस स्तर के विचार अपने आज के जीवन को एक स्वप्न के अतिरिक्त और क्या समझेगा? आत्मज्ञान होने पर भी वही स्थिति हो जाती है। मृत्यु उपरान्त बहुत आगे और बहुत पीछे की बात देख समझ सकने वाली जो दृष्टि खुलती है, वही चेतना यही जीवन काल में विकसित हो जाये और जीवन को स्वप्न अथवा धरोहर माना जाने लगे तो समझना चाहिए महान जागरण उपलब्ध हुआ। इसी को अज्ञानान्धकार छुटकारा पाना अथवा भव बन्धनों से मुक्ति कहते हैं। तत्व ज्ञान की दृष्टि से जीवन एक बड़ा स्वप्न भर है।
जिस तरह यह स्थूल जीवन अनेक ज्ञान-विज्ञान की जटिलताओं से भरा है उसी तरह हमारा सूक्ष्म जीवन-सूक्ष्म शरीर अनेकों रहस्यों से ओत-प्रोत है। स्वप्नों का संसार ऐसा ही जटिल और उलझा हुआ है जैसा कि स्थूल जीवन। हमें जिन्दगी की समस्यायें सुलझाने के लिये संसार क्षेत्र में विचरण करना पड़ता है। अन्तर्जगत की गुत्थियों का हल हमें स्वप्नों की भूल-भुलैयों में प्रवेश करके जानना और समझना सम्भव हो सकता है। प्राचीन काल में इस विद्या का बहुत विकास हुआ था ऐसे अनेक मनीषी मौजूद थे जो स्वप्नों को ध्यान पूर्वक सुनकर उनमें सन्निहित शारीरिक एवं मानसिक तथ्यों का निरूपण करते थे। उन स्वप्नों को त्रिकाल दर्शन की विद्या कह सकते हैं। भूत काल की स्मृतियां—वर्तमान की परिस्थितियां और भावी सम्भावनायें, स्वप्नों का विश्लेषण करके जान सकना सम्भव है।
देखते समय सपना सच लगता हो ऐसी ही बात नहीं है। वह वस्तुतः होता भी सच है। अन्तर केवल इतना ही है कि वह अलंकारिक रूप धारण करके सामने आते हैं और अपने रहस्यों को पर्दे में छिपाये रहते हैं। भूमि और अन्तरिक्ष में छिपी पड़ी अनेक सम्पदाओं और शक्तियों की तरह स्वप्नों की रहस्यवादिता भी हमारे लिये एक चुनौती है, जो अधिकाधिक शोध और श्रम की अपेक्षा करती है।
स्वप्न को एक जगत एक प्रवाह, एक चेतन अस्तित्व कह सकते हैं जिसमें कोई काल नहीं अर्थात् एक सेकेण्ड में ही कितने लम्बे दृश्य देख लेते हैं, कोई ब्रह्माण्ड नहीं क्योंकि वह एक मात्र मनोमय अनुभूति है उसका कोई निश्चित कारण भी नहीं क्योंकि आज तक कोई वैज्ञानिक यह नहीं बता पाया कि स्वप्न क्यों देखते हैं। वह आत्म-चेतना की आंशिक अनुभूति मात्र है जो यह प्रमाणित करता है कि जीवात्मा अपना विकास करके अतीन्द्रिय लोक को पा सकती है वहां भी वह सब कुछ है जिसकी—स्थूल जगत में कल्पना हो सकती है। फ्रायड ने भी अपनी पुस्तक ‘इन्टरप्रिंटेशन आफ ड्रीम’ में स्पष्ट स्वीकार किया है कि उस समय चित्त आत्मिक-ज्ञान की अनुभूति उसी तरह करता है जैसे रेडियो की सुई रेडियो स्टेशन विशेष का (सब कांसस माइन्ड बिकम्स ए पार्ट आफ दि अनकांसिसनेस) हम इन स्वप्नों के माध्यम से भी आत्मा के रहस्यों की कल्पना और चिन्तन कर सकें तो आत्म-साक्षात्कार का मार्ग और भी सरल हो सकता है।
----***----

*समाप्त*

